
МӘМІЛЕ

Қызылорда облыстық қоғамдық-саяси газет. 1929 жылдың 1 шілдесінен шығадыҚызылорда облыстық қоғамдық-саяси газет. 1929 жылдың 1 шілдесінен шығады

6 8 Қор жаңа
сериямен толықты

Жыр – 
аманат

ШЫНЫДАН КӨРІНГЕН ШЫНАЙЫ ЕҢБЕК
Кейінгі жылдары өңірде өндіріс 

орындары көптеп ашылып, өнім 
өндіре бастады. Олардың қатарында 

шыны, айна, кірпіш зауыттары мен 
жиһаз фабрикасы да бар. «Достық» 

ЖК облыста алғашқылардың бірі 
болып, қапталған шыны өндіру 

цехын ашты.

Өндіріс орнының жалпы аумағы – 1 гектар. Оның 
ішінде 2000 шаршы метрі қойма, 600 шаршы метрі 
қапталған шыны өндіру цехы. Сондай-ақ ламинация 
цехы 500, кеңсе 220 шаршы  метрді құрайды. Қазір 
цехта 20-ға жуық адам еңбек етеді. Кәсіпкер жергілікті 
100-ден аса цехпен жұмыс істейді. «Достық» ЖК 
басшысы Жасұлан Пржанов алдымен нысан аумағын 
таныстырып, қапталған шыны өндіру цехының жұмыс 
процесін көрсетті. 

Жиналған әйнектер тізіліп тұр. Қапталған шыны 
өндіру цехына бас сұқтық. Мұнтаздай таза ғимарат. 
Заман талабына сай. Толық автоматтандырылған 
технология. Кезекті тапсырыс орындалуда. Жұмыс
шылар да шаруасына тиянақты. Байқағаным, бәрі де 
жергілікті жастар. Бұрын цех дегенде көз алдымызға 
басқаша көрініс елестейтін. Көне ғимарат, қол еңбекті 
қажет ететін құрал-жабдықтар. Мамандардың формасы 
май, бояу жағылған күйде жүретін. Кейінгі кездері бұл 
көрініс мүлде өзгерген. Себебі қаншама ірілі-ұсақты 
өндіріс орындарында болып жүрміз. Бастысы жаңа 
нысан, робот техника, жылжымалы лента бойына 
салынған шикізат бірнеше уақыттан кейін дайын 
өнімге айналуда. Қара жұмыс істеп жүрген маман жоқ. 
Әлгі процесті тек бағдарлама арқылы басқарып, 
нұсқаулық берсе жеткілікті. Автоматтандырылған 
техника өзі атқарады. Қапталған шыны өндіру цехында 
да жұмыс процесі дәл осылай өрбіп жатыр. 

– Бұл өңірдегі алғашқы жаңа технологиямен 
жабдықталған, қапталған шыны өндіретін цех деп айта 
аламын. Облыста құрылыс қарқынды. Сол себепті оған 
сұраныс жоғары. 

– Қазақстан мен Индонезияны өзара 
сыйластыққа, бейбітшілікке және ынты
мақтастыққа негізделген ортақ құнды
лықтар біріктіреді. Мемлекет басшы
ларының қолдауының арқасында екі ел 
арасындағы қарым-қатынас тұрақты 
түрде дамуда.

Бүгінде әлемде литий-ионды ак
кумуляторларға сұраныс қарқынды өскен. 
Осы бағытта бірқатар елдер, соның ішінде 
Индонезия аккумулятор өндірісін жүйелі 
түрде дамытып келеді. Арал өңірінде, 
нақты айтқанда Шығыс және Батыс Арал 
учаскелерінде, Жақсықылыш тұз кен 
орнында литий қорын зерттеу жұмыстары 
жүргізілді. Алдағы уақытта қосымша 
геологиялық барлау жүргізіп, литий 
өндірудің тиімді әрі экологиялық қауіпсіз 
тәсілдерін анықтау жоспарлануда.

Бұл жоба іске асса, өңір экономикасы

на инвестиция тартуға, жаңа жұмыс орын
дарын ашуға және өнеркәсіптік әлеуетті 
арттыруға мүмкіндік береді. Біздің басты 
міндетіміз – табиғи ресурстарды тиімді 
әрі жауапкершілікпен пайдалану.

Сонымен қатар, мәдениет және білім 
салаларындағы қарым-қатынасты ны
ғайтуға шақырамыз. Білім саласында 
студенттер, мамандар алмасуға, бірлескен 
бағдарламалар және техникалық кадрлар 
даярлауға болады. Қызығушылық білдір
ген инвесторларға жан-жақты қолдау көр
сетіп, жобаларды кешенді сүйемелдейміз.

Сондай-ақ Қызылорда облысының 
басым салаларындағы инвестиция қажет 
ететін 35-тен астам әлеуетті инвестиция
лық жобаның тизерін ұсынамыз. Жаңа 
жобаларды орналастыру үшін дайын 
инфрақұрылымы, 300 гектардан астам 
жер учаскеcі бар 6 индустриялық аймақ 

жұмыс жасайды және 550 гектар аумақта 
«Қорқыт Ата» арнайы экономикалық 
аймақ құрылды. Ашық әрі сенімді қарым-
қатынас орнатуға әрқашан дайын 
екенімізді жеткіземін! Бүгінгі кездесу 
жаңа жобалар мен бастамаларға жол 
ашады деп сенеміз, – деді облыс әкімі.

Өз кезегінде Мохамад Фаджрул 
Рахман әріптестік қарым-қатынасты 
дамыту ниетін білдірді.

Бүгінде өңірде қолайлы инвестиция
лық климат қалыптасып, ірі инвестициялық 
жобалар жүзеге асуда. Кейінгі үш жылда 
аймақ экономикасына 2 трлн теңгеге 
жуық, өткен жылы 774 млрд теңгеден 
астам инвестиция тартылған.

Экономиканы әртараптандыру мақса
тында алдағы үш жылда аймақта 1 трлн 
900 млрд теңгеге 48 инвестициялық жоба 
іске асырылып, 10 мың 308 жаңа жұмыс 
орны ашылады. Биыл 100 млрд теңгенің 
21 жобасын іске қосу жоспарланған.

«СБ» ақпарат

ТӨТЕНШЕ ЖӘНЕ ӨКІЛЕТТІ 
ЕЛШІМЕН КЕЗДЕСТІ

Облыс әкімі Нұрлыбек Нәлібаев Индонезияның Қазақстандағы төтенше және өкілетті 
елшісі Мохамад Фаджрул Рахманмен кездесті. Кездесуде аймаққа инвестиция тарту 

мәселелері қаралды деп хабарлайды облыс әкімінің баспасөз қызметі.

ӨҢІРЛІК КОАЛИЦИЯ
ІСКЕ КІРІСТІ

Бұған дейін елордада 
еліміздің жетекші қоғамдық-
саяси күштері «Әділетті және 

прогрессивті Қазақстанның 
халықтық Конституциясы 

үшін!» атты Жалпыұлттық 
коалицияға біріккен 

болатын. Осы бастама 
аясында құрылған өңірлік 

коалицияның кеше алғашқы 
отырысы өтіп, оған саяси 

партиялардың өңірлік филиал төрағалары, қоғамдық ұйымдар, 
зиялы қауым, мәслихат депутаттары, сарапшылар, қоғам 

белсенділері, азаматтық сектор мен жастар және Конституциялық 
реформа жөніндегі комиссияның мүшелері қатысты. 

 Онда сөз алғандар жаңа Конституция жобасы Қуатты әрі 
Әділетті Қазақстанды қалыптастырудың берік негізі болатынын, 

сондай-ақ саяси жүйенің құрылымын қоғамның заманауи 
талаптарына сәйкес түбегейлі жаңартатынын атап өтті.

ЦИФРЛЫҚ ҚЫЗМЕТ: 
ЖОҒАРЫ САПА 
ЖАУАПКЕРШІЛІГІ

Облыс әкімі Нұрлыбек Нәлібаевтың төрағалығымен жоғары сапалы цифрлық 
қызметтерді ұсыну, инфрақұрылымды дамыту, бизнесті трансформациялау 

арқылы халықтың әл-ауқатын арттыру мәселесі талқыланған жиын өтті. 
Оған «Қазақтелеком» АҚ Басқарма төрағасы Бағдат Мусин, жетекші сала 

басшылары қатысты.

ҚҰРЫЛЫС
ҚАТАҢ БАҚЫЛАУДА
Аймақ басшысы жоба-сметалық құжаттардың оң қорытындысын 

белгіленген мерзімінен бұрын алу үшін нақты әрі жүйелі жұмыс 
жүргізуді тапсырды. Құрылыс тұрақты бақылауда екенін атап өткен 
өңір басшысы мердігер мекемелерге сапаны басты назарда ұстауды 
ескертті. Сонымен қатар, аудан әкімдеріне құрылыс барысын 
күнделікті бақылау, жоспардағы жұмысты уақытылы әрі талапқа сай 
етіп орындау міндеттелді.

– Теміржол вокзалдарының сыртқы келбеті ғана емес, 
жолаушыларға қызмет көрсету деңгейі де жоғары болуы тиіс. 
Келушілерге жағымды әсер қалдыру үшін көрсетілетін қызметтердің 
сапасын арттырыңыздар. Қала және аудан әкімдіктерімен бірлесіп, 
вокзал маңын абаттандыруды, көгалдандыруды және санитарлық 
тазалығын күнделікті қамтамасыз етіңіздер, – деді облыс әкімі.

Айта кетейік, облыс аумағынан 1051,7 шақырым магистральдық 
теміржол желісі өтеді. «Қазақстан Темір Жолы» ҰК» АҚ-ға қарасты 
8 теміржол вокзалы, 2 қызмет көрсету пункті бар. 2023 жылы 
«Қазақстан Темір Жолы» компаниясының және жергілікті 
кәсіпкерлердің демеушілігімен 600 млн теңгеден астам қаржыға 
Қызылорда теміржол вокзалы ғимараты мен іргелес аумағы күрделі 
жөнделіп, абаттандырылды.

Былтыр Мемлекет басшысының, Үкіметтің айрықша қолдауымен 
облыстағы теміржол вокзалдарының барлығын күрделі жөндеу және 
абаттандыру қолға алынды.

Қазіргі таңда барлық аудан орталығындағы, сондай-ақ Төретам 
және Сексеуіл теміржол вокзалдарына күрделі жөндеу жұмыстары 
қарқынды жүргізілуде. Осылайша жолаушыларға қолайлы жағдай 
жасау, инфрақұрылымды жаңғырту және қауіпсіздік талаптарын 
күшейту көзделген.

Вокзал ғимараттарының сыртқы және ішкі келбеті жаңартылып, 
күту залдары, билет сату орындары және санитарлық тораптар 
заманауи талаптарға сай қайта жабдықталуда. Сонымен қатар 
мүмкіндігі шектеулі жандарға ыңғайлы болуына ерекше көңіл 
бөлінуде.

Жөндеу жұмыстары аяқталғаннан кейін теміржол вокзалдарының 
қызмет көрсету сапасы артып, тұрғындар мен қонақтарға қауіпсіз әрі 
қолайлы орта қалыптасады.

Кеше облыс әкімі Нұрлыбек Нәлібаевтың төрағалығымен өткен 
мәжілісте аудандардағы теміржол вокзалдары және жалпы 

құрылыс мәселесі талқыланды. Сала басшыларына бірқатар нақты 
тапсырма жүктелді. 

Біз, біртұтас Қазақстан халқы, байырғы қазақ жерінде 
мемлекеттілікті нығайта отырып,

Ұлы Даланың мыңдаған жылдық тарихының 
сабақтастығын сақтап,

мемлекеттің унитарлы сипатын, оның шекарасы мен 
аумағының тұтастығына қол сұғуға болмайтынын 
нақтылап,

Әділетті Қазақстан идеясын және Заң мен Тәртіп 
қағидатын ұстанып,

адамның және азаматтың құқықтары мен бостан­
дықтары мүлтіксіз сақталатынын мәлімдеп,

бірлік пен ынтымақ, этносаралық және конфес­
сияаралық татулық қағидаттарына сүйеніп,

мәдениет пен білім, ғылым мен инновация 
құндылықтарын бағдарға алып,

табиғатты аялау қажеттігін мойындап,
бейбітшілікке және барлық елмен достыққа ұмтылып,
келешек ұрпақ алдындағы аса жоғары жауапкершілікті 

сезініп,
Қазақстан Республикасының Ата Заңын – осы 

Конституцияны қабылдаймыз.
 

І бөлім
Конституциялық құрылыс негіздері

 
1-бап
Қазақстан Республикасы – демократиялық, зайырлы, 

құқықтық және әлеуметтік мемлекет. Мемлекеттің ең 
жоғары құндылығы – адам мен оның өмірі, құқықтары мен 
бостандықтары.

 
2-бап
1. Қазақстан Республикасы – унитарлы мемлекет. 

Басқару үлгісі – президенттік республика.
2. Қазақстан Республикасының Егемендігі оның бүкіл 

аумағын қамтиды. Мемлекет өз аумағының тұтастығын, 
қол сұғылмауын, бөлінбеуін қамтамасыз етеді.

3. Қазақстан Республикасының әкімшілік-аумақтық 
құрылысы конституциялық заңда айқындалады.

4. Қазақстан Республикасының елордасы – Астана 
қаласы. Елорда мәртебесі конституциялық заңда айқын­
далады.

5. Қазақстан Республикасы мен Қазақстан атауларының 
мәні бірдей.

6. Қазақстан Республикасының ұлттық валютасы (ақша 
бірлігі) – теңге.

Теңгені эмиссиялау айрықша құқығы Қазақстан 
Республикасына тиесілі.

7. Қазақстан Республикасының Егемендігі, Тәуелсіздігі, 
унитарлығы, аумақтық тұтастығы мен басқару үлгісі 
өзгермейді.

 
3-бап
1. Қазақстан Республикасы қызметінің негіз құраушы 

қағидаттары: Егемендік пен Тәуелсіздікті қорғау; адамның 
және азаматтың құқықтары мен бостандықтарын сақтау; 
заң мен тәртіп үстемдігін қамтамасыз ету; жалпыұлттық 
бірлікті бекемдеу; халықтың әл-ауқатын арттыру; жауапты 
әрі жасампаз отаншылдық идеясын ілгерілету; қоғамдық 
диалогті дамыту; еңбексүйгіштік, прогресс, білім 
құндылықтарын бекіту; жоғары экологиялық мәдениетті 
қалыптастыру; тарихи-мәдени мұраны сақтау; төл 
мәдениетті қолдау.

2. Қазақстан Республикасы адам капиталын, білімді, 
ғылымды, инновацияны дамытуды мемлекет қызметінің 
стратегиялық бағыты деп таниды.

4-бап
1. Қазақстан халқы – мемлекеттік биліктің бірден-бір 

бастауы және Егемендік иесі.
2. Халық билікті жалпыхалықтық референдум және 

еркін сайлау арқылы тікелей жүргізеді, сондай-ақ өз билігін 
мемлекеттік органдар арқылы жүзеге асырады.

3. Қазақстан Республикасында билікті ешкім де 
иемденіп кете алмайды. Билікті иемденіп кету заңмен 
қудаланады. Халық пен мемлекет атынан әрекет ету құқығы 
Қазақстан Республикасының Президентіне, сондай-ақ 
конституциялық өкілеттігі шегінде Қазақстан Респуб­
ликасының Құрылтайына тиесілі. Қазақстан Республи­
касының Үкіметі мен өзге де мемлекеттік органдар өздеріне 
берілген өкілеттік шегінде мемлекет атынан әрекет етеді.

4. Қазақстан Республикасында мемлекеттік билік 
біртұтас, ол заң шығарушы, атқарушы, сот тармақтарына 
бөліну және өзара іс-қимыл жасау қағидатына сәйкес 
Конституция мен заңдар негізінде жүзеге асырылады.

 
5-бап
1. Қазақстан Республикасының қолданыстағы құқығы 

– Конституцияның, оған сәйкес келетін заңдардың, 
Қазақстан Республикасы Конституциялық Соты мен 
Қазақстан Республикасы Жоғарғы Сотының нормативтік 
қаулыларының, өзге де нормативтік құқықтық актілердің, 
Қазақстан Республикасының халықаралық шарт 
міндеттемелерінің нормалары.

2. Конституцияның ең жоғары заңды күші бар және ол 
Қазақстан Республикасының бүкіл аумағында тікелей 
қолданылады.

3. Қазақстан Республикасының аумағында халықаралық 
шарттарды қолдану тәртібі заңдарда айқындалады.

4. Барлық заңдар мен Қазақстан Республикасы 
ратификациялаған халықаралық шарттар жарияланады. 
Азаматтардың құқықтарына, бостандықтары мен 
міндеттеріне қатысты нормативтік құқықтық актілердің 
ресми жариялануы – оларды қолданудың міндетті шарты.

5. Азаматтарға жаңа міндеттер жүктейтін немесе 
олардың жағдайын нашарлататын заңдардың кері күші 
болмайды.

Жауаптылықты белгілейтін немесе күшейтетін 
заңдардың кері күші болмайды.

Жаңа заң бұрын жасалған құқық бұзушылық үшін 
жауаптылықты жоятын немесе жеңілдететін болса, онда 
жаңа заң қолданылады.

6. Қазақстан Республикасының жекелеген өңірлерінің 
экономикасын қарқынды дамыту мақсатында қаржы 
саласына қатысты арнаулы құқықтық режим немесе 
«қарқынды дамитын қала» арнаулы құқықтық режимі 
конституциялық заңдарға сәйкес белгіленуі мүмкін. Осы 
арнаулы құқықтық режимдер мемлекеттік басқару, сот 
жүйесінің жұмыс істеу ерекшеліктерін көздеуі мүмкін.

 
6-бап
1. Қазақстан Республикасында идеологиялық және 

саяси әралуандық танылады.
2. Қоғамдық бірлестіктер заң алдында тең. Мемлекеттің 

қоғамдық бірлестік ісіне, ал қоғамдық бірлестіктің 
мемлекет ісіне заңсыз араласуына және қоғамдық 
бірлестікке мемлекеттік орган функцияларын жүктеуге 
жол берілмейді. Мемлекеттік органда саяси партия ұйымын 
құруға жол берілмейді.

3. Мақсаты немесе әрекеті конституциялық құрылыс 
негіздерін күштеп өзгертуге, Қазақстан Республикасының 
тұтастығын және қоғамдық тәртіпті бұзуға, ұлттық 
қауіпсіздікке нұқсан келтіруге, соғысты, әлеуметтік, 
нәсілдік, ұлттық, діни араздықты қоздыруға бағытталған 
қоғамдық бірлестік құруға және оның қызметіне, сондай-ақ 
заңнамада көзделмеген әскерилендірілген жасақ құруға 
тыйым салынады.

4. Басқа мемлекеттің саяси партиясы мен кәсіптік 
одағының, діни негіздегі саяси партияның қызметіне жол 
берілмейді, сондай-ақ саяси партия мен кәсіптік одақты 
шетелдік заңды тұлғаның, шетел азаматы мен азаматтығы 
жоқ адамның, шетелдік қатысуы бар заңды тұлғаның, шет 
мемлекет пен халықаралық ұйымның қаржыландыруына 
жол берілмейді.

5. Коммерциялық емес ұйымның шет мемлекеттен, 
халықаралық және шетелдік заңды тұлғадан, шетел азаматы 
мен азаматтығы жоқ адамнан алатын ақша қаражатының 
қозғалысы және активтері туралы ақпарат Қазақстан 
Республикасының заңдарына сәйкес ашық әрі қолжетімді 
болуға тиіс.

 
7-бап
1. Дін мемлекеттен бөлек.
2. Қазақстан аумағында діни ұйымдардың қызметі 

заңға сәйкес жүзеге асырылады және ол конституциялық 
құрылыс негіздерін, адамның және азаматтың құқықтары 
мен бостандықтарын қорғау, ұлттық қауіпсіздікті 
қамтамасыз ету, қоғамдық тәртіпті, азаматтардың 
денсаулығы мен қоғамның адамгершілік болмысын сақтау 
мақсатында шектелуі мүмкін.

8-бап
1. Қазақстан Республикасында барлық меншік түрі 

танылады, оларға кепілдік беріледі және тең қорғалады.

2. Меншікті пайдалану қоғам мен мемлекет мүддесіне 
сай келуге, қоршаған ортаны қорғау саласындағы 
белгіленген талаптар сақталып іске асырылуға тиіс, басқа 
тұлғалардың заңмен қорғалатын құқықтары мен 
мүдделеріне нұқсан келтірмеуге тиіс. Меншік субъектілері 
мен объектілері, меншік иелерінің құқықтарының көлемі 
мен шегі, оларды қорғау кепілдіктері заңда айқындалады.

3. Жер жəне оның қойнауы, су көздері, өсімдіктер мен 
жануарлар дүниесі, басқа да табиғи ресурстар халыққа 
тиесілі. Халық атынан меншік құқығын мемлекет жүзеге 
асырады. Жер заңда белгіленген негіздерде, шарттар мен 
шектерде жеке меншікте де болуы мүмкін.

 
9-бап
1. Қазақстан Республикасының мемлекеттік тілі – қазақ 

тілі.
2. Мемлекеттік ұйымдарда және жергілікті өзін-өзі 

басқару органдарында қазақ тілімен қатар орыс тілі ресми 
түрде қолданылады.

3. Мемлекет біртұтас Қазақстан халқының тілдерін 
үйрену және дамыту үшін жағдай жасауға қамқорлық 
көрсетеді.

 
10-бап
Қазақстан Республикасы халықаралық құқық 

қағидаттары мен нормаларын құрметтейді, мүдделі 
мемлекеттермен бейбітшілік пен ынтымақтастықты, 
олардың ішкі ісіне араласпауды, халықаралық дауды бейбіт 
жолмен шешуді көздейтін сыртқы саясат жүргізеді.

 
11-бап
Қазақстан Республикасының мемлекеттік рәміздері – 

Мемлекеттік Ту, Мемлекеттік Елтаңба, Мемлекеттік 
Әнұран. Олардың сипаттамасы және пайдалану тәртібі 
конституциялық заңда белгіленеді.

 
II бөлім

Негізгі құқықтар, бостандықтар мен міндеттер
 
12-бап
1. Әр адамның құқық субъектiсi ретiнде танылуға 

құқығы бар.
Әр адам құқықтары мен бостандықтарын заңға қайшы 

келмейтiн барлық тәсiлмен, оның ішінде қажетті қорғаныс 
арқылы қорғауға құқылы. 

2. Әр адамның өз құқықтары мен бостандықтарын сот 
арқылы қорғауға құқығы бар.

3. Қазақстан Республикасында заңға сәйкес біліктi заң 
көмегін алу құқығы танылады.

 
13-бап
1. Қазақстан Республикасының азаматтығы заңға 

сәйкес беріледі және тоқтатылады, ол берілген негізіне 
қарамастан бiрыңғай және тең.

2. Қазақстан Республикасының азаматын өз азамат­
тығынан айыруға, азаматтығын өзгерту құқығынан 
айыруға, сондай-ақ Қазақстаннан тыс жерге аластатуға 
болмайды. Азаматтықтан айыруға террористік қылмыс 
жасағаны, сондай-ақ Қазақстан Республикасының ұлттық 
мүдделеріне өзге де ауыр зиян келтіргені үшін сот 
шешімімен ғана жол беріледі.

3. Қазақстан Республикасының азаматында қос немесе 
көп азаматтығы болуына жол берілмейді. Өзге ел 
азаматтығының болуы Қазақстан Республикасының 
азаматтығын тоқтатуға негіз болады. Шет мемлекетте 
туғанына байланысты сол мемлекеттің азаматтығын алған 
кәмелетке толмаған балаға қатысты заңда көзделген 
ережелер қолданылады.

 
14-бап
1. Қазақстан Республикасының халықаралық шарт­

тарында өзгеше белгiленбесе, Қазақстан Республикасының 
азаматы шет мемлекетке берілмейді.

2. Қазақстан Республикасы өз азаматтарын ел аума­
ғынан тыс жерде заңға сәйкес қорғауға кепiлдiк бередi.

 
15-бап
1. Қазақстан Республикасында Конституцияға сәйкес 

адам құқықтары мен бостандықтары танылады және оларға 
кепiлдiк берiледi.

2. Адам құқықтары мен бостандықтары әркiмге ту­
мысынан тиесілі, олар ажыратуға және айыруға болмайтын 
деп танылады, Қазақстан Республикасының қолданыстағы 
құқығының мазмұны мен қолданылуы осыған қарай 
айқындалады.

3. Қазақстан Республикасы азаматының өз азамат­
тығына орай құқықтары мен мiндеттері бар.

4. Конституцияда, заңдарда және халықаралық шарт­
тарда көзделген жағдайда шетел азаматы мен азаматтығы 
жоқ адам Қазақстан Республикасының азаматы үшін 
белгіленген құқықтар мен бостандықтарды пайдаланады, 
сондай-ақ мiндеттерді атқарады.

5. Адамның және азаматтың құқықтары мен бос­
тандықтарын іске асыру басқа тұлғаның құқықтарын 
бұзбауға және бостандықтарын шектемеуге тиiс, 
конституциялық құрылыс негіздеріне, қоғамдық тәртіпке, 
азаматтардың денсаулығы мен қоғамның адамгершілік 
болмысына нұқсан келтiрмеуге тиiс.

6. Әр адамның мемлекеттік органның немесе оның 
лауазымды адамының заңсыз әрекетімен келтірілген 
зиянды мемлекеттен өтетіп алуға құқығы бар.

 
16-бап
1. Заң мен сот алдында бәрi тең.
2. Қазақстан Республикасының азаматын, Қазақстан 

Республикасының аумағында тұратын немесе уақытша 
жүрген шетел азаматы мен азаматтығы жоқ адамды тегiне, 
әлеуметтiк, лауазымдық және мүлiктiк жағдайына, 
жынысына, нәсiлiне, ұлтына, тіліне, дiни көзқарасына, 
нанымына, тұрғылықты жерiне немесе кез келген өзге де 
себептерге байланысты кемсiтуге болмайды.

 
17-бап
1. Өмір сүру құқығы – әр адамның ажыратуға және 

айыруға болмайтын құқығы.
2. Ешкімнің өз бетімен адам өмірін қиюға құқығы жоқ.
3. Өлім жазасына тыйым салынған.
 
18-бап
1. Әр адамға жеке бас бостандығы мен жеке басына қол 

сұғылмау құқығына кепілдік беріледі.
2. Сот шешімінсіз адамды заңда көзделген мерзімнен 

артық ұстауға болмайды.
Күзетпен ұстауға сот шешімімен ғана рұқсат етіледі 

және оған шағым жасау құқығы беріледі.
3. Әр адамға ұсталған сәтте бостандығын шектеу 

негіздері және оның құқықтары түсіндіріледі.
4. Ұсталған адамның, күдіктінің, айыпталушының 

тиісінше ұсталған, күдікті ретінде танылған немесе айып 
тағылған сәттен бастап адвокат (қорғаушы) көмегiн 
пайдалануға құқығы бар.

 
19-бап
1. Заңды күшіне енген сот үкімімен адам кінәлі деп 

танылмайынша, ол жасалған қылмыстық құқық бұзу­
шылыққа кінәлі емес деп саналады.

2. Ешкім өз-өзіне, жұбайына (зайыбына) және заңда 
айқындалған жақын туыстарына қарсы айғақ беруге 
міндетті емес.

Діни қызметшілер өздеріне сеніп, сырын ашқан 
адамдарға қарсы куәлік етуге міндетті емес.

3. Адамды дәл сол құқық бұзушылық үшін қылмыстық 
немесе әкімшілік жауаптылыққа қайта тартуға тыйым 
салынады.

 
20-бап
1. Адамның ар-намысы мен қадiр-қасиетiне қол сұғуға 

болмайды және олар заңмен қорғалады.
2. Ешкiмдi азаптауға, оған зорлық-зомбылық жасауға, 

басқа да қатыгездiк көрсетіп немесе адамның қадiр-қасиетiн 
қорлап жәбiрлеуге не жазалауға болмайды.

 
21-бап
1. Жеке өмірге қол сұғылмау құқығына, жеке және 

отбасы құпиясының болу құқығына, цифрлық техно­
логияларды қолдануды қоса алғанда, дербес деректерді 
заңсыз жинаудан, өңдеуден, сақтаудан және пайдаланудан 
қорғау құқығына заңмен кепілдік беріледі.

2. Банк операцияларының, жеке салымдар мен жинақ­
тардың, жазысқан хаттардың, телефон арқылы сөйлескен 
сөздердің, пошта хабарламаларының және байланыс 
құралдары, оның ішінде цифрлық технологияларды 
қолдану арқылы берілетін өзге де хабарламалардың 
құпиясы заңмен қорғалады. Бұл құқықты шектеуге заңда 

белгіленген жағдайда және көзделген тәртіппен ғана жол 
беріледі.

3. Мемлекеттік органдар, қоғамдық бiрлестiктер, 
лауазымды адамдар және бұқаралық ақпарат құралдары әр 
адамға өз құқықтары мен мүдделерiне қатысты құжатпен, 
шешiммен және ақпарат көзiмен танысу мүмкiндiгiн 
қамтамасыз етуге мiндеттi.

 
22-бап
1. Әр адам өзiнiң қай ұлтқа жататынын айқындауға, 

оны көрсетуге не көрсетпеуге құқылы.
2. Әр адамның ана тілі мен төл мәдениетiн қолдануға, 

қарым-қатынас жасау, тәрбие беру, оқу мен шығармашылық 
тілін еркiн таңдауға құқығы бар.

 
23-бап
1. Сөз еркіндігіне, ғылыми, техникалық, көркем 

шығармашылық еркіндігіне кепiлдiк берiледi.
2. Зияткерлік меншік заңмен қорғалады.
3. Мемлекеттік құпияларды қоспағанда, еркін ақпарат 

алу және тарату құқығы заңмен тыйым салынбаған кез 
келген тәсілмен іске асырылады. Қазақстан Респуб­
ликасының мемлекеттік құпияларын құрайтын мәліметтер 
тізбесі заңда айқындалады.

4. Сөз еркіндігі және ақпарат тарату еркіндігі басқа 
адамдардың ар-намысы мен қадір-қасиетіне, азаматтардың 
денсаулығы мен қоғамның адамгершілік болмысына 
нұқсан келтірмеуге, қоғамдық тәртіпті бұзбауға тиіс.

5. Цензураға тыйым салынады.
6. Қазақстан Республикасының конституциялық құры­

лыс негіздерін күштеп өзгертуді, аумағының тұтастығына, 
Егемендігі мен Тәуелсіздігіне қол сұғуды, қоғамдық 
тәртіпті бұзуды, ұлттық қауіпсіздікке нұқсан келтіруді, 
соғысты, қарулы қақтығысты, әлеуметтік, нәсілдік, ұлттық, 
этностық, діни басымдықты немесе алауыздықты, 
қатыгездік пен зорлық-зомбылыққа бас ұруды насихаттауға, 
сондай-ақ осындай әрекеттерге шақыруға жол берілмейді.

 
24-бап
1. Заңда белгіленген жағдайларды қоспағанда, Қазақ­

стан Республикасының аумағында заңды түрде жүрген әр 
адамның ел аумағында еркiн жүрiп-тұруға және тұрғылықты 
жерін еркін таңдауға құқығы бар.

2. Әр адамның Қазақстан Республикасынан тыс жерге 
шығуға құқығы бар. Бұл құқықты шектеуге заңда белгі­
ленген жағдайда және көзделген тәртіппен жол беріледі. 
Қазақстан Республикасы азаматтарының Қазақстан 
Республикасына кедергiсiз оралуға құқығы бар.

 
25-бап
1. Әр адамның ар-ождан бостандығына құқығы бар.
2. Ар-ождан бостандығы құқығын пайдалану жалпы­

адамзат пен азамат құқықтарын, мемлекет алдындағы 
мiндеттерді шектемеуге тиіс.

 
26-бап
1. Қазақстан Республикасы азаматтарының бiрлестік 

құру бостандығына құқығы бар. Қоғамдық бiрлестiк 
қызметi заңмен реттеледi.

2. Қазақстан Республикасының Конституциялық Соты, 
Жоғарғы Соты және өзге де соттары төрағалары мен 
судьяларының, Орталық сайлау комиссиясы, Жоғары 
аудиторлық палатасы төрағалары мен мүшелерінің, құқық 
қорғау органы және арнаулы мемлекеттік орган қызмет­
керлері мен жұмыскерлерінің, әскери қызметшілердің 
саяси партия мен кәсіптік одақта болуға, қандай да бір 
саяси партияға немесе қоғамдық-саяси қозғалысқа қолдау 
көрсетуге не сыни пікір білдіруге құқығы жоқ.

 
27-бап
1. Әр адамның еңбек етуге, қызмет пен кәсіп түрін 

еркін таңдауға құқығы бар. Еңбекке мәжбүрлеп тартуға 
қылмыстық немесе әкімшілік құқық бұзушылық жасағаны 
үшін адамды кінәлі деп тану туралы сот актісінің негізінде, 
не төтенше жағдайда, не соғыс жағдайында жол беріледі.

2. Қазақстан Республикасы қауiпсiздiк пен гигиена 
талаптарына сай еңбек жағдайлары құқығына, еңбегi үшiн 
қандай да бiр кемсiтусiз сыйақы алу, сондай-ақ әлеуметтiк 
қорғалу құқығына заңға сәйкес кепілдік береді.

3. Заңда белгіленген тәсiлдерді қолдана отырып, жеке 
және ұжымдық еңбек дауларын шешу құқығы танылады.

4. Тынығу, жұмыс уақытының ұзақтығы, демалыс және 
мереке күндерi, ақы төленетін демалыс құқығына заңмен 
кепiлдiк беріледi.

 
28-бап
1. Тұрғын үйге қол сұғуға болмайды. Сот шешiмiнсiз 

тұрғын үйден айыруға және шығарып жіберуге жол 
берiлмейдi. Тұрғын үйге басып кiруге, оны қарап-тексеруге, 
тiнтуге заңда белгіленген жағдайда және көзделген 
тәртiппен жол берiледi.

2. Қазақстан Республикасында өз азаматтарын тұрғын 
үймен қамтамасыз етуге жағдай жасалады. Тұрғын үй соған 
мұқтаж азаматтардың заңда көрсетiлген санаттарына заңда 
белгіленген нормаларға сәйкес берiледi.

 
29-бап
1. Қазақстан Республикасы азаматтарының заңды 

түрде алған кез келген мүлкіне жеке меншiк құқығы бар.
2. Меншiкке және мұрагерлiк құқыққа заңмен кепiлдік 

беріледі.
3. Сот шешiмiнсiз ешкiмдi өз мүлкiнен айыруға 

болмайды. Заңмен көзделген айрықша жағдайда мемлекет 
мұқтажы үшiн мүлiкті мәжбүрлеп иеліктен шығаруға оның 
тең құны өтелген кезде жол беріледі.

4. Қазақстан Республикасы кәсiпкерлiк қызмет бостан­
дығы құқығына, өз мүлкiн кез келген заңды кәсiпкерлiк 
қызмет үшiн еркiн пайдалану құқығына кепілдік береді. 
Монополистiк қызмет заңмен реттеледi немесе шектеледi. 
Жосықсыз бәсекеге тыйым салынады.

 
30-бап
1. Неке және отбасы, ана, әке мен бала мемлекет 

қорғауында болады.
2. Неке – ер мен әйелдің мемлекет заңға сәйкес тіркеген 

ерікті және тең құқықты одағы.
3. Балаға қамқорлық жасау және тәрбие беру – ата-

ананың етене құқығы әрi мiндетi.
4. Кәмелетке толған еңбекке қабiлеттi балалар еңбекке 

жарамсыз ата-анасына қамқорлық жасауға мiндеттi.
 
31-бап
1. Қазақстан Республикасының азаматына жалақы мен 

зейнетақының ең төмен мөлшеріне кепiлдiк берiледi, 
сондай-ақ жасына, науқастануына, мүгедектігіне, асырау­
шысынан айырылуына байланысты және өзге де заңды 
негiздер бойынша әлеуметтiк қамсыздандыруға кепiлдiк 
берiледi.

2. Қазақстан Республикасында ерікті әлеуметтік 
сақтандыру, өзге де әлеуметтік қамсыздандыру нысандары, 
волонтерлік қызмет пен қайырымдылық қолдау табады.

 
32-бап
1. Қазақстан Республикасы азаматтарының денсау­

лығын сақтауға құқығы бар.
2. Қазақстан Республикасының азаматтары заңда 

белгiленген медициналық көмекті ақы төлемей алуға 
құқылы.

3. Мемлекеттік және жекеменшiк емдеу мекемелерiнде, 
сондай-ақ жеке медициналық практикамен айналысатын 
тұлғалардан ақылы медициналық көмек алу заңда 
белгiленген негiздерде және көзделген тәртiппен жүзеге 
асырылады.

 
33-бап
1. Қазақстан Республикасы азаматтарының мемлекеттік 

оқу орындарында ақы төлемей орта білім алуына кепiлдiк 
берiледi. Бастауыш және негізгі орта білім мiндеттi.

2. Қазақстан Республикасы азаматының заңға сәйкес 
жоғары оқу орындарында жоғары білім алуға құқығы бар.

3. Жекеменшік оқу орындарында ақылы білім алу заңда 
белгiленген негiздерде және көзделген тәртiппен жүзеге 
асырылады.

4. Мемлекет жалпыға мiндеттi білім беру стандарттарын 
белгiлейдi. Барлық оқу орнының қызметi осы стандарттарға 
сәйкес келуге тиіс.

5. Рухани (діни) білім беру ұйымдарын қоспағанда, 
Қазақстан Республикасының аумағындағы білім беру 
ұйымдарында білім мен тәрбие беру жүйесі зайырлы 
сипатқа ие.

 
34-бап
Қазақстан Республикасы азаматтарының бейбiт 

жиналысқа құқығы бар. Бұл құқықты пайдалану конс­

титуциялық құрылыс негіздерін, адамның және азаматтың 
құқықтары мен бостандықтарын қорғау, ұлттық қауіп­
сіздікті қамтамасыз ету, қоғамдық тәртіпті, азаматтардың 
денсаулығы мен қоғамның адамгершілік болмысын сақтау 
мақсатында заңмен шектелуі мүмкін.

 
35-бап
1. Қазақстан Республикасы азаматтарының тiкелей 

және өз өкiлдерi арқылы мемлекет iсiн басқаруға қатысуға, 
мемлекеттік органдар мен жергiлiктi өзiн-өзi басқару 
органдарына өзі жүгiнуге, сондай-ақ жеке және ұжымдық 
өтiнiш жолдауға құқығы бар.

2. Қазақстан Республикасы азаматтарының мемлекет­
тік органдар мен жергiлiктi өзiн-өзi басқару органдарын 
сайлауға және оларға сайлануға, сондай-ақ жалпыхалық­
тық референдумға қатысуға құқығы бар. Жалпыхалықтық 
референдум өткізу тәртібі конституциялық заңда 
айқындалады.

3. Сот әрекетке қабілетсіз деп таныған Қазақстан 
Республикасы азаматтарының, сондай-ақ сот үкімімен бас 
бостандығынан айыру орындарында жазасын өтеп жүрген 
Қазақстан Республикасы азаматтарының сайлауға, 
жалпыхалықтық референдумға қатысуға құқығы жоқ.

Сот әрекетке қабілетсіз деп таныған Қазақстан Респуб­
ликасы азаматтарының, сотталғандығы заңда белгіленген 
тәртіппен жойылмаған немесе алынбаған Қазақстан 
Республикасы азаматтарының, сондай-ақ сыбайлас 
жемқорлық қылмыс немесе сыбайлас жемқорлық құқық 
бұзушылық жасауға қатысты кінәсін сот заңда белгіленген 
тәртіппен таныған Қазақстан Республикасы азаматтарының 
сайлануға құқығы жоқ.

4. Қазақстан Республикасы азаматтарының мемлекеттік 
қызметке кiруге тең құқығы бар. Мемлекеттік қызметшi 
лауазымына кандидатқа қойылатын талаптар заңға сәйкес 
лауазымдық мiндетінің сипатына ғана қатысты болады.

 
36-бап
1. Әр адам Қазақстан Республикасының Конституция­

сы мен заңнамасын сақтауға, басқа адамдардың құқық­
тарын, бостандықтарын, ар-намысы мен қадiр-қасиетiн 
құрметтеуге мiндеттi.

2. Әр адам Қазақстан Республикасының мемлекеттік 
рәміздерін құрметтеуге мiндеттi.

 
37-бап
1. Қазақстан Республикасының азаматтары табиғатты 

сақтауға және табиғи байлыққа ұқыпты қарауға міндетті.
2. Мемлекет адамның өмiр сүруiне және денсаулығына 

қолайлы болатын қоршаған ортаны қорғауды мақсат етеді.
3. Адам өмiрi мен денсаулығына, қоршаған ортаға 

қатер төндiретiн фактілерді, мән-жайларды лауазымды 
адамдардың жасыруы заңға сәйкес жауаптылыққа алып 
келеді.

 
38-бап
Заңды түрде белгiленген салықтарды, алымдарды және 

өзге де мiндеттi төлемдердi төлеу – әр адамның борышы 
мен мiндетi.

 
39-бап
1. Қазақстан Республикасын қорғау – оның әр 

азаматының қасиеттi парызы мен мiндетi.
2. Қазақстан Республикасының азаматтары әскери 

қызметті заңда белгiленген түрде және көзделген тәртiппен 
өткереді.

 
40-бап
Қазақстан Республикасының азаматтары тарихи және 

мәдени мұраның сақталуына қамқор болуға, тарих пен 
мәдениет ескерткiштерiне ұқыпты қарауға мiндеттi.

 
41-бап
1. Адамның және азаматтың құқықтары мен 

бостандықтары конституциялық құрылыс негіздерін, 
адамның және азаматтың құқықтары мен бостандықтарын 
қорғау, ұлттық қауіпсіздікті қамтамасыз ету, қоғамдық 
тәртiптi, азаматтардың денсаулығы мен қоғамның 
адамгершілік болмысын сақтау мақсатында тек заңмен 
және қажетті шамада ғана шектелуi мүмкiн.

2. Этносаралық және конфессияаралық татулықты 
бұзуға алып келетін әрекет конституциялық емес деп 
танылады.

3. Азаматтардың құқықтары мен бостандықтарын 
саяси себептермен шектеуге жол берілмейді. Қазақстан 
Республикасы Конституциясының 12, 14, 16, 17, 20, 22, 
25-баптарында көзделген құқықтар мен бостандықтар 
ешбір жағдайда шектелмеуге тиіс.

 
III бөлім

Президент
 
42-бап
1. Қазақстан Республикасының Президенті – мемлекет 

басшысы, мемлекеттің ішкі және сыртқы саясатының 
негізгі бағыттарын айқындайтын, Қазақстан атынан ел 
ішінде және халықаралық қатынастарда өкілдік ететін ең 
жоғары лауазымды тұлға.

2. Қазақстан Республикасының Президенті – халық пен 
мемлекеттік билік бірлігінің, Конституцияның мызғымас­
тығының, адамның және Қазақстан Республикасы азаматы­
ның құқықтары мен бостандықтарының нышаны әрі кепілі.

3. Қазақстан Республикасының Президенті мемлекеттік 
биліктің барлық тармағының үйлесімді әрі кедергісіз 
жұмыс істеуін, билік органдарының біртұтас Қазақстан 
халқының алдындағы жауапкершілігін қамтамасыз етеді.

 
43-бап
1. Қазақстан Республикасының Президентін Қазақстан 

Республикасының кәмелетке толған азаматтары 
конституциялық заңға сәйкес жалпыға бірдей, тең және 
төте сайлау құқығы негізінде жасырын дауыс беру арқылы 
жеті жыл мерзімге сайлайды.

Конституцияға сәйкес бір адам бір реттен артық 
Қазақстан Республикасының Президенті болып сайлана 
алмайды.

2. Қазақстан Республикасының Президенті болып 
тумысынан Қазақстан Республикасының азаматы болып 
табылатын, қырық жасқа толған, мемлекеттік тілді жетік 
меңгерген, Қазақстанда соңғы он бес жыл бойы тұратын, 
жоғары білімі бар және мемлекеттік қызметте немесе 
сайланбалы мемлекеттік лауазымда кемінде бес жыл 
жұмыс істеген Қазақстан Республикасының азаматы 
сайлана алады.

3. Қазақстан Республикасы Президентінің кезекті 
сайлауы оның өкілеттік мерзімі аяқталғанға дейін екі айдан 
кешіктірілмей өткізіледі және Қазақстан Республикасы 
Құрылтайының жаңа құрамын сайлау мерзімімен тұспа-тұс 
келмеуге тиіс.

4. Дауыс беруге қатысқан сайлаушылардың елу 
пайызынан астам дауысын алған кандидат сайланды деп 
саналады. Кандидаттардың ешқайсысы елу пайыздан астам 
дауыс ала алмаса, ең көп дауыс санын алған екі кандидат 
қайта дауысқа салынады. Дауыс беруге қатысқан 
сайлаушылардың ең көп дауыс санын алған кандидат 
сайланды деп саналады.

5. Осы баптың 1-тармағының ережелері өзгермейді.
 
44-бап
1. Қазақстан Республикасының Президенті: «Қазақстан 

халқына адал қызмет етуге, Қазақстан Республикасының 
Конституциясы мен заңдарын қатаң сақтауға, Қазақстан 
Республикасы азаматтарының құқықтары мен бостан­
дықтарына кепілдік беруге, өзіме жүктелген Қазақстан 
Республикасы Президентінің мәртебелі міндетін адал 
атқаруға салтанатты түрде ант етемін», – деп халыққа ант 
берген сәттен бастап қызметіне кіріседі.

2. Ант беру рәсімі сайлау қорытындысы жарияланған 
күннен бастап бір ай ішінде Қазақстан Республикасы 
Құрылтайы депутаттарының, Конституциялық Соты, 
Жоғарғы Соты судьяларының, экс-Президенттерінің, 
сондай-ақ қоғам өкілдері мен шақырылған шетел 
азаматтарының қатысуымен өткізіледі. Конституцияның 
51-бабында көзделген жағдайда Қазақстан Республикасы 
Президентінің өкілеттігін қабылдаған тұлға Қазақстан 
Республикасының Президенті өз еркімен орнынан түсуіне, 
денсаулық жағдайына қарай өз міндеттерін атқаруға 
тұрақты қабілетінің болмауына немесе қызметінен 
кетірілуіне байланысты мерзімінен бұрын лауазымынан 
босатылған не қайтыс болған күннен бастап жеті күн ішінде 
ант береді.

ҚАЗАҚСТАН РЕСПУБЛИКАСЫНЫҢ КОНСТИТУЦИЯСЫ



4-бет

3. Жаңадан сайланған Қазақстан Республикасының 
Президенті қызметіне кіріскен сәттен бастап, сондай-ақ 
Қазақстан Республикасының Президенті өз еркімен 
орнынан түсуіне, денсаулық жағдайына қарай өз міндет­
терін атқаруға тұрақты қабілетінің болмауына немесе 
қызметінен кетірілуіне байланысты мерзімінен бұрын 
лауазымынан босатылған не қайтыс болған жағдайда 
Қазақстан Республикасы Президентінің өкілеттігі тоқта­
тылады. Қызметінен кетірілгендерден басқа, Қазақстан 
Республикасының барлық бұрынғы Президенттерінің 
Қазақстан Республикасының экс-Президенті атағы болады.

 
45-бап
1. Қазақстан Республикасы Президентінің өз өкілеттігі 

кезеңінде өкілді органның депутаты болып сайлануға, өзге 
де ақы төленетін лауазымды атқаруға, кәсіпкерлік қызметті 
жүзеге асыруға, сондай-ақ саяси партияда болуға құқығы 
жоқ.

2. Қазақстан Республикасы Президентінің жақын туыс­
тарының мемлекеттік саяси қызметші лауазымында, квази­
мемлекеттік сектор субъектілерінің басшы лауазымында 
болуға құқығы жоқ.

 
46-бап
Қазақстан Республикасының Президенті:
1) Қазақстан халқына елдегі жағдай мен Қазақстан 

Республикасының ішкі және сыртқы саясатының негізгі 
бағыттары туралы жолдау жасайды;

2) депутаттардың жалпы санының көпшілік дауысымен 
берілген Құрылтай келісімімен Қазақстан Республикасы­
ның Вице-Президентін тағайындайды; Вице-Президентті 
лауазымынан босатады, оның өкілеттігін айқындайды.

Конституцияның 62-бабының 3-тармағында көзделген 
жағдайларды қоспағанда, Вице-Президентті тағайындауға 
келісім беруден қайта бас тартылған жағдайда Қазақстан 
Республикасының Президенті Құрылтайды таратуға 
құқылы;

3) Қазақстан Республикасы Құрылтайының кезекті 
және кезектен тыс сайлауын тағайындайды; Құрылтайдың 
бірінші сессиясын шақырады және оның депутаттарының 
Қазақстан халқына беретін антын қабылдайды; 
Құрылтайдың кезектен тыс сессиясын шақырады; 
Құрылтай ұсынған заңға бір ай ішінде қол қояды, заңды 
халыққа жариялайды немесе заңды не оның жекелеген 
баптарын қайта талқылап, дауысқа салу үшін қайтарады;

4) Құрылтайда өкілдігі бар саяси партиялар фракция­
ларымен консультациядан кейін Қазақстан Республикасы 
Премьер-Министрінің кандидатурасын келісім беру үшін 
Құрылтайдың қарауына ұсынады; депутаттардың жалпы 
санының көпшілік дауысымен берілген Құрылтай 
келісімімен Премьер-Министрді тағайындайды; Премьер-
Министрді лауазымынан босатады; Премьер-Министрдің 
ұсынуымен Үкімет құрылымын айқындайды; Құрылтаймен 
консультациядан кейін Премьер-Министр ұсынған Үкімет 
мүшелерін тағайындайды; сыртқы істер, қорғаныс, ішкі 
істер министрлерін дербес тағайындайды; Үкімет 
мүшелерін лауазымынан босатады; Үкімет мүшелерінің 
антын қабылдайды; аса маңызды мәселелер бойынша 
Үкімет отырыстарына төрағалық етеді.

Конституцияның 62-бабының 3-тармағында көзделген 
жағдайларды қоспағанда, Премьер-Министрді тағайын­
дауға келісім беруден қайта бас тартылған жағдайда 
Қазақстан Республикасының Президенті Құрылтайды 
таратуға құқылы;

5) Қазақстан Республикасы Конституциялық Сотының 
Төрағасын, Жоғарғы Сотының Төрағасын, Ұлттық Банкінің 
Төрағасын, Бас Прокурорын, Ұлттық қауіпсіздік 
комитетінің Төрағасын, Орталық сайлау комиссиясының 
Төрағасын, Жоғары аудиторлық палатасының Төрағасын, 
Жоғары Сот Кеңесінің Төрағасын, Мемлекеттік күзет 
қызметінің Бастығын, Қазақстан Республикасындағы Адам 
құқықтары жөніндегі уәкілді тағайындайды және оларды 
лауазымынан босатады;

6) Қазақстан Республикасының Президентіне тікелей 
бағынатын және есеп беретін мемлекеттік органдарды 
құрады, таратады және қайта құрады, олардың басшыларын 
тағайындайды және лауазымынан босатады;

7) Қазақстан Республикасы дипломатиялық өкілдік­
терінің басшыларын тағайындайды және кері шақырып 
алады;

8) депутаттардың жалпы санының көпшілік дауысымен 
берілген Құрылтай келісімімен Конституциялық Соттың 
он судьясын сегіз жыл мерзімге, Орталық сайлау 
комиссиясының алты мүшесін бес жыл мерзімге, Жоғары 
аудиторлық палатаның сегіз мүшесін бес жыл мерзімге 
тағайындайды; оларды лауазымынан босатады.

Конституцияның 62-бабының 3-тармағында көзделген 
жағдайларды қоспағанда, Конституциялық Сот судьяларын, 
Орталық сайлау комиссиясы мен Жоғары аудиторлық 
палата мүшелерін тағайындауға келісім беруден қайта бас 
тартылған жағдайда Қазақстан Республикасының 
Президенті Құрылтайды таратуға құқылы;

9) Қазақстан Республикасы Қарулы Күштерінің 
Жоғарғы Бас Қолбасшысы болып табылады, Қарулы 
Күштердің жоғары қолбасшылығын тағайындайды және 
лауазымынан босатады;

10) жалпыхалықтық референдум өткізу туралы шешім 
қабылдайды;

11) адамның және Қазақстан Республикасы азаматының 
құқықтары мен бостандықтарын қорғау, ұлттық 
қауіпсіздікті, мемлекеттің Егемендігі мен тұтастығын 
қамтамасыз ету мүддесінде Конституциялық Сотқа күшіне 
енген заңның немесе өзге де құқықтық актінің Консти­
туцияға сәйкестігін қарау туралы және Конституцияның 
93-бабында көзделген жағдайда қорытынды беру туралы 
өтініш жібереді;

12) Қазақстан Республикасының атынан келіссөздер 
жүргізеді және халықаралық шарттарға қол қояды; 
ратификациялық грамоталарға қол қояды; шет мемле­
кеттердің Қазақстан Республикасында аккредиттелген 
дипломатиялық өкілдіктері басшыларының, сондай-ақ 
халықаралық ұйым басшыларының сенім және кері 
шақырып алу грамоталарын қабылдайды;

13) мемлекеттік наградаларды, құрметті атақтарды 
белгілейді;

14) мемлекеттік наградалармен марапаттайды, құрметті 
атақтарды, жоғары әскери және өзге де атақтарды, 
сыныптық шендерді, дипломатиялық дәрежелерді, 
біліктілік сыныптарын береді;

15) Қазақстан Республикасының азаматтығы мәселесін, 
саяси баспана беру мәселесін шешеді;

16) кешірім беруді жүзеге асырады;
17) Қазақстан Республикасының Тәуелсіздігі мен 

аумағының тұтастығына, ішкі саяси тұрақтылығына, 
азаматтарының қауіпсіздігіне тікелей қатер төнсе және бұл 
мемлекеттік конституциялық органдардың жұмыс істеуін 
бұзуға алып келсе, Қазақстан Республикасының Премьер-
Министрімен және Құрылтайы Төрағасымен ресми 
консультациядан кейін Қазақстан Республикасының бүкіл 
аумағында немесе жекелеген аймақтарында төтенше 
жағдай енгізуді, Қазақстан Республикасының Қарулы 
Күштерін қолдануды қоса алғанда, осы мән-жайлар талап 
ететін шараларды қабылдайды;

18) Қазақстан Республикасына қарсы агрессия жасалған 
не оның қауіпсіздігіне сырттан тікелей қатер төнген 
жағдайда Қазақстан Республикасының бүкіл аумағында 
немесе оның жекелеген аймақтарында соғыс жағдайын 
енгізеді, ішінара не жалпы жұмылдыру жариялайды, бұл 
жөнінде Қазақстан Республикасының Құрылтайына дереу 
хабарлайды;

19) өзіне бағынатын Мемлекеттік күзет қызметін 
құрады;

20) Қазақстан Республикасы Президентінің Әкімшілігін 
құрады;

21) Қауіпсіздік Кеңесін, өзге де консультативтік-
кеңесші органдарды, сондай-ақ Жоғары Сот Кеңесін 
құрады;

22) Қазақстан Республикасының Конституциясы мен 
заңдарына сәйкес басқа да өкілеттіктерді жүзеге асырады.

 
47-бап
1. Қазақстан Республикасының Президенті Консти­

туция мен заңдар негізінде және олардың орындалуы үшін 
Қазақстан Республикасының бүкіл аумағында міндетті 
күші бар жарлықтар мен өкімдер шығарады.

2. Қазақстан Республикасының Президенті Құрылтай 
өкілеттігі мерзімінен бұрын тоқтатылып, ол уақытша 
болмаған кезеңде Қазақстан Республикасының конс­
титуциялық заң күші немесе заң күші бар жарлықтар 
шығарады.

3. Қазақстан Республикасының Президенті қол 
қойғанға дейін заңдарды Құрылтай Төрағасы мен Премьер-
Министр алдын ала қол қойып бекемдейді және оларға 
заңдардың Конституция мен заңдарға сәйкестігі үшін 
жауаптылық жүктеледі.

Үкімет бастамасымен шығарылатын Қазақстан 
Республикасы Президентінің актілерін Премьер-Министр 
алдын ала қол қойып бекемдейді және оған актілердің 
Конституция мен заңдарға сәйкестігі үшін жауаптылық 
жүктеледі.

 48-бап
1. Қазақстан Республикасының Президентіне, оның ар-

намысы мен қадір-қасиетіне қол сұғылмайды.
Мемлекетке опасыздық жасауды қоспағанда, 

Президент өкілеттігін атқару кезіндегі әрекеті үшін 
Қазақстан Республикасының Президенті қылмыстық және 
әкімшілік жауаптылыққа тартылмайды.

2. Қазақстан Республикасының Президенті мен оның 
отбасын қамтамасыз ету, қызмет көрсету және күзету 
мемлекет есебінен жүзеге асырылады.

3. Осы баптың ережелері Қазақстан Республикасының 
экс-Президенттеріне қолданылады.

 
49-бап
1. Қазақстан Республикасының Вице-Президентін 

депутаттардың жалпы санының көпшілік дауысымен беріл­
ген Қазақстан Республикасы Құрылтайының келісімімен 
Қазақстан Республикасының Президенті тағайындайды.

2. Вице-Президенттің өз өкілеттігі кезеңінде өкілді 
органның депутаты болып сайлануға, өзге де ақы төленетін 
лауазымды атқаруға, кәсіпкерлік қызметті жүзеге асыруға, 
сондай-ақ саяси партияда болуға құқығы жоқ.

3. Вице-Президент Қазақстан Республикасы Прези­
дентінің тапсырмасы бойынша Құрылтаймен, Үкіметпен 
және басқа да мемлекеттік органдармен өзара іс-қимыл 
жасау кезінде Президент атынан өкілдік етеді, сондай-ақ 
Президент айқындайтын өзге де өкілеттіктерді жүзеге 
асырады.

 
50-бап
1. Қазақстан Республикасының Президенті Қазақстан 

Республикасының Конституциялық Сотына мәлімдеме 
беру арқылы өз еркімен орнынан түсуге құқылы. 
Конституциялық Сот Қазақстан Республикасы Прези­
дентінің орнынан түсу туралы мәлімдемені өзі және өз 
еркімен бергенін растайды. Конституциялық Сот 
қорытынды берген сәттен бастап Қазақстан Республи­
касының Президенті өз еркімен орнынан түсуіне 
байланысты лауазымынан босатылды деп саналады.

2. Қазақстан Республикасының Президенті денсау­
лығына байланысты өз міндеттерін атқаруға тұрақты 
қабілеті болмаған жағдайда мерзімінен бұрын лауазымынан 
босатылуы мүмкін. Бұл жағдайда Құрылтай депутаттардан 
және тиісті медицина салаларының мамандарынан тұратын 
комиссия құрады. Мерзімінен бұрын босату туралы шешім 
комиссияның қорытындысы негізінде және Конституция­
лық Соттың белгіленген конституциялық рәсімдердің 
сақталғаны туралы қорытындысы негізінде Құрылтай 
отырысында депутаттардың жалпы санының кемінде 
төрттен үшінің дауысымен қабылданады.

3. Қазақстан Республикасының Президенті өз өкілет­
тігін атқару кезіндегі әрекеті үшін мемлекетке опасыздық 
жасағанда ғана жауапты болады және бұл үшін Құрылтай 
оны қызметінен кетіруі мүмкін. Қазақстан Республикасының 
Президентіне мемлекетке опасыздық жасады деп айып тағу 
және оны тергеп-тексеру туралы бастаманы Құрылтай 
депутаттары жалпы санының кемінде үштен бірі көтереді. 
Бұл мәселе бойынша шешім Құрылтай депутаттарының 
жалпы санының көпшілік дауысымен қабылданады. 
Құрылтай тағылған айыпты тергеп-тексеруді ұйым­
дастырады және оның нәтижелері Құрылтай депутаттары 
жалпы санының көпшілік дауысымен Құрылтай 
отырысының қарауына шығарылады. Бұл мәселе бойынша 
түпкілікті шешім Жоғарғы Соттың айып тағудың негізділігі 
туралы қорытындысы және Конституциялық Соттың 
белгіленген конституциялық рәсімдердің сақталғаны 
туралы қорытындысы болған жағдайда Құрылтай 
отырысында депутаттардың жалпы санының кемінде 
төрттен үшінің дауысымен қабылданады. Айып тағылған 
сәттен бастап екі ай ішінде түпкілікті шешім қабылданбаса, 
бұл Қазақстан Республикасының Президентіне қарсы 
айыпты қабылданбады деп тануға алып келеді. Қазақстан 
Республикасының Президентіне мемлекетке опасыздық 
жасады деп тағылған айыптың кез келген сатыда 
қабылданбауы осы мәселені қарауға бастамашы болған 
Құрылтай депутаттарының өкілеттігін мерзімінен бұрын 
тоқтатуға алып келеді.

4. Қазақстан Республикасының Президентін қызметінен 
кетіру туралы мәселе Құрылтайдың өкілеттігін мерзімінен 
бұрын тоқтату мәселесін қарау кезеңінде ұсынылмайды.

 
51-бап
1. Қазақстан Республикасының Президенті өз еркімен 

орнынан түсуіне, денсаулық жағдайына қарай өз міндет­
терін атқаруға тұрақты қабілетінің болмауына немесе 
Қазақстан Республикасының Президенті қызметінен 
кетірілуіне байланысты мерзімінен бұрын лауазымынан 
босатылған, сондай-ақ қайтыс болған жағдайда Қазақстан 
Республикасы Президентінің өкілеттігі Вице-Президентке 
өтеді; Вице-Президенттің денсаулық жағдайына немесе 
жеке сипаттағы өзге де себептерге байланысты Қазақстан 
Республикасы Президентінің өкілеттігін қабылдауы 
мүмкін болмаған кезде Қазақстан Республикасы 
Президентінің өкілеттігі Құрылтай Төрағасына өтеді; 
Қазақстан Республикасы Президентінің өкілеттігін 
Құрылтай Төрағасының қабылдауы мүмкін болмаған кезде 
Қазақстан Республикасы Президентінің өкілеттігі Премьер-
Министрге өтеді.

Қазақстан Республикасы Президентінің өкілеттігін 
қабылдаудан бас тарту жөнінде шешім қабылдаған тұлға 
Конституциялық Сотқа Қазақстан Республикасы 
Президентінің өкілеттігін қабылдаудан бас тарту туралы 
мәлімдеме береді. Конституциялық Сот Қазақстан 
Республикасы Президентінің өкілеттігін қабылдаудан бас 
тарту туралы мәлімдемені осы тұлғаның өзі және өз еркімен 
бергенін растайды және қорытынды береді.

Қазақстан Республикасы Президентінің өкілеттігін 
қабылдаған тұлға тиісінше Вице-Президент, Құрылтай 
Төрағасы, Премьер-Министр өкілеттігін доғарады. Бұл 
жағдайда бос мемлекеттік лауазымдарға орналасу 
Конституцияда көзделген тәртіппен жүзеге асырылады.

2.	 Қазақстан Республикасының Президенті өз 
еркімен орнынан түсуіне, денсаулық жағдайына қарай өз 
міндеттерін атқаруға тұрақты қабілетінің болмауына 
немесе Қазақстан Республикасының Президенті қызметінен 
кетірілуіне байланысты мерзімінен бұрын лауазымынан 
босатылған не қайтыс болған күннен бастап жеті күн ішінде 
Құрылтай Қазақстан Республикасы Президентінің 
сайлауын өткізу туралы жариялайды. Сайлау Құрылтай 
тиісті шешім қабылдаған күннен бастап екі ай ішінде 
өткізіледі.

3. Осы баптың 1-тармағына сәйкес Қазақстан Респуб­
ликасы Президентінің өкілеттігін қабылдаған тұлғаның 
Конституцияға өзгерістер мен толықтырулар енгізуге бас­
тама жасауға, сондай-ақ Құрылтайды таратуға құқығы жоқ.

 
IV бөлім

Құрылтай
 
52-бап
1. Қазақстан Республикасының Құрылтайы – заң 

шығару билігiн жүзеге асыратын Қазақстан Респуб­
ликасының жоғары өкiлдi органы.

2. Құрылтайдың өкілеттігі оның бірінші сессиясы 
ашылған кезден басталады және жаңадан шақырылған 
Құрылтайдың бірінші сессиясының жұмысы басталған 
кезде аяқталады.

3. Құрылтайдың өкілеттігі Конституцияда көзделген 
жағдайда және белгіленген тәртіппен мерзімінен бұрын 
тоқтатылуы мүмкін.

4. Құрылтайдың ұйымдастырылуы мен қызметі, оның 
депутаттарының құқықтық жағдайы конституциялық заңда 
айқындалады.

 
53-бап
1.	 Құрылтай біртұтас жалпыұлттық сайлау окру­

гінің аумағы бойынша пропорциялы өкілдік жүйе негізінде 
конституциялық заңда белгіленген тәртіппен сайланатын 
бір жүз қырық бес депутаттан тұрады.

2. Құрылтай депутаттарының өкілеттік мерзімі – бес 
жыл.

 
54-бап
1. Құрылтай депутаттары жалпыға бірдей, тең жəне 

төте сайлау құқығы негізінде жасырын дауыс беру арқылы 
сайланады. Құрылтай депутаттарының кезекті сайлауы 
жұмыс істеп тұрған Құрылтай шақырылымының өкілеттік 
мерзімі аяқталғанға дейін екі айдан кешіктірілмей 
өткізіледі.

2. Құрылтай депутаттарының кезектен тыс сайлауы 
Құрылтайдың өкілеттігі мерзімінен бұрын тоқтатылған 
күннен бастап екі ай ішінде өткізіледі.

3. Жиырма бес жасқа толған, Қазақстан Респуб­
ликасының азаматтығы бар, оның аумағында соңғы он жыл 
бойы тұрақты тұрып жатқан адам Құрылтай депутаты бола 
алады.

4. Құрылтай депутаттарының сайлауы конституциялық 
заңмен реттеледі.

5. Құрылтай депутаттары Қазақстан халқына ант 
береді.

 55-бап
1. Құрылтай депутаттары оның жұмысына қатысуға 

міндетті. Құрылтайда депутаттың жеке өзі дауыс береді. 
Депутат Құрылтай мен оның органдарының отырыстарына 
дәлелді себепсіз үш реттен артық қатыспаса, сол сияқты 
дауыс беру құқығын басқаға берсе, бұл заңда белгіленген 
жазалау шараларын қолдануға алып келеді.

2. Құрылтай депутатының басқа өкілді органның 
депутаты болуға, оқытушылық, ғылыми, шығармашылық 
қызметтен басқа ақы төленетін лауазымды атқаруға, 
кәсіпкерлік қызметті жүзеге асыруға, коммерциялық 
ұйымның басшы органының немесе байқаушы кеңесінің 
құрамына кіруге құқығы жоқ. Осы талаптарды бұзу 
депутаттың өкілеттігін тоқтатуға алып келеді.

3. Құрылтай депутатын қылмыс орнында немесе ауыр 
және аса ауыр қылмыс жасағанда ұстау жағдайларын 
қоспағанда, оны өз өкілеттігі мерзімі ішінде Құрылтайдың 
келісімінсіз ұстауға, күзетпен ұстауға, күштеп әкелуге, сот 
тәртібімен қолданылатын әкімшілік жазалауға, қылмыстық 
жауаптылыққа тартуға болмайды.

4. Құрылтай депутатының өкілеттігі депутат орнынан 
түскен, қайтыс болған, заңды күшіне енген сот шешімімен 
әрекетке қабілетсіз, қайтыс болған немесе хабарсыз кеткен 
деп танылған және Конституция мен конституциялық 
заңда көзделген өзге де жағдайда тоқтатылады.

Құрылтай депутаты:
1) Қазақстаннан тыс жерге тұрақты тұруға кеткен;
2) өзіне қатысты соттың айыптау үкімі заңды күшіне 

енген;
3) Қазақстан Республикасының азаматтығы тоқта­

тылған;
4) сайланған саяси партиясынан шыққан немесе 

шығарылған;
5) сайланған саяси партиясы қызметін тоқтатқан кезде 

мандатынан айырылады.
Құрылтай депутаттарының өкілеттігі Құрылтай 

таратылған жағдайда тоқтатылады.
5. Депутаттарға жазалау шараларын қолдануға, олар­

дың осы баптың 2-тармағының талаптарын және депутаттық 
әдеп қағидаларын сақтауына, сондай-ақ депутаттардың 
өкілеттігін тоқтатуға, оларды өкілеттігінен және қол 
сұғылмау кепілдігінен айыруға байланысты мәселелерді 
дайындау Қазақстан Республикасының Орталық сайлау 
комиссиясына жүктеледі.

 
56-бап
Құрылтай:
1) конституциялық заңдарды және заңдарды 

қабылдайды;
2) Қазақстан Республикасының Президенті қарсылық 

білдірген заңдарды немесе заң баптарын қарсылық 
жіберілген күннен бастап бір ай мерзімде қайта талқылап, 
дауысқа салады. Бұл мерзімнің сақталмауы Президент 
қарсылығының қабылданғанын білдіреді. Егер Құрылтай 
конституциялық заңдар немесе конституциялық заң 
баптары бойынша депутаттардың жалпы санының төрттен 
үшінің дауысымен, ал заңдар немесе заң баптары бойынша 
депутаттардың жалпы санының үштен екісінің дауысымен 
Президенттің қарсылығын еңсерсе, Президент бір ай ішінде 
конституциялық заңға немесе заңға қол қояды. Егер 
Президенттің қарсылығы еңсерілмесе, конституциялық заң 
немесе заң қабылданбады немесе Президент ұсынған 
редакцияда қабылданды деп саналады;

3) соғыс және бітім мәселелерін шешеді;
4) Қазақстан Республикасы Президентінің ұсынысы 

бойынша бейбітшілік пен қауіпсіздікті сақтау жөніндегі 
халықаралық міндеттемелерді орындау үшін Қазақстан 
Республикасының Қарулы Күштерін қолдану туралы 
шешім қабылдайды;

5) Қазақстан Республикасы Президентінің сайлауын 
жариялайды;

6) жалпыхалықтық референдум тағайындау туралы 
бастама көтереді;

7) Қазақстан Республикасының Президентіне Құрыл­
тай депутаттары жалпы санының көпшілік дауысымен 
Қазақстан Республикасының Вице-Президентін тағайын­
дауға келісім береді;

8) Қазақстан Республикасының Президентіне Құрылтай 
депутаттары жалпы санының көпшілік дауысымен 
Қазақстан Республикасының Премьер-Министрін тағайын­
дауға келісім береді;

9) Қазақстан Республикасы Президентінің Консти­
туциялық Сот судьяларын, Орталық сайлау комиссиясы, 
Жоғары аудиторлық палата мүшелерін тағайындауына 
Құрылтай депутаттары жалпы санының көпшілік 
дауысымен келісім береді;

10) Қазақстан Республикасы Президентінің ұсынуымен 
Қазақстан Республикасы Жоғарғы Сотының судьяларын 
сайлайды және лауазымынан босатады, олардың антын 
қабылдайды;

11) Конституциялық Сот судьяларын, Жоғарғы Сот 
судьяларын қол сұғылмау кепілдігінен айырады;

12) Құрылтай депутатының өкілеттігін тоқтатады,
сондай-ақ Қазақстан Республикасы Бас Прокурорының 

ұсынуымен Құрылтай депутатын қол сұғылмау кепілдігінен 
айыру мәселесін шешеді;

13) Құрылтай депутаттары жалпы санының кемінде 
бестен бірінің бастамасы бойынша Құрылтай депутаттары 
жалпы санының көпшілік дауысымен Үкіметке сенімсіздік 
вотумын білдіруге құқылы;

14) Конституциялық Соттың Қазақстан 
Республикасындағы конституциялық заңдылықтың жай-
күйі туралы жыл сайынғы жолдауын тыңдайды;

15) жылына екі рет Жоғары аудиторлық палата 
Төрағасының есебін тыңдайды;

16) Үкімет пен Жоғары аудиторлық палатаның 
республикалық бюджеттің атқарылуы туралы есептерін 
талқылайды және бекітеді. Құрылтайдың республикалық 
бюджеттің атқарылуы туралы Үкімет есебін бекітпеуі 
Құрылтайдың Үкіметке сенімсіздік вотумын білдіруі деп 
саналады;

17) Құрылтай депутаттары жалпы санының кемінде 
үштен бірінің бастамасымен Қазақстан Республикасы 
Үкіметі мүшелерінің өз қызметі жөніндегі есептерін 
тыңдауға құқылы. Үкімет мүшесі Қазақстан Респуб­
ликасының заңдарын орындамаған жағдайда, есепті тыңдау 
қорытындысы бойынша Құрылтай депутаттары жалпы 
санының кемінде үштен екісінің дауысымен Қазақстан 
Республикасының Президентіне оны лауазымынан босату 
туралы өтініш білдіру жөнінде шешім қабылдауға құқылы. 
Бұл жағдайда Қазақстан Республикасының Президенті 
Үкімет мүшесін лауазымынан босатады;

18) өз құзыретіндегі мәселелер бойынша тыңдау 
өткізеді;

19) өз қызметінің регламентін қабылдайды және Құ­
рылтайдың жұмысын ұйымдастыруға, ішкі тәртібіне бай­
ланысты мәселелер бойынша өзге де шешім қабылдайды;

20) Құрылтайдың үйлестіру органын және жұмыс 
органдарын құрады;

21) Құрылтай комиссияларын құрады, төрағаларын 
сайлайды және лауазымынан босатады, комиссиялардың 
қызметі туралы есепті тыңдайды;

22) Құрылтайға Конституциямен жүктелген өзге де 
өкілеттіктерді жүзеге асырады.

57-бап
1. Құрылтайды мемлекеттік тілді жетік меңгерген 

депутаттар арасынан Құрылтай депутаттары жалпы 
санының көпшілік дауысымен жасырын дауыс беру арқылы 
сайланған Төраға басқарады. Құрылтай Төрағасының 
лауазымына кандидатураны Қазақстан Республикасының 
Президенті ұсынады.

Құрылтай Төрағасын сайлаудан қайта бас тартқан 
жағдайда Қазақстан Республикасының Президенті 
Құрылтайды таратуға құқылы.

2. Құрылтай депутаттарының жалпы санының көпшілігі 
дауыс берген жағдайда Құрылтай Төрағасы лауазымынан 
кері шақырып алынуы, сондай-ақ орнынан түсуі мүмкін.

3. Құрылтай Төрағасы:
1) Құрылтай отырысын шақырады және оған төрағалық 

етеді;
2) Құрылтайдың қарауына енгізілетін мәселелерді 

дайындауға жалпы басшылық етеді;
3) Құрылтай Төрағасының орынбасарларын лауазымға 

сайлау үшін Құрылтайға кандидатуралар ұсынады;
4) Құрылтайдың қызметінде регламенттің сақталуын 

қамтамасыз етеді;
5) Құрылтайдың үйлестіру органының қызметіне 

басшылық етеді;
6) Құрылтай шығаратын актіге қол қояды;
7) өзіне Құрылтай регламентімен жүктелетін басқа да 

міндеттерді атқарады.
4. Конституцияда өзгеше көзделмесе, Құрылтай 

Төрағасы Құрылтай сессиясын ашады.
5. Құрылтай Төрағасы өз құзыретіндегі мәселелер 

бойынша өкім шығарады.

58-бап
1. Құрылтай сессиясы отырыс түрінде өткізіледі.
2. Құрылтайдың бірінші сессиясын Қазақстан 

Республикасының Президенті сайлау қорытындысы 
жарияланған күннен бастап отыз күннен кешіктірмей 
шақырады.

3. Құрылтайдың кезекті сессиясы жылына бір рет, 
қыркүйектің бірінші жұмыс күні мен маусымның соңғы 
жұмыс күні аралығында өткізіледі.

4. Сессия Құрылтай отырысында ашылады және 
жабылады. Құрылтай сессиясын, әдетте, Қазақстан Респуб­
ликасының Президенті ашады. Құрылтай сессиялары 
арасындағы кезеңде Қазақстан Республикасының 
Президенті өз бастамасымен, Құрылтай Төрағасының 
немесе Құрылтай депутаттары жалпы санының кемінде 
үштен бірінің ұсынысымен Құрылтайдың кезектен тыс 
сессиясын шақыра алады. Онда сессияны шақыруға негіз 
болған мәселелер ғана қаралуы мүмкін.

5. Құрылтай отырысы Құрылтай депутаттары жалпы 
санының кемінде үштен екісі қатысқан жағдайда өткізіледі.

6. Құрылтай отырысы ашық түрде өтеді. Регламентте 
көзделген жағдайда отырыс жабық түрде өткізілуі мүмкін. 
Қазақстан Республикасы Президентінің, Вице-Прези­
денттің, Премьер-Министрдің және Үкімет мүшелерінің, 
Қазақстан Халық Кеңесі Төрағасының, Ұлттық Банк 
Төрағасының, Бас Прокурордың, Ұлттық қауіпсіздік 
комитеті Төрағасының кез келген отырысқа қатысуға және 
сөз сөйлеуге құқығы бар.

 
59-бап
1. Құрылтай конституциялық заңда саны айқындалатын 

тұрақты комитеттер, сондай-ақ комиссиялар құрады.
2. Комитеттер мен комиссиялар өз құзыретіндегі 

мәселелер бойынша қаулы шығарады.
 
60-бап
1. Заң шығаруға бастама жасау құқығы Қазақстан 

Республикасының Президентіне, Құрылтай депутаттарына, 
Үкіметке, Қазақстан Халық Кеңесіне тиесілі және тек қана 
Құрылтайда іске асырылады.

2. Қазақстан Республикасының Президенті заң 
жобаларын қараудың басымдығын айқындауға құқылы, 
бұл тиісті заң жобалары бірінші кезекте екі ай ішінде 
қабылдануға тиіс дегенді бiлдiредi.

3. Құрылтай:
1) жеке және заңды тұлғалардың құқық субъектісі 

болуына, азаматтық құқықтары мен бостандықтарына, 
жеке және заңды тұлғалардың міндеттемелері мен 
жауаптылығына;

2) меншік режиміне және өзге де заттық құқықтарға;
3) мемлекеттік органдар мен жергілікті өзін-өзі басқару 

органдарын ұйымдастырудың және олардың қызметінің, 
мемлекеттік және әскери қызметтің негіздеріне;

4) салық салуға, алымдар мен басқа да міндетті 
төлемдерді белгілеуге немесе олардың күшін жоюға;

5) республикалық бюджет, мемлекеттік қарыз, 
Қазақстан Республикасының экономикалық және өзге де 
көмек көрсету мәселелеріне;

6) сот құрылысы мен сот ісін жүргізу мәселелеріне;
7) рақымшылық жасау мәселелеріне;
8) білімге, ғылымға, мәдениетке, денсаулық сақтауға 

және әлеуметтік қамсыздандыруға;
9) кәсіпорындарды және олардың мүлкін жеке­

шелендіруге;
10) қоршаған ортаны қорғауға;
11) Қазақстан Республикаcының әкімшілік-аумақтық 

құрылысына;
12) мемлекет қорғанысы мен қауіпсіздігін қамтамасыз 

етуге;
13) Қазақстан Республикасының мемлекеттік рәміз­

деріне;
14) халықаралық шарттарды ратификациялауға және 

денонсациялауға;
15) мемлекеттік наградалар мен құрметті атақтарға;
16) Конституцияға сәйкес өзге де мәселелерге қатысты 

аса маңызды қоғамдық қатынастарды реттейтін, негіз 
құраушы қағидаттар мен нормаларды белгілейтін заң 
шығаруға құқылы.

4. Халықтың өмірі мен денсаулығына, конституциялық 
құрылысқа, қоғамдық тәртіптің сақталуына, елдің 
экономикалық қауіпсіздігіне қатер төндіретін жағдайларға 
жедел ден қою мақсатында Қазақстан Республикасының 
Үкіметі заң шығару бастамасымен енгізген заң жобаларын 
Құрылтай дереу қарауға тиіс.

Осы тармақтың бірінші бөлігінде көзделген заң 
жобалары Құрылтайға енгізілген жағдайда Үкімет өзіне 
жауапкершілік ала отырып, осы баптың 3-тармағында 
көрсетілген мәселелер бойынша заң күші бар уақытша 
нормативтік құқықтық акт қабылдауға құқылы. Мұндай акт 
Құрылтай қабылдаған заң күшіне енгенге дейін немесе 
Құрылтай заң жобаларын қабылдамай тастағанға дейін 
қолданыста болады.

5. Құрылтай қабылдаған заң он күн ішінде Қазақстан 
Республикасының Президентіне қол қоюға ұсынылады.

Құрылтай заң жобасын депутаттардың жалпы санының 
көпшілік дауысымен тұтастай қабылдамай тастауға 
құқылы. Мұндай жағдайда заң жобасы қабылданбады деп 
саналады және бастамашыға қайтарылады.

6. Мемлекеттік кірісті қысқартуды немесе мемлекеттік 
шығысты ұлғайтуды көздейтін заң жобалары Үкіметтің оң 
қорытындысы болған кезде ғана енгізілуі мүмкін. Қазақстан 
Республикасы Президентінің заң шығару бастамасымен 
Құрылтайға енгізілетін заң жобалары үшін мұндай 
қорытынды талап етілмейді.

7. Үкімет енгізген заң жобасы қабылданбаса, Премьер-
Министр Құрылтай отырысында Үкіметке сенім білдіру 
мәселесін қоюға құқылы. Бұл мәселе сенім білдіру мәселесі 
қойылғаннан бастап қырық сегіз сағаттан кейін ғана 
дауысқа салынады. Егер сенімсіздік вотумы туралы ұсыныс 
Құрылтай депутаттары жалпы санының көпшілік дауысын 
алмаса, заң жобасы дауысқа салынбай қабылданды деп 
саналады. Алайда Үкімет бұл құқықты жылына екі реттен 
артық пайдалана алмайды.

61-бап
1. Құрылтай Қазақстан Республикасының бүкіл 

аумағында міндетті күші бар заң және қаулы қабылдайды.
2. Заң Қазақстан Республикасының Президенті қол 

қойғаннан кейін күшіне енеді.
3. Конституциялық заң Қазақстан Республикасының 

Конституциясында көзделген мәселелер бойынша 
Құрылтай депутаттары жалпы санының кемінде үштен 
екісінің дауысымен қабылданады.

4. Конституцияда өзгеше көзделмесе, Құрылтай 
депутаттардың жалпы санының көпшілік дауысымен заңды 
қабылдайды.

Конституцияда өзгеше көзделмесе, Құрылтай қаулысы 
депутаттардың жалпы санының көпшілік дауысымен 
қабылданады.

5. Заңдар, Құрылтай қаулылары Конституцияға қайшы 
келмеуге тиіс. Құрылтай қаулылары заңдарға қайшы 
келмеуге тиіс.

6. Қазақстан Республикасының заңнамалық және өзге 
де нормативтік құқықтық актілерін әзірлеу, ұсыну, 
талқылау, қолданысқа енгізу және жариялау тәртібі заңмен 
және Құрылтай регламентімен реттеледі.

62-бап
1. Қазақстан Республикасының Президенті Құрылтай 

Төрағасымен және Премьер-Министрмен консультациядан 
кейін Құрылтайды таратуға құқылы.

2. Құрылтай келісімімен тағайындалатын лауазымға 
Президент ұсынған кандидатураны тағайындауға келісім 
беруден қайта бас тартылған, сондай-ақ Құрылтай 
Төрағасын сайлаудан қайта бас тартылған жағдайда 
Қазақстан Республикасының Президенті Құрылтайды 
таратуға құқылы.

3. Құрылтайды төтенше жағдай немесе соғыс жағдайы 
кезінде, Президент өкілеттігінің соңғы алты айында, 
сондай-ақ алдыңғы таратудан кейінгі бір жыл ішінде 
немесе Конституцияның 51-бабының 3-тармағында 
белгіленген жағдайда таратуға болмайды.

 
V бөлім
Үкімет

 
63-бап
1. Қазақстан Республикасының Үкіметі Қазақстан 

Республикасының атқарушы билігін жүзеге асырады, 
атқарушы органдар жүйесін басқарады және олардың 
қызметіне басшылық етеді.

2. Үкімет – алқалы орган, ол өз қызметінде Қазақстан 
Республикасының Президенті мен Құрылтай алдында 
жауапты.

3. Үкімет мүшелері Конституцияның 56-бабының 17) 
тармақшасында көзделген жағдайда Құрылтайға есеп 
береді.

4. Үкіметтің құзыреті, ұйымдастырылу және қызмет 
тәртібі конституциялық заңда айқындалады.

3-бет

64-бап
1. Үкіметті Қазақстан Республикасының Президенті 

Конституцияда көзделген тәртіппен құрады.
2. Қазақстан Республикасының Премьер-Министрі 

Қазақстан Республикасының Президентіне Премьер-
Министр тағайындалғаннан кейін он күн ішінде Үкіметтің 
құрылымы мен құрамы туралы ұсыныс енгізеді.

3. Үкімет мүшелері Қазақстан Республикасының халқы 
мен Президентіне ант береді.

 
65-бап
Үкімет:
1) мемлекеттiң әлеуметтiк-экономикалық саясатының, 

қорғаныс қабiлетiнiң, қауiпсiздiгiнiң, қоғамдық тәртiптi 
қамтамасыз ету ісінің негiзгi бағыттарын әзiрлейдi және 
олардың жүзеге асырылуын ұйымдастырады;

2) Құрылтайға республикалық бюджетті және оның 
атқарылуы туралы есепті ұсынады, бюджеттің атқарылуын 
қамтамасыз етеді;

3) Құрылтайға заң жобаларын енгізеді және заңдардың 
орындалуын қамтамасыз етеді;

4) мемлекеттік меншікті басқаруды ұйымдастырады;
5) Қазақстан Республикасының сыртқы саясатын 

жүргізу шараларын әзірлейді;
6) министрліктердің, өзге де орталық және жергілікті 

атқарушы органдардың қызметіне басшылық етеді;
7) Қазақстан Республикасының министрліктері, өзге де 

орталық және жергілікті атқарушы органдары актілерінің 
толық немесе бір бөлігінде күшін жояды не қолданысын 
тоқтата тұрады;

8) мемлекеттік бюджет есебінен қамтылатын барлық 
орган үшін қаржыландырудың және қызметкерлерге еңбек­
ақы төлеудің бірыңғай жүйесін Қазақстан Республикасы 
Президентiнің келісімімен бекітеді;

9) өзіне Конституциямен, заңдармен және Қазақстан 
Республикасы Президентiнің актілерімен жүктелген өзге 
де функцияларды орындайды.

 
66-бап
Қазақстан Республикасының Премьер-Министрі:
1) Үкімет қызметін ұйымдастырады және басқарады, 

оның жұмысы үшін дербес жауап береді;
2) Үкімет қаулысына қол қояды;
3) Үкімет қызметінің негізгі бағыттары жөнінде және 

оның барлық аса маңызды шешімдері туралы Президент 
пен Құрылтайға баяндайды;

4) Үкімет қызметін ұйымдастыруға және басқаруға 
байланысты басқа да функцияларды орындайды.

 
67-бап
1. Үкімет мүшелері өз құзыреті шегінде дербес шешім 

қабылдайды және өзіне бағынысты мемлекеттік орган­
дардың жұмысы үшін Премьер-Министр алдында дербес 
жауап береді. Үкімет жүргізіп отырған саясатпен келіс­
пейтін немесе оны іске асырмайтын Үкімет мүшесі орнынан 
түсуге өтініш береді не лауазымынан босатылуға тиіс.

2. Үкімет мүшелерінің өкілді органның депутаты болу­
ға, оқытушылық, ғылыми, шығармашылық қызметтен 
басқа ақы төленетін лауазымды атқаруға, кәсіпкерлік қыз­
метті жүзеге асыруға, сондай-ақ Қазақстан Республикасы­
ның заңнамасына сәйкес өзінің лауазымдық міндеті 
болатын жағдайларды қоспағанда, коммерциялық ұйымның 
басқарушы органының немесе байқаушы кеңесінің 
құрамына кіруге құқығы жоқ.

 
68-бап
1. Үкімет өз құзыретіндегі мәселелер бойынша 

Қазақстан Республикасының бүкіл аумағында міндетті 
күші бар қаулы шығарады.

2. Премьер-Министр Қазақстан Республикасының 
бүкіл аумағында міндетті күші бар өкім шығарады.

3. Үкімет қаулылары мен Премьер-Министрдің 
өкімдері Конституцияға, заңдарға, Қазақстан Республикасы 
Президентінің актілеріне қайшы келмеуге тиіс.

 
69-бап
1. Үкімет жаңадан сайланған Құрылтай алдында өз 

өкілеттігін доғарады.
2. Үкімет және оның кез келген мүшесі өздеріне 

жүктелген функцияларды одан әрі орындау мүмкін емес 
деп есептесе, Қазақстан Республикасының Президентіне 
орнынан түсу туралы мәлімдеме беруге құқылы.

3. Құрылтай Үкіметке сенімсіздік вотумын білдірген 
жағдайда Үкімет Қазақстан Республикасының Президен­
тіне орнынан түсу туралы мәлімдейді.

4. Орнынан түсуді қабылдау немесе қабылдамау 
туралы мәселені Қазақстан Республикасының Президенті 
он күн ішінде қарайды.

5. Орнынан түсуді қабылдау Үкіметтің не оның тиісті 
мүшесінің өкілеттігі тоқтатылғанын білдіреді.

Премьер-Министрдің орнынан түсуін қабылдау бүкіл 
Үкіметтің өкілеттігі тоқтатылғанын білдіреді.

6. Үкіметтің немесе оның мүшесінің орнынан түсуі 
қабылданбаған жағдайда Қазақстан Республикасының 
Президенті оған міндеттерін одан әрі атқаруды тапсырады.

7. Қазақстан Республикасының Президенті өз 
бастамасымен Үкіметтің өкілеттігін тоқтату туралы шешім 
қабылдауға және оның кез келген мүшесін лауазымынан 
босатуға құқылы. Премьер-Министрді лауазымынан босату 
бүкіл Үкіметтің өкілеттігі тоқтатылғанын білдіреді.

VI бөлім
Қазақстан Халық Кеңесі

 
70-бап
1. Қазақстан Халық Кеңесі – Қазақстан Республикасы 

халқының мүддесін білдіретін жоғары консультативтік 
орган.

2. Қазақстан Халық Кеңесі Қазақстан Республикасының 
азаматтарынан құралады.

3. Қазақстан Халық Кеңесін құру, оның құрамын 
қалыптастыру тәртібі, өкілеттігі және қызметінің 
ұйымдастырылуы конституциялық заңда айқындалады.

 
71-бап
Қазақстан Халық Кеңесі:
1) мемлекеттің ішкі саясатының негізгі бағыттары, 

қоғамдық келісімді, жалпыұлттық бірлік пен ынтымақты 
нығайту, Қазақстан Республикасы қызметінің негіз 
құраушы қағидаттарын және жалпыұлттық құндылықтарды 
ілгерілету жөнінде ұсыныстар мен ұсынымдар әзірлейді;

2) Құрылтайға заң жобаларын енгізеді;
3) жалпыхалықтық референдум тағайындау туралы 

бастама көтереді;
4) конституциялық заңға сәйкес өзге де өкілеттіктерді 

жүзеге асырады.

VII бөлім
Конституциялық Сот

 
72-бап
1. Қазақстан Республикасының Конституциялық Соты 

– конституциялық бақылауды жүзеге асыратын және бүкіл 
ел аумағында Қазақстан Республикасы Конституциясының 
үстемдігін қамтамасыз ететін тәуелсіз мемлекеттік орган.

2. Конституциялық Сот Төраға мен он судьядан тұрады. 
Олардың өкілеттік мерзімі – сегіз жыл.

Конституцияға сәйкес бір адам бір реттен артық 
Конституциялық Сот судьясы болып тағайындалмайды.

3. Конституциялық Сот Төрағасын Қазақстан 
Республикасының Президенті тағайындайды және ол 
өкілеттік мерзімі ішінде Конституциялық Сот судьясы да 
болады.

Конституцияға сәйкес бір адам бір реттен артық 
Конституциялық Сот Төрағасы болып тағайындалмайды.

4. Конституциялық Сот судьяларын депутаттардың 
жалпы санының көпшілік дауысымен берілген Құрылтай 
келісімімен Қазақстан Республикасының Президенті 
тағайындайды.

Конституциялық Сот Төрағасының орынбасарын 
Конституциялық Сот Төрағасының ұсынуымен Консти­
туциялық Сот судьялары арасынан Қазақстан 
Республикасының Президенті тағайындайды.

5. Конституциялық Сот судьясының депутат мандатын 
қатар алып жүруіне, оқытушылық, ғылыми, шығармашылық 
қызметтен басқа ақы төленетін лауазымды атқаруына, 
кәсіпкерлік қызметті жүзеге асыруына, сондай-ақ 
коммерциялық ұйымның басқарушы органының немесе 
байқаушы кеңесінің құрамына кіруіне болмайды.

6. Конституциялық Сот Төрағасы мен судьяларын 
қылмыс орнында немесе ауыр және аса ауыр қылмыс 
жасағанда ұстау жағдайларын қоспағанда, оларды өз 
өкілеттігі мерзімі ішінде тиісінше Қазақстан Республикасы 
Президентінің не Құрылтайдың келісімінсіз ұстауға, 
күзетпен ұстауға, күштеп әкелуге, сот тәртібімен 
қолданылатын әкімшілік жазалауға, қылмыстық 
жауаптылыққа тартуға болмайды.

7. Конституциялық Соттың ұйымдастырылуы және 
қызметі конституциялық заңмен реттеледі.

 73-бап
1. Конституциялық Сот Қазақстан Республикасы 

Президентінің, Құрылтай Төрағасының, Құрылтай 
депутаттарының жалпы санының кемінде бестен бірінің, 
Премьер-Министрдің өтініші бойынша:

1) дау туындаған жағдайда Президенттің, Құрылтай 
депутаттарының сайлауын және жалпыхалықтық 
референдумды өткізудің дұрыстығы мәселесін шешеді;

2) Президент қол қойғанға дейін Құрылтай қабылдаған 
заңдардың Конституцияға сәйкестігін қарайды;

3) Құрылтай қабылдаған қаулылардың Конституцияға 
сәйкестігін қарайды;

4) халықаралық шарттарды ратификациялағанға дейін 
олардың Конституцияға сәйкестігін қарайды;

5) халықаралық ұйымдар мен олардың органдары 
шешімдерінің орындалуының Конституцияға сәйкестігін 
қарайды;

6) Конституция нормаларына ресми түсіндірме береді;
7) Конституцияның 50-бабының 2 және 3-тармақта­

рында белгіленген жағдайларда қорытынды береді.
2. Конституциялық Сот Конституцияның 46-бабының 

11) тармақшасында көзделген жағдайда – Президенттің 
өтiнiшiн, сондай-ақ Конституцияның 79-бабында 
белгiленген жағдайда соттың өтiнiшiн қарайды.

3. Конституциялық Сот Қазақстан Республикасы 
азаматтарының Конституцияда көзделген құқықтары мен 
бостандықтарына тікелей қатысты Қазақстан Республикасы 
нормативтік құқықтық актілерінің Конституцияға 
сәйкестігін олардың өтініштері бойынша қарайды.

Қазақстан Республикасы азаматтарының Консти­
туциялық Сотқа жүгіну тәртібі мен шарттары 
конституциялық заңда айқындалады.

4. Конституциялық Сот осы баптың 1-тармағының 4), 
5) және 6) тармақшаларында көрсетілген мәселелерді, 
сондай-ақ Қазақстан Республикасының нормативтік 
құқықтық актілерінің Конституцияға сәйкестігін Бас 
Прокурордың өтініші бойынша қарайды.

5. Конституциялық Сот адамның және азаматтың 
Конституцияда бекітілген құқықтары мен бостандықтарына 
қатысты Қазақстан Республикасының нормативтік 
құқықтық актілерінің Конституцияға сәйкестігін Адам 
құқықтары жөніндегі уәкілдің өтініші бойынша қарайды.

6. Конституциялық Сот Конституцияның 50-бабының 
1-тармағында және 51-бабының 1-тармағында белгіленген 
жағдайларда қорытынды береді.

 
74-бап
1. Конституцияның 73-бабы 1-тармағының 1) тармақ­

шасында көрсетілген мәселелер бойынша Конституциялық 
Сотқа өтініш берілген жағдайда тиісінше Қазақстан 
Республикасы Президентінің қызметіне кірісуі, Құрыл­
тайдың сайланған депутаттарын тіркеу, жалпыхалықтық 
референдум қорытындысын шығару тоқтатыла тұрады.

2. Конституцияның 73-бабы 1-тармағының 2) және 4) 
тармақшаларында көрсетілген мәселелер бойынша 
Конституциялық Сотқа өтініш берілген жағдайда тиісті 
актілерге қол қою не оларды ратификациялау мерзімінің 
өтуі тоқтатыла тұрады.

3. Конституциялық Сот өз шешімін конституциялық 
заңда белгіленген мерзімде шығарады.

 
75-бап
1. Конституцияға сәйкес келмейді деп танылған заңдар 

мен халықаралық шарттарға қол қойылмайды не 
ратификацияланбайды және олар қолданысқа енгізілмейді.

2. Конституцияға сәйкес келмейді деп танылған, оның 
ішінде адамның және азаматтың Конституцияда бекітілген 
құқықтары мен бостандықтарына нұқсан келтіреді деп 
танылған заңдар мен өзге де нормативтік құқықтық актілер, 
олардың жекелеген ережелері Конституциялық Сот шешім 
қабылдаған күннен немесе ол белгілеген күннен бастап 
қолданысын тоқтатады және қолданылмауға тиіс.

Конституциялық Сот берген түсіндірмеде Консти­
туцияға сәйкес келеді деп танылған заңдар мен өзге де 
нормативтік құқықтық актілер, олардың жекелеген 
ережелері осы түсіндірмедегідей қолданылуға тиіс.

3. Конституциялық Сот орындалуы Конституцияға 
сәйкес келмейді деп таныған халықаралық ұйымдар мен 
олардың органдарының шешімдері, оның ішінде жекелеген 
ережелері орындалмауға тиіс.

4. Конституциялық Сот шешімдері қабылданған 
күнінен бастап күшіне енеді, Қазақстан Республикасының 
бүкіл аумағында жалпыға бірдей міндетті, түпкілікті 
болады және оларға шағым жасалмайды.

 
VIII бөлім

Сот төрелiгi. Прокуратура.
Құқық қорғау тетіктері

 
76-бап
1. Қазақстан Республикасында сот төрелігін сот қана 

жүзеге асырады.
2. Сот билігі сот ісін жүргізудің заңда белгіленген 

азаматтық, әкімшілік, қылмыстық және өзге де нысандары 
арқылы жүзеге асырылады. Заңда көзделген жағдайда 
қылмыстық сот ісін жүргізу алқабилердің қатысуымен 
өтеді.

3. Қазақстан Республикасының соттары – Жоғарғы 
Сот, заңмен құрылған жергілікті және басқа да соттар.

4. Қазақстан Республикасының сот жүйесі 
Конституцияда және конституциялық заңда белгіленеді. 
Қандай да бір атаумен арнаулы және төтенше соттарды 
құруға жол берілмейді.

 
77-бап
1. Сот билігі Қазақстан Республикасының атынан 

жүзеге асырылады, ол адамның, азаматтың, ұйымдардың 
құқықтарын, бостандықтары мен заңды мүдделерін 
қорғауды, сондай-ақ Конституцияның, заңдардың, өзге де 
нормативтік құқықтық актілердің, Қазақстан Республикасы 
халықаралық шарттарының орындалуын мақсат етеді.

2. Сот билігі Конституцияның, заңдардың, өзге де 
нормативтік құқықтық актілердің, Қазақстан Республикасы 
халықаралық шарттарының нормаларын қолдануға 
байланысты туындайтын барлық істер мен дауларға 
қолданылады.

3. Сот шешімінің, үкімі мен өзге де қаулысының Қазақ­
стан Республикасының бүкіл аумағында міндетті күші бар.

 
78-бап
1. Судья сот төрелігін іске асыру кезінде тәуелсіз 

болады және Конституция мен заңға ғана бағынады.
2. Сот төрелігін іске асырған кезде соттың қызметіне 

мүлдем араласуға болмайды және бұл заң бойынша 
жауаптылыққа алып келеді. Судьялар нақты істер бойынша 
есеп бермейді.

3. Судья сот төрелігін іске асыру кезінде мына 
қағидаттарды басшылыққа алуға тиіс:

1) ешкімнің өзіне заңда көзделген соттылығын оның 
келісімінсіз өзгертуге болмайды;

2) сотта әр адамның өз сөзін тыңдатуға құқығы бар;
3) айыпталушы өзінің кінәсіз екенін дәлелдеуге 

міндетті емес;
4) адамның кінәлі екеніне қатысты кез келген күмән 

айыпталушының пайдасына қарастырылады;
5) заңсыз жолмен алынған дәлелдемелердің заңды күші 

жоқ. Ешкімді өзінің жеке мойындауы негізінде ғана 
соттауға болмайды;

6) қылмыстық заңды ұқсастығына қарай қолдануға жол 
берілмейді.

4. Конституцияда белгіленген сот төрелігі қағидаттары 
Қазақстан Республикасының барлық соттары мен 
судьяларына ортақ және бірыңғай.

 
79-бап
Соттардың адам мен азаматтың Конституцияда 

бекітілген құқықтары мен бостандықтарына нұқсан 
келтіретін заңдарды және өзге де нормативтік құқықтық 
актілерді қолдануға құқығы жоқ.

Егер сот қолданылуға тиіс заң немесе өзге де нор­
мативтік құқықтық акт адамның және азаматтың Консти­
туцияда бекітілген құқықтары мен бостандықтарына нұқ­
сан келтіреді деп тапса, ол іс жүргізуді тоқтата тұруға және 
осы актіні конституциялық емес деп тану туралы ұсынумен 
Конституциялық Сотқа жүгінуге міндетті.

 
80-бап
1. Соттар тұрақты судьялардан тұрады, олардың 

тәуелсіздігі Конституциямен және заңмен қорғалады. 
Судьяның өкілеттігі тек қана заңда белгіленген негіздермен 
тоқтатылуы немесе тоқтатыла тұруы мүмкін.

2. Судьяны қылмыс орнында немесе ауыр және аса 
ауыр қылмыс жасағанда ұстау жағдайларын қоспағанда, 
тиісінше Жоғары Сот Кеңесінің қорытындысына негіз­
делген Қазақстан Республикасы Президентінің келісімінсіз 
не Құрылтайдың келісімінсіз оны ұстауға, күзетпен ұстауға, 
күштеп әкелуге, сот тәртібімен қолданылатын әкімшілік 
жазалауға, қылмыстық жауаптылыққа тартуға болмайды.

3. Қазақстан Республикасы соттарының судьяларына 
қойылатын талаптар конституциялық заңда айқындалады.

4. Судьяның депутат мандатын қатар алып жүруіне, 
оқытушылық, ғылыми, шығармашылық қызметтен басқа 
ақы төленетін лауазымды атқаруына, кәсіпкерлік қызметті 
жүзеге асыруына, коммерциялық ұйымның басқарушы 
органының немесе байқаушы кеңесінің құрамына кіруіне 
болмайды.

 
81-бап
Соттарды қаржыландыру, судьяларды тұрғын үймен 

қамтамасыз ету республикалық бюджет қаражаты есебінен 
жүргізіледі және сот төрелігін толық әрі тәуелсіз жүзеге 
асыру мүмкіндігін қамтамасыз етуге тиіс.

 
82-бап
Жоғарғы Сот – жергілікті және басқа да соттардың 

қарауына жататын азаматтық, әкімшілік, қылмыстық және 
өзге де істер бойынша жоғары сот органы, ол заңда 
көзделген жағдайда өзінің қарауына жататын сот істерін 
қарайды және сот практикасы мәселелерi бойынша 
түсiндіру береді.

 
83-бап
1.	 Жоғарғы Сот Төрағасын Қазақстан 

Республикасының Президенті Жоғары Сот Кеңесінің 
ұсынымымен тағайындайды және ол өз өкілеттігі мерзімі 
ішінде Жоғарғы Сот судьясы да болады. Жоғарғы Сот 
Төрағасының өкілеттік мерзімі – алты жыл.

Конституцияға сәйкес бір адам бір реттен артық 
Жоғарғы Сот Төрағасы болып тағайындалмайды.

Жоғарғы Сот судьяларын Құрылтай Жоғары Сот 
Кеңесінің ұсынымы негізінде Қазақстан Республикасы 
Президентінің ұсынуымен сайлайды.

2. Жергілікті және басқа да сот судьяларын Қазақстан 
Республикасының Президенті Жоғары Сот Кеңесінің 
ұсынымымен тағайындайды.

3. Соттарда конституциялық заңға сәйкес сот алқалары 
құрылуы мүмкін.

4. Жоғары Сот Кеңесінің Төрағасын Қазақстан 
Республикасының Президенті тағайындайды.

5. Жоғары Сот Кеңесінің мəртебесі, құрамын қалып­
тастыру тəртібі жəне жұмысын ұйымдастыру заңда 
айқындалады.

 
84-бап
1. Прокуратура мемлекет атынан Қазақстан 

Республикасының аумағында заңдылықтың сақталуына 
жоғары қадағалауды заңда белгіленген шекте және нысанда 
жүзеге асырады, сотта мемлекет мүддесiн бiлдiредi және 
мемлекет атынан қылмыстық қудалауды жүзеге асырады.

2. Қазақстан Республикасының прокуратурасы 
орталықтандырылған бірыңғай жүйені құрайды, төмен 
тұрған прокурорлар жоғары тұрған прокурорларға және 
Бас Прокурорға бағынады. Ол өз өкілеттігін басқа 
мемлекеттік органдардан, лауазымды адамдардан тәуелсіз 
жүзеге асырады және Қазақстан Республикасының 
Президентіне ғана есеп береді.

3. Бас Прокурорды Қазақстан Республикасының 
Президенті тағайындайды. Бас Прокурордың өкілеттік 
мерзімі – алты жыл.

Конституцияға сәйкес бір адам бір реттен артық Бас 
Прокурор болып тағайындалмайды.

4. Бас Прокурорды қылмыс орнында немесе ауыр және 
аса ауыр қылмыс жасағанда ұстау жағдайларын қоспа­
ғанда, оны өз өкілеттігі мерзімі ішінде Қазақстан Респуб­
ликасы Президентінің келісімінсіз ұстауға, күзетпен ұс­
тауға, күштеп әкелуге, сот тәртібімен қолданылатын 
әкімшілік жазалауға, қылмыстық жауаптылыққа тартуға 
болмайды.

5. Прокуратураның құзыреті, қызметінің ұйым­
дастырылуы мен тәртібі конституциялық заңда 
айқындалады.

 
85-бап
1.	 Қазақстан Республикасындағы Адам құқықтары 

жөніндегі уəкіл адамның және азаматтың бұзылған 
құқықтары мен бостандықтарын қалпына келтіруге 
жəрдемдеседі, адамның және азаматтың құқықтары мен 
бостандықтарын ілгерілетуге ықпал етеді.

2.	 Адам құқықтары жөніндегі уəкілді Қазақстан 
Республикасының Президенті тағайындайды.

3.	 Адам құқықтары жөніндегі уəкіл өз өкілеттігін 
жүзеге асыру кезінде тəуелсіз болады жəне мемлекеттік 
органдар мен лауазымды адамдарға есеп бермейді.

4.	 Адам құқықтары жөніндегі уəкілді қылмыс 
орнында немесе ауыр және аса ауыр қылмыс жасағанда 
ұстау жағдайларын қоспағанда, оны өз өкілеттігі мерзімі 
ішінде Қазақстан Республикасы Президентінің келісімінсіз 
ұстауға, күзетпен ұстауға, күштеп әкелуге, сот тәртібімен 
қолданылатын әкімшілік жазалауға, қылмыстық 
жауаптылыққа тартуға болмайды.

5.	 Адам құқықтары жөніндегі уəкілдің құқықтық 
жағдайы мен қызметін ұйымдастыру конституциялық 
заңда айқындалады.

 
86-бап
1. Қазақстан Республикасындағы адвокатура адамның 

мемлекет кепілдік берген сот арқылы қорғалу құқығын 
және заң көмегін алу құқығын іске асыруға жәрдемдеседі. 
Заң көмегін адвокаттар мен өзге тұлғалар заңға сәйкес 
көрсетеді.

2. Адвокат қызметін жүзеге асыру тәртібі, адвокат 
құқықтары, міндеттері мен жауаптылығы заңда 
айқындалады.

 
IX бөлім

Жергілікті мемлекеттік басқару және өзін-өзі басқару
 
87-бап
Жергілікті мемлекеттік басқаруды тиісті аумақтағы 

ахуалдың жай-күйіне жауапты жергілікті өкілді және 
атқарушы органдар жүзеге асырады.

 
88-бап
1. Жергілікті өкілді органдар – мәслихаттар тиісті әкім­

шілік-аумақтық бірлік халқының ерік-мүддесін білдіреді 
және жалпымемлекеттік мүдделерді ескере отырып, оны 
іске асыруға қажетті шараларды айқындайды, олардың 
жүзеге асырылуын бақылайды.

2. Мәслихаттарды халық жалпыға бірдей, тең, төте 
сайлау құқығы негізінде жасырын дауыс беру арқылы бес 
жыл мерзімге сайлайды.

3. Қазақстан Республикасының жиырма жасқа толған 
азаматы мәслихат депутаты болып сайлана алады. 
Қазақстан Республикасының азаматы бір ғана мәслихаттың 
депутаты бола алады.

4. Мәслихаттардың қарауына:
1) аумақты дамытудың жоспарларын, экономикалық 

және әлеуметтік бағдарламаларын, жергілікті бюджетті 
және олардың атқарылуы туралы есептерді бекіту;

2) өз қарауына жатқызылған жергілікті әкімшілік-
аумақтық құрылыс мәселелерін шешу;

3) заңмен мәслихат құзыретіне жатқызылған мәселелер 
бойынша жергілікті атқарушы орган басшыларының есебін 
қарау;

4) мәслихаттың тұрақты комиссияларын және өзге де 
жұмыс органдарын құру, олардың қызметі туралы есепті 
тыңдау, мәслихат жұмысын ұйымдастыруға байланысты 
өзге де мәселелерді шешу;

5) заңға сәйкес Қазақстан Республикасы азаматтарының 
құқықтары мен заңды мүдделерін қамтамасыз ету жөніндегі 
өзге де өкілеттіктерді жүзеге асыру жатады.   

5. Мәслихаттың өкілеттігін Қазақстан Республикасының 
Президенті Премьер-Министрмен және Құрылтай 
Төрағасымен консультациядан кейін мерзімінен бұрын 
тоқтатады, сондай-ақ оның өкілеттігі мәслихат өзін-өзі 
тарату туралы шешім қабылдаған жағдайда мерзімінен 
бұрын тоқтатылады.

6. Мәслихаттардың құзыреті, ұйымдастырылу және 
қызмет тәртібі, депутаттардың құқықтық жағдайы заңда 
белгіленеді.

 
89-бап
1. Жергілікті атқарушы органдар Қазақстан 

Республикасы атқарушы органдарының біртұтас жүйесіне 
кіреді, атқарушы биліктің жалпымемлекеттік саясатын 
тиісті аумақты дамыту мүддесімен және қажеттілігімен 
үйлестіре жүргізуді қамтамасыз етеді.

2. Жергілікті атқарушы органдардың қарауына:
1) аумақты дамытудың жоспарларын, экономикалық 

және әлеуметтік бағдарламаларын, жергілікті бюджетті 
әзірлеу мен олардың атқарылуын қамтамасыз ету;

2) коммуналдық меншікті басқару;
3) жергілікті атқарушы орган басшыларын тағайындау 

және лауазымынан босату, жергілікті атқарушы 
органдардың жұмысын ұйымдастыруға байланысты өзге де 
мәселелерді шешу;

4) жергілікті атқарушы органдарға заңмен жүктелетін 
өзге де өкілеттіктерді жергілікті мемлекеттік басқару 
мүддесінде жүзеге асыру жатады.

3. Жергілікті атқарушы органды тиісті әкімшілік-

аумақтық бірліктің әкімі басқарады, ол Қазақстан 
Республикасы Президенті мен Үкіметінің өкілі болып 
табылады.

4. Астана, облыс, республикалық маңызы бар қала 
əкімдерін Қазақстан Республикасының Президенті 
тиісінше астана мəслихаты, облыс аумағындағы 
мəслихаттар, республикалық маңызы бар қала мəслихаты 
депутаттарының келісімімен тағайындайды.

Қазақстан Республикасының Президенті кемінде екі 
кандидатураны ұсынады, олар дауысқа салынады. Дауыс 
беруге қатысқан мəслихат депутаттарының көпшілік 
дауысын алған кандидат келісім алды деп саналады.

Өзге əкімшілік-аумақтық бірлік əкімдері заңда 
айқындалатын тəртіппен тағайындалады немесе сайланады, 
сондай-ақ лауазымынан босатылады. Қазақстан Респуб­
ликасының Президенті өз ұйғаруымен астана, облыс, 
республикалық маңызы бар қала əкімдерін лауазымынан 
босатуға құқылы.

5. Мәслихат депутаттарының жалпы санының кемінде 
бестен бірінің бастамасымен әкімге сенімсіздік вотумын 
білдіру мәселесі қойылуы мүмкін. Бұл жағдайда мəслихат 
өз депутаттарының жалпы санының көпшілік дауысымен 
əкімге сенімсіздік білдіруге жəне оны лауазымынан босату 
мәселесін тиісінше астана, облыс, республикалық маңызы 
бар қала əкімдеріне қатысты – Қазақстан Республикасы 
Президентінің алдына не өзге де əкімшілік-аумақтық бірлік 
əкімдеріне қатысты – жоғары тұрған əкімнің алдына қоюға 
құқылы. Астана, облыс, республикалық маңызы бар қала 
әкімдерінің өкілеттігі жаңадан сайланған Қазақстан 
Республикасының Президенті өз қызметіне кіріскен кезде 
тоқтатылады.

6. Жергілікті атқарушы органдардың құзыреті, 
ұйымдастырылу және қызмет тәртібі заңда белгіленеді.

 
90-бап
1. Мәслихаттар өз құзыретіндегі мәселелер бойынша – 

шешім, ал әкімдер шешім мен өкім қабылдайды, бұлар 
тиісті әкімшілік-аумақтық бірлік аумағында орындалуға 
міндетті.

2. Жергілікті бюджет кірісін қысқартуды немесе 
жергілікті бюджет шығысын ұлғайтуды көздейтін мәслихат 
шешімінің жобалары әкімнің оң қорытындысы болған 
кезде ғана қарауға енгізілуі мүмкін.

3. Қазақстан Республикасының Конституциясы мен 
заңнамасына сәйкес келмейтін мәслихат шешімінің күші 
сот тәртібімен жойылуы мүмкін.

4. Әкімдердің шешімдері мен өкімдерінің күшін 
тиісінше Қазақстан Республикасының Үкіметі не жоғары 
тұрған әкім жоя алады, олардың күші сот тәртібімен де 
жойылуы мүмкін.

 
91-бап
1. Қазақстан Республикасында жергілікті маңызы бар 

мәселелерді тұрғын халықтың өзі шешуін қамтамасыз 
ететін жергілікті өзін-өзі басқару танылады.

2. Жергілікті өзін-өзі басқаруды халық тікелей жүзеге 
асырады, сондай-ақ ол мәслихаттар арқылы және тұрғын 
саны шағын аумақтарды қамтитын жергілікті 
қоғамдастықтарда өзге де жергілікті өзін-өзі басқару 
органдары арқылы жүзеге асырылады.

Жергілікті өзін-өзі басқару органдарына заңға сәйкес 
мемлекеттік функциялар берілуі мүмкін.

3. Қазақстанда жергілікті өзін-өзі басқаруды ұйым­
дастыру және оның қызметі заңмен реттеледі.

4. Жергілікті өзін-өзі басқару органдарының дербес­
тігіне заңда белгіленген өкілеттігі шегінде кепілдік 
беріледі.

 
X бөлім

Конституцияға өзгерістер мен толықтырулар енгізу
 
92-бап
1. Қазақстан Республикасының Конституциясына өзге­

рістер мен толықтырулар Қазақстан Республикасының 
Президенті өз бастамасы бойынша, Құрылтайдың, Үкімет­
тің, Қазақстан Халық Кеңесінің бастамасы бойынша 
қабылдаған шешіммен өткізілетін жалпыхалықтық 
референдумда енгізіледі.

2. Жалпыхалықтық референдумға қатысуға құқығы бар 
Қазақстан Республикасы азаматтарының жартысынан 
астамы дауыс беруге қатысса, жалпыхалықтық референдум 
өткізілді деп саналады.

3. Облыстардың, республикалық маңызы бар 
қалалардың және астананың кемінде үштен екісінде дауыс 
беруге қатысқан Қазақстан Республикасы азаматтарының 
жартысынан астамы жалпыхалықтық референдумға шыға­
рылған Конституцияға өзгерістер мен толықтыруларды 
жақтап дауыс берсе, олар қабылданды деп саналады.

 
93-бап
Қазақстан Республикасының Конституциясына 

өзгерістер мен толықтырулардың Конституцияның 2-бабы 
7-тармағының және 43-бабы 5-тармағының талаптарына 
сәйкестігі туралы Конституциялық Сот қорытындысы 
болған жағдайда олар жалпыхалықтық референдумға 
шығарылады.

XI бөлім
Қорытынды және өтпелі ережелер

 
94-бап
1.	 Республикалық референдумда қабылданған 

Қазақстан Республикасының Конституциясы 2026 жылғы 1 
шілдеден бастап күшіне енеді, бұған дейін қабылданған 
Қазақстан Республикасы Конституциясының қолданысы 
сол мезгілден бастап тоқтатылады.

2. Республикалық референдумда Конституция қабыл­
данған күн мемлекеттік мереке – Қазақстан Республи­
касының Конституциясы күні деп жарияланады.

 
95-бап
1. 1995 жылғы 30 тамыздағы Қазақстан Респуб­

ликасының Конституциясына сәйкес қалыптастырылған 
Қазақстан Республикасының Парламенті өз өкілеттігін 
2026 жылғы 1 шілдеден бастап тоқтатады.

Конституция күшіне енген күннен бастап бір ай ішінде 
Қазақстан Республикасының Президенті Құрылтай сай­
лауын жариялауға тиіс және ол екі ай ішінде өткізілуге тиіс.

2. Бірінші шақырылған Құрылтайдың бірінші сессиясы 
ашылған күннен бастап екі ай ішінде Қазақстан 
Республикасының Президенті Құрылтайдың келісімімен 
Вице-Президентті тағайындауға тиіс.

3. Конституциялық Сот Төрағасы мен судьялары 
бірінші шақырылған Құрылтайдың бірінші сессиясы 
ашылған күннен бастап екі ай ішінде тағайындалуға тиіс.

1995 жылғы 30 тамыздағы Қазақстан Республикасының 
Конституциясына сәйкес тағайындалған Конституциялық 
Сот Төрағасы мен судьялары Конституциялық Соттың 
жаңа құрамы қалыптастырылғанға дейін өз өкілеттігін 
сақтайды.

4. Орталық сайлау комиссиясының, Жоғары 
аудиторлық палатаның төрағалары мен мүшелері бірінші 
шақырылған Құрылтайдың бірінші сессиясы ашылған 
күннен бастап екі ай ішінде тағайындалуға тиіс.

1995 жылғы 30 тамыздағы Қазақстан Республикасының 
Конституциясына сәйкес тағайындалған Орталық сайлау 
комиссиясының, Жоғары аудиторлық палатаның 
төрағалары мен мүшелері Орталық сайлау комиссиясының 
және Жоғары аудиторлық палатаның жаңа құрамы 
қалыптастырылғанға дейін өз өкілеттігін сақтайды.

5. Жоғарғы Сот Төрағасы, Ұлттық Банк Төрағасы, Бас 
Прокурор, Ұлттық қауіпсіздік комитетінің Төрағасы, 
Жоғары Сот Кеңесінің Төрағасы, Адам құқықтары 
жөніндегі уәкіл Конституция күшіне енген күннен бастап 
екі ай ішінде тағайындалуға тиіс.

6. 1995 жылғы 30 тамыздағы Қазақстан Респуб­
ликасының Конституциясына сәйкес сайланған (тағайын­
далған) Жоғарғы Соттың, жергілікті және басқа да соттың 
судьялары, мәслихат депутаттары, өзге де лауазымды 
адамдар өз өкілеттіктерін Қазақстан Республикасының 
Конституциясы мен заңдарында көзделген негіздер 
бойынша өкілеттігі тоқтатылғанға дейін сақтайды.

 
96-бап
1. Конституция күшіне енген күні қолданыста болатын 

Қазақстан Республикасының заңдары мен өзге де 
нормативтік құқықтық актілері Конституцияға қайшы 
келмейтін бөлігінде қолданылады.

2. Үкімет, орталық және жергілікті мемлекеттік 
органдар нормативтік құқықтық актілерді Конституцияға 
сәйкес келтіру жөнінде қажетті шаралар қабылдайды.

3. Конституция күшіне енген күні қолданыста болатын 
Қазақстан Республикасының заңнамасына сәйкес қабыл­
данған Конституциялық Кеңестің және Конституциялық 
Соттың нормативтік қаулылары Конституцияға қайшы 
келмейтін бөлігінде заңды күшін сақтайды.

Бұл – Мемлекет басшысының баста­
масымен жасалып жатқан жаңа әрі 
Әділетті Қазақстан құру жолындағы 
саяси жаңғырудың қисынды жалғасы. 
Себебі бұған дейінгі Жолдауында 
Президентіміз қос палаталы Парламентті 
бір палаталы заң шығарушы орган етіп 
құруды, соған сәйкес конституциялық 
реформа жасап, референдум өткізуді 
ұсынған еді. 

Қазіргі қолданыстағы Конституция­
ның 48-бабының 1-тармағында «Қазақ­
стан Республикасының Президенті 
қызметінен мерзімінен бұрын босаған 
немесе кетірілген, сондай-ақ қайтыс 
болған жағдайда Республика Прези­
дентінің өкілеттігі қалған мерзімге 
Парламент Сенатының Төрағасына кө­
шеді; Сенат Төрағасының өзіне Прези­
дент өкілеттігін қабылдауы мүмкін бол­
маған ретте ол Парламент Мәжілісінің 
Төрағасына көшеді; Мәжіліс Төраға­
сының өзіне Президент өкілеттігін қа­
былдауы мүмкін болмаған ретте ол 
Республиканың Премьер-министріне 
көшеді...» деп бекітілген. Ата Заңға 
сәйкес, мемлекетіміздегі Президенттен 
кейінгі екінші және үшінші ең жоғарғы 
саяси лауазымдар – Парламент Сенаты 
мен Мәжілісінің төрағалары. Сәйкесін­
ше, реформадан кейін бір палаталы 
Парламент – Президент ұсынысымен 
«Құрылтай» деген жаңа атаумен қалып­
тасатыны, Сенат пен Мәжіліс төрағалары 
деген лауазымдар болмайтыны анық. 
Олай болса, жоғарыда көрсетілген 
конституциялық нормадағы сияқты 
президенттік өкілеттікті форс-мажорлық 
жағдайда алмастырып, жалғастыратын 
саяси тетік қарастырылуы қажет. Міне, 
сондай саяси тетікті Вице-президент 
лауазымы атқарады.

Әлемдік тәжірибеде АҚШ-тағы вице-
президенттік лауазымы ерекше танымал. 
АҚШ Вице-президенті – президентпен 
бірге сайланатын мемлекеттегі екінші 
тұлға. Конституция бойынша ол АҚШ 
Президентін мерзімінен бұрын тоқтатқан 
жағдайда ауыстырады. Сондай-ақ Вице-
президент Сенатты басқарады, дауыстар 
тең болған кезде шешуші дауыстың 
айрықша құқығына ие. Сонымен қатар, 
Вице-президент президенттік сайлауда 
бюллетеньдерді алу және санау кезінде 
ресми түрде төрағалық етеді.

Негізінде, бұл лауазым біз үшін де 
таңсық жаңалық емес, Қазақстанның 
саяси тәжірибесінде бұрын қолданыста 
болған. Мысалы, 1990 жылғы 24 сәуірден 
13 мамырға дейін Қазақ КСР Вице-
президенті С.Терещенко, ал еліміз 
тәуелсіздігін алған соң Е.Асанбаев 1991 
жылғы 16 желтоқсаннан бастап 1996 
жылғы 22 ақпанға дейін Қазақстанның 
Вице-президенті болғаны есімізде. 1995 
жылдың 30 тамызында қабылданған 
Қазақстан Конституциясына сәйкес осы 
лауазым жойылды. Вице-президенттің 
негізгі миссиясы Сенат спикеріне 
(мүмкіндік болмай жатса Мәжіліс 
төрағасына немесе Үкімет басшысына) 
беріліп, атқаратын саяси қызмет 
жүктемелері Мемлекеттік хатшыға өтті. 
Мемлекеттік хатшы лауазымы 2022 
жылға дейін болды. Ал 2022 жылғы 14 
маусымдағы «Қазақстан Республикасы 
Мемлекеттік кеңесшісінің мәртебесі мен 
өкілеттігі туралы» Президенттің № 927 
Жарлығына сәйкес оның орнына 
Мемлекеттік кеңесші лауазымы 
туындады. Оның атқаратын қызметтеріне 
мыналар кірді:

– Президент үшін стратегиялық 
ұсыныстар әзірлеу.

– Парламентте, мемлекеттік орган­
дарда, партияларда және халықаралық 
аренада Президенттің мүдделерін біл­
діру;

– Негізгі комиссиялар мен консуль­
тативтік органдардың жұмысын үйлес­
тіру;

– Қазақстандық стратегиялық 
зерттеулер институты мен мемлекеттік 
талдау орталықтарына жетекшілік ету;

– «Тәуелсіздік ұрпақтары» грантын 
тағайындауды бақылау;

–  Президенттің басқа да тапсырма­
ларын орындау.

Енді болашақтағы Вице-президенттің 
атқаратын қызметтерін салыстыра кет­
сек, ұқсастықтар анық байқалады:

– Халықаралық форумдарда және 
шет мемлекеттердің делегацияларымен 
келіссөздерде Қазақстанның мүдделерін 
білдіру;

– Парламентте Президенттің мүдде­
сін білдіру;

– Отандық және шетелдік қоғамдық-
саяси, ғылыми және мәдени-ағарту 
ұйымдарымен өзара іс-қимыл жасау;

– Президенттің өзге де тапсырмаларын 
орындау.

Жоғарыда тоқталған АҚШ саяси 
тәжірибесінде вице президенттікпен 
қатар Мемлекеттік хатшы лауазымы да 
қатар жүретінін де айта кеткеніміз жөн. 
АҚШ Мемлекеттік хатшысы – Сенаттың 
келісімімен Президент тағайындайтын, 
Президенттің сыртқы саясат жөніндегі 
бас кеңесшісі. Ол сыртқы саясат 
мәселелерін шешеді, халықаралық келіс­
сөздерге қатысады, дипломаттардың 
жұмысын бақылайды, халықаралық 
келісімдер жасайды және түсіндіреді, 
шетелдегі азаматтар мен мемлекеттің 
мүдделерін қорғайды және мемлекеттік 
департаментті басқарады. Өзге қосымша 
міндеттеріне АҚШ-тың Ұлы мөрін 
сақтау, Президент жарлықтарын дайын­
дау және халықаралық шарттардың 
ресми тізілімін жүргізу кіреді.

Мемлекет басшысы Қызылордада 
өткен алқалы жиында Қазақстан халқы 
Ассамблеясы мен Ұлттық құрылтай 
өздерінің тарихи миссияларын табысты 
аяқтағанына тоқталып, енді саяси жаң­
ғырудың жаңа сатысында жалпыұлттық 
диалогты жүзеге асыратын жоғары 
консультативтік орган мәртебесіне ие, 
кең ауқымды пікіралмасу платформасы 
болатындай жаңа институт ретінде 
Қазақстанның Халық кеңесін құруды 
ұсынған болатын. Сонымен қатар, мұн­
дай жалпыұлттық биік саяси мінбердің 
құрылымы мен қызметі қандай болуы 
тиіс екенін де нақтылап берген еді. 

Қазақстан Президенті өзі тағайын­
дайтын 126 мүшесі бар Халық кеңесі 
этномәдени орталықтардың 42 өкілінен, 
азаматтық қоғамның ірі қоғамдық 
бірлестіктерінің 42 өкілінен, мәслихаттар 
мен аймақтардағы қоғамдық кеңестердің 
42 өкілінен теңдей жасақталмақ. Қоғам­
ның белді үш саласының өкілдерінен 
құралып, өкілдік демократияның жарқын 
үлгісіне айналмақ. Ал кеңес төрағасын 
оның мүшелері сайлайды, оның қоғам­
дық негізде жұмыс істеп, ротация арқы­
лы тағайындалатын екі орынбасары, 
сондай-ақ хатшылық меңгерушісі бола­
ды. Халық кеңесінің жоғары органы жы­
лына кемінде бір рет шақырылатын 
сессия болады.

Халық кеңесінің қызметіне келер 
болсақ, қазір бұл мәселе Конституциялық 
реформалар жөніндегі мемлекеттік 
комиссияның талқылауынан өтуде. Се­
бебі Халық кеңесінің мәртебесі мен 
құрылу тәртібі Ата Заңның арнайы бөлі­
мімен және конституциялық заңмен 
реттеледі. 

Аталған комиссияның 3-ші отыры­
сында әлем елдеріндегі консультативті 
құрылымдардың оң тәжірибелерін 
ескере отырып құрылатын Халық кеңесі 
қызметінің үш негізгі бағытын ел 
Конституциясында бекіту ұсынылуда:

1. Кеңес ішкі саясаттың негізгі бағыт­
тары, қоғамдық келісім, бірлік және 
ынтымақтастық мәселелері, сондай-ақ 
базалық қағидаттар мен жалпыұлттық 
құндылықтарды ілгерілету бойынша 
ұсыныстар мен ұсынымдар әзірлейтін 
болады;

2. Халық кеңесі Құрылтайға заң 
жобаларын енгізу құқығына ие болады, 
бұл қоғамдық сауалға нақты заңнамалық 
нормаларда көрініс табуға мүмкіндік 
береді;

3. Кеңес кең қоғамдық заңдылықты 
және азаматтардың тікелей қатысуын 
талап ететін мәселелер бойынша шешім 
қабылдау құралы ретінде республикалық 
референдум өткізу туралы бастама 
көтере алады.

Көріп отырғанымыздай, Халық 
кеңесіне заң шығаруға бастамашылық 
ету құқығы берілуге тиіс деген Мемлекет 
басшысының ұсынысы ескерілген. Бұл 
шынында оның саяси-құқықтық мәр­
тебесін айтарлықтай арттыратыны 
сөзсіз, яғни, өкілдік демократия жағда­
йындағы қоғамдық диалог алаңы ретінде 
туындайтын Қазақстанның Халық кеңесі 
ел халқының мүддесін білдіретін жоғары 
консультативтік орган болмақ.

Конституциялық реформалар жөнін­
дегі комиссия қазақстандық қоғамдық 
пікірді барынша ескеріп, ұсынылған 
пікірлерді мұқият талдап, барша 
түзетулерді жан-жақты қарады. Жаңа 
түзетулер Конституцияның барлық 
бөлімі мен 77 бабын, жалпы мәтіннің 84 
пайызын қамтыған. Бұл жаңадан Конс­
титуция әзірлеумен тең деген сөз. 
Сондықтан комиссия мүшелері Қазақ­
станның жаңа Ата Заңын қабылдау мәсе­
лесін алға тартып, нәтижесінде мазмұны 
Преамбула, 11 бөлім және 95 баптан 
тұратын оның алғашқы жобасын 
жариялады. 

Жаңа Конституцияның жобасынан 
еліміз үшін аса маңызды бұл басты 
құжаттың әрбір бабы уақыт талабы мен 

қоғамның сұраныстарына жауап 
беретіндей тұжырымдалғаны анық 
байқалады. Соңғы кездері әлемдік 
саясатта тұрақсыздық пайда болып, ірі 
державалар тарапынан халықаралық 
құқық нормаларының аяққа тапталуы, 
егеменді елдердің ішкі істеріне қол 
сұғылуы, тәуелсіз мемлекеттердің 
территориялық тұтастығының бұзылуы 
сияқты іс-әрекеттер жиі орын алуда. Бұл 
тұрғыда Қазақстан Президенті БҰҰ 
ұйымының дәрменсіздігі мен жұмы­
сындағы кемшіліктерін әлденеше рет 
атап көрсетіп, сынға алғаны белгілі. 

Қазіргі әлемнің түкпір-түкпірінде 
соғыс пен төңкеріс көбейіп, саяси-
экономикалық дағдарыс тереңдеп жат­
қан алмағайып заманда көптеген елдер 
үшін тәуелсіздік мәселесі өзекті болып 
отырғаны ащы шындық. Сондықтан 
жаңа Конституциямызда егемендік пен 
тәуелсіздік, бірегейлік, аумақтық 
тұтастық бұлжымас құндылықтар са­
натына жатқызылып отыр. Ата Заңның 
Преамбуласында мыңжылдық тарихы 
бар Ұлы Даланың бай мұрасын сақтай 
отырып, мемлекетіміздің унитарлығы, 
шекарасы мен аумағының тұтастығына 
қол сұғуға болмайтыны нақтыланған. 

Жаһандық ауқымдағы демократия­
лану үдерісіне сай адам құқықтары мен 
бостандықтары алғаш рет мемлекеттің 
негізгі басымдығы ретінде жарияланып, 
мемлекеттік биліктің бірден-бір бастауы 
және егемендіктің иесі Қазақстан халқы 
екені, заң мен тәртіп үстемдігі, бейбіт 
өмір мен халықтың ынтымақ-бірлігі, 
ұлтаралық және дінаралық келісім 
мемлекеттіліктің негізі ретінде Ата 
Заңда құқықтық тұрғыда бекітілген. 

Зайырлы және зияткер ел ретінде 
Қазақстан мәдениет пен білім, ғылым 
мен инновацияның құндылықтарын 
бағдарға ала отырып дамитыны нақты 
айқындалған. Қоршаған ортаға антро­
погендік және техногендік әсер етудің 
салдарынан жаһандық жылыну, климат 
ауысу, су тапшылығы, шөлейттену сияқ­
ты сан алуан экологиялық апаттар 
туындап жатқаны қаперге алына отырып, 
жаңа Конституциямызда табиғатты 
аялау қажеттігі ерекше мойындалған. 
Мұның барлығы – біздің келешек ұрпақ 
алдындағы жауапкершілігімізді арт­
тыратын қағидаттар.

Сонымен қатар, мемлекеттік биліктің 
бірден-бір бастауы және егемендіктің 
иесі Қазақстан халқы екені бекітілген. 
Ата Заңымыздың жаңа мәтінінің басты 
идеясы ретінде білім мен ғылым, 
мәдениет пен инновация анықталды. Бұл 
– мемлекеттің болашағы минералды 
ресурстар мен табиғи байлықтармен 
емес, адами капиталмен және азамат­
тардың жетістіктерімен анықталатынын 
көрсететін түбегейлі маңызды бетбұрыс.

Тағы бір маңызды мағыналық бағыт 
– цифрландыру. Осыған байланысты 
Конституцияның жаңа мәтінінде алғаш 
рет азаматтардың құқықтарын цифрлық 
ортада қорғау туралы норма бекітілді. 
Конституцияның жаңа мәтінінің басты 
ерекшелігі – адам құқықтарына бағдар­
лануы. Осылайша, адам құқықтары мен 
бостандықтары жаңа Преамбулада ғана 
бекітіліп қоймай, бүкіл Конституцияның 
ерекше басымдығы әрі мағыналық өзегі 
ретінде айқындалған. Дін мен мем­
лекеттің ара-жігі нақты ажыратылып 
бекітіледі. Білім беру мен тәрбие 
жүйесінің зайырлы сипаты айқындалады. 

Қазіргі қолданыстағы конституция­
мыз Қазақстанның тәуелсіз ел ретінде 
мемлекеттілігін қалыптастыру мен 
нығайтуда өзінің тарихи миссиясын 
орындап шықты. «Елу жылда ел жаңа» 
дейтін халық даналығына сәйкес, 
демократиялық реформаларды қар­
қынды жүзеге асырып, саяси жаңғырып 
жатқан Жаңа, Әділетті Қазақстан үшін 
тың идеялар мен нақты өзгерістерге 
құқықтық негіз жасайтын, қазіргі саяси 
шынайылыққа жауап беретін жаңа 
Конституция қажеттігі анық. 

Жаңа Конституция бойынша нақты 
шешімді еліміздің азаматтары жалпы­
ұлттық референдумда қабылдағаннан 
кейін заман талабына сай келетін Ата 
Заң Отанымыздың одан әрі қарыштап 
дамуына ерекше серпін береріне 
сеніміміз мол.

 Пірімбек СҮЛЕЙМЕНОВ,
саяси ғылымдар кандидаты, 

профессор
әл Фараби атындағы Қазақ 

ұлттық университеті
«Әл-Фараби» ғылыми-зерттеу 

орталығының директоры
Сейілбек МҰСАТАЕВ, 

әл Фараби атындағы Қазақ 
ұлттық университетінің профессоры

САЯСИ ЖАҢҒЫРУДЫҢ 
ҚИСЫНДЫ ЖАЛҒАСЫ

Қоғам бір орында тұрмайды, әрдайым даму үстінде ізденісте болады. Қазіргі саяси жаңғырудың түпкі мақсаты – 
мемлекеттілік пен Тәуелсіздікті күшейту және Әділетті Қазақстан құру жолындағы жаңа конституциялық модельге көшу. Осы 

жолда ұлттың бірлігі, қоғамдық келісім және жауапкершілік айрықша мәнге ие. Қызылорда қаласында өткен Ұлттық 
құрылтайдың V отырысында Президент Қасым-Жомарт Тоқаев демократиялық реформаларды жалғастырып жатқан егемен 

еліміз үшін аса маңызды өзгерістер туралы жариялады. 

Облыс әкімі Нұрлыбек Нәлібаев «Қазақтелеком» АҚ Басқарма 
төрағасы Бағдат Мусинмен кездесті. Кездесуде жоғары сапалы цифрлық 

қызметтерді ұсыну, инфрақұрылымды дамыту, бизнесті 
трансформациялау арқылы халықтың әл-ауқатын арттыру мәселелері 

талқыланды.

ОРТАҚ БАСТАМАЛАР 
ПЫСЫҚТАЛДЫ

Жиында облыс әкімдігі мен 
«Қазақтелеком» акционерлік қо­
ғамы арасында өзара ынтымақ­
тастық туралы меморандумға қол 
қойылды. Аймақ басшысы бірлесіп 
атқарылатын жұмыстарға тоқталып, 
алдағы жоспарларды бөлісті.

– Мемлекет басшысы Қасым-
Жомарт Кемелұлы Үкіметтің 
кеңейтілген отырысында «Жасанды 
интеллектіні дамыту, бұл – ұран 
емес, бұл экономикалық идеология­
ның негізгі тірегі, тіпті ұлттық идео­
логиямыздың мызғымас тұғыры 
болуға тиіс» деп атап өтті. Жасанды 
интеллект негізінде цифрландыру­
дың басты міндеттерін орындауды 
тапсырды. Олар – еңбек өнімділігін 
арттыру, экономиканың экспортқа 
бағдарланған секторларын қалып­
тастыру, қосылған құны жоғары 
өнім шығару, Қазақстанды жаһан­
дық цифрлық экономика қатарына 
енгізу.

Осы мақсатта 2023 жылдан бері 
Қорқыт ата атындағы университет 
базасында Сеул ұлттық ғылым және 
технология университетімен 
(SeoulTech) бірлесіп Қазақстандағы 

алғашқы Жасанды интеллект инсти­
туты ашылды. Бүгінде институтта 
240 студент білім алуда, оның 200-і 
бірлескен білім беру, 40-ы қос 
дипломды бағдарламаларда оқиды.

Өңірдегі 21 медициналық ұйым­
ға жасанды интеллект арқылы 
онкологиялық ауруларды ерте 
анықтауға радиологиялық зерт­
теудің орталықтандыру техноло­
гиясы енгізілуде. Бұл мақсатқа 
бюджеттен 3 млрд 175 млн теңге 
бөлінген, – деді облыс әкімі.

Айта кетейік, ҚР Бас про­
куратурасының бастамасымен қолға 
алынған «Цифрлық қадағалау» 
пилоттық жобасына өңірлерден 
бірінші болып Қызылорда облысы 
қатысуда. Жедел әрекет ету орта­
лығының «109 – Бірыңғай байланыс 
орталығы», «112 – Бірыңғай кезек­
шілік-диспетчерлік қызметі» 
ақпараттық жүйелерімен интеграция 
жүргізілді. Қаңтар айында 10 пилот­
сыз ұшу аппаратын жалға алуға 
қаражат бөлінді.

Бүгінде облыстағы 223 елді ме­
кеннің 140-ы талшықты-оптикалық 
байланыс желісімен қамтылған, 5G 
технологиясының 148 нүктесі іске 
қосылған.

ЦИФРЛЫҚ ҚЫЗМЕТ: 
ЖОҒАРЫ САПА 
ЖАУАПКЕРШІЛІГІ

1-бет

1-бет

«Жаңа Конституция жобасы – 
елдегі саяси жаңғырулардың заңды 
әрі кезең-кезеңімен жүзеге асып 
келе жатқан реформалардың жал­
ғасы. Бұл құжат мемлекеттілікті 
нығайтып қана қоймай, билік пен 
қоғам арасындағы өзара жауап­
кершілікті күшейтеді, азаматтардың 
шешім қабылдау үдерісіне белсенді 
араласуына жол ашады. Негізгі 
құндылық – адам және оның құ­
қықтары мен бостандықтары. Сон­
дықтан Ата Заң халықтың мүддесіне 
қызмет ететін, әділетті әрі ашық 
қоғам қалыптастыруға бағытталған 
нақты әрі тиімді тетіктерді қамтуы 
тиіс. Біздің басты міндетіміз – осы 
өзгерістердің мәні мен маңызын 
өңір тұрғындарына жан-жақты 
түсіндіріп, олардың пікірін ескеру 
арқылы қоғамдық диалогты 
күшейту», – деді «Amanat» пар­
тиясы облыстық филиалының төр­
ағасы, облыстық коалиция жетекші­
сінің орынбасары Жандос Базартай.

Жиында мемлекет және қоғам 
қайраткері Мұрат Бақтиярұлы, 
облыстық ардагерлер кеңесінің төр­
ағасы Серік Дүйсенбаев, Консти­
туциялық реформа жөніндегі комис­
сияның мүшесі, облыстық мәслихат 
төрағасы, облыстық коалиция төр­
ағасының орынбасары Мұрат 
Тлеумбетов, «Ақ жол» Қазақстан 
Демократиялық партиясы облыстық 
филиалының төрағасы Бауыржан 
Сандыбаев, «Ауыл» партиясы 
облыстық филиалының аппарат бас­
шысы Динара Ибадуллаева, «Res­
publica» партиясы облыстық филиа­
лының төрағасы Дәурен Сейтжанов, 
«Қазақстан Халық партиясы» 
облыстық филиалының мүшесі 
Талғат Телеубаев, «Қызылорда 
облысының Үкіметтік емес ұйым­
дарының Альянсы Ассоциациясы» 
заңды тұлғалар бірлестігінің төр­
айымы Анар Ізден, «Қазақ тілі» 
қоғамы облыстық филиалының 
төрағасы Абайбек Жүнісов пікір 
білдірді. Олар жаңа Конституция 
жобасы елдің саяси жүйесін жаң­
ғыртуға, әлеуметтік кепілдіктерді 
күшейтуге, кәсіпкерлікке қолайлы 
орта қалыптастыруға, ғылым мен 
мәдениетті және ұлттық құнды­
лықтарды өркендетуге бағытталған 
ұзақмерзімді стратегиялық мақсат­
тармен толық үндесетінін атап өтті. 

Сондай-ақ елдің институцио­
налдық тұрғыдан жаңа сапалық 
кезеңге қадам басқаны айтылды. 

«Күшті Президент – ықпалды 
Парламент – есеп беретін Үкімет» 
қағидаты іс жүзінде бекіп, билік 
тармақтары арасындағы тепе-теңдік 
нығая түсті. Конституциялық 
бақылау тетіктері жетілдіріліп, 
заңсыз иемденген активтерді мем­
лекет меншігіне қайтару жұмыс­
тары жүргізілуде, ұлттық ресурс­
тарды әділ бөлу ұстанымы 
күшейтілуде. Барлық шешімдер 
әділдік, теңдік және келер ұрпақ 
алдындағы жауапкершілік қағидат­
тарына сүйенетіні ерекше аталды.

Қатысушылардың айтуынша, 
жаңа Конституция қоғамдағы терең 
өзгерістерге, дүниетанымы жаңар­
ған әрі мемлекетке жоғары талап 
қоятын жаңа буынның сұранысына 
жауап ретінде қабылдануда. Бұл 
үміттердің түп-төркіні – адалдық, 
заң үстемдігі, адам қадір-қасиетін 
құрметтеу және құқықтарға берік 
кепілдік орнату. Жаңа Конституция 
дәл осы қоғамдық қажеттіліктерге 
нақты әрі мазмұнды жауап береді.

Айта кету қажет, қоғамның 
әртүрлі әлеуметтік топтарын ортақ 
құндылықтар төңірегіне топтас­
тырып, ел дамуының жаңа кезеңіне 
бірлесе қадам басуды мақсат еткен 
Жалпыұлттық коалиция – кең 
ауқымды қоғамдық алаңға айналды. 
Оның құрамына елдегі бес жетекші 
саяси партиямен қатар, мыңдаған 
азаматтың мүддесін білдіретін 300-
ден астам қоғамдық ұйым енді. Бұл 
– бастаманың кең қоғамдық қолдауға 
ие екенін айқындайтын маңызды 
көрсеткіш. Осының жалғасы ретінде 
облыста саяси партиялардың өңірлік 
филиалдары мен қоғамдық ұйымдар 
жалпы құрамы 349 азаматтан тұра­
тын  аймақтық және аумақтық 
коалициялар құрылды. Олардың жа­
нында белсенді үгіт-насихат жұ­
мыстарын ұйымдастыруға арналған 
200-ден аса ерікті қызмет атқарады. 
Коалицияның алдағы кезеңге ар­
налған 695 іс-шарадан тұратын 
кешенді жұмыс жоспары әзірленген. 
Жоспар аясында тұрғындармен 
кездесулер, түсіндіру жұмыстары, 
қоғамдық талқылаулар және ашық 
диалог алаңдары ұйымдастырылады. 
Бұл форматтар арқылы өңір жұрт­
шылығына жаңа Конституция жоба­
сында ұсынылған өзгерістер жан-
жақты түсіндіріліп, азаматтардың 
пікірін тыңдауға және ашық ой 
алмасуға басымдық берілмек.

«СБ» ақпарат

ӨҢІРЛІК КОАЛИЦИЯ
ІСКЕ КІРІСТІ

Қазіргі таңда өңірдегі 21 
медициналық ұйымда «Жасанды 
интеллект арқылы онкологиялық 
ауруларды ерте анықтауға арналған 
радиологиялық зерттеулерді орта­
лықтандыру технологиясын енгізу» 
жобасы жүзеге асырылуда. Бұл 
мақсатқа бюджеттен 3 млрд 175 млн 
теңге бөлінген.

Қоғамдық қауіпсіздікті қамта­
масыз ету бағытында барлық ау­
данда талшықты-оптикалық байла­
ныс желісі арқылы 539 бейнебақылау 
камерасы мен 49 жылдамдық өл­
шегіш құрылғы орнатылып, жедел 
басқару орталықтары жаңғыртыл­
ды. Осындай жұмыстар Байқоңыр 
қаласында және Ақай, Төретам елді 
мекендерінде де жүргізілді.

Қызылорда қаласында 1400 
бейнебақылау камерасы, 80 «зият­
керлік қиылыс» және 96 стацио­
нарлық жылдамдық өлшегіш 

құрылғы орнатылды. Облыстық 
жедел басқару орталығы қайта 
жаңғыртылып, жасанды интеллект 
функциясы бар бейнеаналитикалық 
жүйе енгізілді.

Аталған жүйеге Ішкі істер 
министрлігі, облыс әкімдігі, облыс­
тық ұлттық қауіпсіздік және поли­
ция департаменттері қосылған. 
Жобаларды іске асыруға облыстық 
бюджеттен 7 млрд теңгеден астам 
қаржы бөлінді. Қазіргі таңда 
«Қазақтелеком» компаниясымен 
бірлесіп, қолданыстағы бейне­
бақылау камераларын Ұлттық 
бейнебақылау жүйесіне қосу жос­
парлануда.

Кездесуде Бағдат Мусин ортақ 
бастамаларды жүзеге асыруды жал­
ғастыруға ниетті екенін айтты.

Облыс әкімінің 
баспасөз қызметі

Менің бұл жазбамда Сыр бойы жыраулық 
өнерінің өкілін тұлғалық және кәсіби тұр­
ғыда қалыптастыру үдерісі, сондай-ақ дәс­
түрлі өнердің заманауи мәдени кеңістікте 
жаңаша таныту жолдары жеке шығарма­
шылық тәжірибе негізінде қарастырылады. 
Мақсатым – ұстаз бен шәкірт дәстүрінің жы­
раулық өнерді сақтаудағы маңызын ашып 
көрсету және Сыр өңіріне тән жыршылық 
мектептің мәдени-рухани құндылығын зер­
делеу. 

Өнерге деген қызығушылық бойымда ерте 
жастан қалыптасты. Радио мен теледидар ар­
қылы халық өнерпаздарының орындауындағы 
шығармаларды үзбей тыңдап, әсіресе дом­

бырамен ән салу, жыр-терме орындау эсте­
тикалық талғамымның дамуына ерекше әсер 
етті. Мұндай орындауларды зер сала тыңдап, 
мүмкіндігінше жаттап алуға ұмтылатынмын. 

1992 жылы Қызылорда қаласындағы 
Ілияс Қабылов атындағы №12 қазақ орта 
мектебінде 9-сыныпты тәмамдар тұста мек­
тепке белгілі жырау, дәстүрлі өнердің көр­
некті өкілі Алмас Алматовтың келетіні 
белгілі болды. Осыған байланысты мектеп 
директоры Галина Муслимқызы мені арнайы 
шақырып, терме орындауды тапсырды. Бала 
кезден үйреніп жүрген бірнеше толғау мен 
термелерім болғандықтан, бұл тапсырманы 
зор жауапкершілікпен қабылдадым. Келесі 

күні мектеп сахнасына шыққан жыраудың 
Париж сахнасында Әміре Қашаубаевтан ке­
йін өнер көрсеткен тұлға екенін сол сәтте 
ғана толық ұғындым. Алмас Алматов өз лек­
ция-концертін аяқтағаннан кейін, мектеп 
әкімшілігінің ұсынысымен мені сахнаға ша­
қырды. Өнеріме қызығушылық танытып, 
бірнеше термені қатарынан орындауымды 
сұрады. Шыққан тегім мен отбасым туралы 
біліп, қазақы тәрбиенің негізі саналатын үл­
кенге құрмет, кішіге ізет қағидаларын ерекше 
атап өтті. Сол сәттен бастап Алмас Алматов 
шығармашылық қабілетіме оң баға беріп, 
шәкірт ретінде қабылдады. Әкем де бұл ше­
шімді құптап, дәстүрлі өнерді терең меңгеру 
үшін жыраудың жанында жүруіме келісімін 
білдірді. Кейінірек мені Н.Гоголь атындағы 
педагогика институтында білім алып жүрген 
студенттерге алып келіп, сол жерде өнерімді 
таныстырдым. 

1994 жылы аталған оқу орнына студент 
болып қабылданып, облыстық, республика­
лық және халықаралық деңгейдегі түрлі өнер 
байқауларына қатысып, жүлделі орындарға 
ие болдым. Бұл кезеңде Алмас Алматовтың 
ұстаздық, ағалық әрі әкелік қамқорлығын 
сезіндім. 

1998 жылы Қорқыт ата атындағы Қы­
зылорда университетін үздік аяқтаған соң, 
Алмас ағам: «Өзімнің қасымда ұстаздық 
жолды жалғастырасың» деп, сол оқу орнында 
оқытушы ретінде еңбек жолымды бастадым. 
Университет жанынан құрылған «Дидар» 
этно-фольклорлық ансамблінде солист-жы­
рау қызметін атқардым. Ұстаздарымның 
негізгі талабы Сыр бойының жыраулық дәс­
түрін заманауи ансамбльдік форматта жаңаша 
таныту болды. Осы мақсатта терме мен ма­
қамдарды ансамбльге бейімдеу мәселелерін 
тәжірибелі өнер иелерімен, Алмас Алматов, 
Жұмабек Аққұлов ағаларыммен ақылдасып 
жүзеге асырдым. 

«Дидар» ансамблімен бірлесіп, респуб­
ликалық байқауларда жеңіске жетіп, шет­
елдік мәдени іс-шараларда Қазақстан өнерін 
танытуға мүмкіндік алдық. Атап айтқанда, 
1999 жылы Түркияның Стамбул қаласында 
өткен Жастар фестивалінде лауреат атандым. 
Өзбекстан, Қарақалпақстан, Әзербайжан, 
Ресей, Түркия, Оңтүстік Корея, Финляндия, 
Эстония, Испания мемлекеттерінде өнер 
көрсеттім. Бір кезеңде Алмас Алматовтың 
кеңесімен Алматы қаласындағы күйші Айгүл 
Үлкенбаева құрған «Керулен» ансамбліне 
қосылып, Сыр бойы жыраулық өнерін жаңа 

қырынан таныту мүмкіндігіне ие болдым. Бұл 
шығармашылық ұжым құрамында еліміздің 
танымал өнер қайраткерлерімен бірге өнер 
көрсету бақыты бұйырды. Ансамбльде Еділ 
Хұсаинов, Айгүл Үлкенбаева, Мақсат Жүсіп­
әлі, Раушан Оразбаевамен бірге жұмыс жа­
садым. 

Алмас Алматовтың шәкірттеріне көрсет­
кен адамгершілік қамқорлығы тек өнермен 
шектелмей, өмірлік бағыт-бағдар берумен 
жалғасты. 2000 жылы отбасылық өмірге қа­
дам басар сәтте, ол кісі құдалық рәсіміне 
басшылық жасап, сыйластықтың үлгісін көр­
сетті. Бұл ұстаздың рухани тәлімінің айқын 
көрінісі еді. Ұстаздан алған тағылымның 
нәтижесінде өнер жолында өз орнымды қа­
лыптастырып, бүгінде шәкірт тәрбиелеу 
ісімен айналысып келемін. Мұның барлығы 
Сыр өңірі жыраулық өнерінің терең рухани 
құндылығын айқындайды. Осы қасиетті 
өнерді бойыма сіңіре білген, бала жастан 
өнерімді таныған, шығармашылық жолымды 
айқындаған ұстазым Алмас Алматовқа шексіз 
ризашылығымды білдіремін. 

Руслан АХМЕТОВ,
«Ерен еңбегі үшін» 

медалінің иегері

Қазақ халқының дәстүрлі музыкалық мәдениеті – ұлттың тарихи жады мен рухани 
дүниетанымын сақтаушы маңызды құндылықтардың бірі. Соның ішінде Сыр бойында 

қалыптасқан жыраулық өнер ғасырлар бойы ұрпақтан-ұрпаққа жалғасып, көркемдік, тәрбиелік 
және танымдық қызмет атқарып келеді. Бұл өнер түрі халықтың әлеуметтік тәжірибесін, 

дүниетанымын, моральдық-этикалық қағидаларын жыр, терме, толғау арқылы көркем тілде 
жеткізетін бірегей мәдени феномен ретінде бағаланады. Жыраулық дәстүрдің сақталуы мен 

дамуы, ең алдымен, ұстаз-шәкірт сабақтастығына негізделген. Дәстүрлі өнер өкілдерінің 
шығармашылық тұлға ретінде қалыптасуында көрнекті жыраулардың тәлім-тәрбиесі, 

рухани бағыт-бағдары айрықша рөл атқарады. Осы тұрғыдан алғанда, белгілі жырау Алмас 
Нұрмаханұлы Алматовтың ұстаздық қызметі мен оның шәкірттеріне көрсеткен шығармашылық 

әрі адамгершілік қамқорлығы – Сыр өңірі жыраулық дәстүрінің дамуындағы маңызды 
факторлардың бірі.

ӨНЕРДІҢ ӨРКЕНІН ЖАЛҒАҒАН

– Ассалаумағалейкүм, Қожа шақыр­
дыңдар ма? – деген таныс дауыс саңқ ете 
қалды. Қарасам, әкемнің өнерде де, өмірде 
де тілеулес досы, інісі, белгілі жырау Алмас 
ағамыз екен. Дереу қолын алып сәлем 
беріп, әкем жатқан киіз үйге алып келдім. 

– Алмасжан, келдің бе? – деп, ауырып 
жатқан әкем балаша қуанды. Араларындағы 
нағашылы-жиенді әзілдерін де қалыс қал­
дырмай, өзара мәз-мәйрам болысып жатыр. 

– Жырау қайным келді ғой, қазанға ет 
салайын, – деп анам да қуанышын жасыра 
алмай, қонақтың қамында зыр жүгіріп жүр.

Әкем Жапония сапарынан алған әсері 
мен көрген құрметін, ол елдің бізден әл­
деқайда ілгерілеп кеткені жайлы да айтып, 
әңгімесін тауыса алмай жатыр. Осы жерде 
екі достың арасындағы бір-біріне деген 
шынайы сағынышты, адалдықты көрдім. 
Ол мен үшін бөлекше сипат болды. 

– Ау, Қуеке, бұл не жатыс? Мен сізді 
Ленинградқа алып кетуге келдім. Үлкен 
халықаралық симпозиум өтейін деп жатыр. 
Сонда Көрұғлыны жырлауың керек, – деді 
Алекең.

– Әй, Алмасжан, мен науқастанып 
жүрмін ғой. Сені көріп көңілім жай тапты. 
Әлде де ем алуым керек. Мына кенже ұлым 
Амандықты орныма өзіңмен бірге ертіп 
кетсең дұрыс болар еді. Осы бала саған 
аманат, – деді әкем.

– Қуеке, «жаман қой тұсағында 
қартаяды» деген, бұл не әңгімең? 
Аманшылық па? Аманаттың жүгі ауыр 
болады ғой, – деді Алекең түсі өзгеріп.

– Әй, Алмасжан, бойымдағы науқастың 
сырын білемін ғой, – деп әкем көзін 
орамалымен сүртті. Қожекең шамалы үнсіз 
отырып:

– Қуеке, онда Амандықты алып кете 
берейін. Алда сіз бен біздің атқаратын 
көп жұмыстарымыз бар. Ауырдым деп 
науқастың ығына жығыла бермеңіз, – дегені 
сол еді, әкем жадырап, қуанып сала берді. 
Әне-міне әңгімелесіп отырғанымызда 
анамның тамағы да дайын болып, ас-
ауқаттанып алдық.

– Ал, Қуеке, саған Алла қуат берсін. 
Амандық екеуміз жүрейік, – деп, рұқсат 
сұрады. Қуанғаным сонша, анама көздің 
қиығын салып жымыңдап қоямын. Сөйтіп, 
қолда бар киімімді киіп алып, жолға шығар 
алдында әкеме келіп:

– Көке, рұқсат етсеңіз, мен жүрейін, – 
деп жанына жақындадым. Әкем қолымнан 
ұзақ қысып бауырына басып, шашымды 
иіскеп, бетімнен сүйді де:

– Ал, балам, жолың болсын. Алмас 
ағаңмен барып ел көріп кел, – деп, біртүрлі 
қимастықпен шығарып салды. Мендегі бар 
ой Ленинградқа бару еді. Үш ұйықтасам 
түсіме кірмеген бұл сапар үлкен қуаныш 
болды. Осылайша Қожекеңе еріп облыс 
орталығынан бір-ақ шықтым. Бізді 
бастап бара жатқан облыстық халық шы­
ғармашылығы орталығының жетекші 
ғылыми қызметкері Шекер Орынбаева 
апай. Шекер апай өзі өте нәзік бола тұра, 
талапшыл жан екен. Үшеуміз Қызылорда 
вокзалынан пойызға отырып, Ленинградқа 
жолға шығып кеттік. Қармақшыдан жырау 
Шамшат Төлепова апамыз, Аралдан Рысбек 
Әшімов қатарымызды толықтырды.

– Қуекеңнің баласы ғой, – деп, мені 
жолай Алекең таныстырып келе жатыр. 
Екі жарым күн дегенде Мәскеу вокзалынан 
түстік. Одан әрі электр пойызбен 
Ленинградқа жетіп табан тіредік. Бұрын 

ондай ұзақ жолды көрмеген басым, теңселіп 
кеттім. Ол жақта музыка зерттеуші, ғалым 
Изали Земцовский мен Алма Құнанбаева 
күтіп алды. Алма апамыз да сөзден істі 
жоғары қоятын жан екен. Амандық-саулық 
сұрасып болғасын:

– Алмас, бүгін дайындық, ертең 
концерт, – деп жүре тапсырма беріп 
келе жатыр. Ұмытпаймын, сол күн қазан 
айының 28-ші жұлдызы болатын. Өйткені 
бір күннен кейін туған күнім. Баламын 
ғой, туған күнді Ленинградта өнер 
тұлғаларымен атап өту деген қиял ойым­
ды орап келе жатыр. Ол уақытта ауылда 
битум болмаса, басқа сағыз деген қолға тие 
бермейтін еді ғой. Бұл жақта түр-түрі бар 
екен. Қорабымен сатып алып тіске басып, 
дәмі кеткенді тастауға қимай үсті-үстіне 
ауыз толтырып шайнап келе жатырмын. 
Алма апамыз бізді қаланың орталығындағы 
үйлеріне апарып орналастырып, дастарқан 
жайып, барын қойып, өбектеп құрақ ұшып 
жүр. 

Сол күні дайындық болды. Концерт 
өтетін залға үш жүзге жуық көрермен 
сияды екен. Ертеңіне концерт басталар 
уақытта Изали аға келіп Алмас ағаны жеке 
алып кетті. Көп айналмай Алекеңнің түсі 
өзгеріп, мені сахнаның сырт жағына алып 
шықты.

– Айналайын Амандықжан, көкең 
қысылып жатыр екен, сен тезірек елге 
жетуің керек болып тұр. Бүгін туған 
күнің ғой, жүр қаланы аралатайын, – деп 
Ленинградтың дүкендерінен кроссовка, 
шалбар, жейде алып беріп жатыр. Ауылда 
ағаларымнан қалған киімдерді киіп жүре 
беретін маған бұл үлкен сый болды. 
Қапелімде патшадай болып шыға келдім. 
Бірақ қанша қуанып тұрсам да, жүрегім 
біртүрлі аузыма тығыла берді. Бір жайсыз 
нәрсе болып жатқан сияқты.

Алекеңмен қыдырып, кешіне Алма апа­
мыздың үйіне келдік. Дастарқан жайнап 
тұр. Шамшат апа, Рысбек аға, күйші 
Айтжан аға бәрі туған күніммен құттықтап 
жатыр. Сонда Изали ағамыздың өзге ұлт 
өкілі болса да азаматтығы ғой, балаға 
бірден айтпайық, шошытып алармыз, 
қазақта «естірту» деген дәстүр бар ғой. 
Кешке дейін қаланы аралатып, сосын үйге 
әкел. Сол жерден балаға естіртейік деген 
екен.

Алекеңнің «әкең қайтыс болды» демесе 
де, «көкең қатты қысылып, сені көргісі 
кеп жатыр екен, Шекер апаңмен бірге 
елге қайтуың керек» деген сөзінің өзі мені 
ойландырып қойды. Бір нәрсенің болғанын 
сездім. Денем біртүрлі шымырлап көзіме 
өзінен-өзі жас толып кете берді. Сонда 
да ішкі сезімімді жаман хабарға қимай 
тұрмын. Одан әрі көп ұзамай Шекер 
апайға еріп, Ташкент арқылы ұшып елге 
келдік. Үй жақ толы адам. Ағайындар 
менің келе жатқанымды естіп, жаназаны 
бастамай күтіп тұр екен. Үйде азан-қазан 
жылау, көрісу. Сол аралықта әкемнің бетін 
ашып көрсетті. Құшақтап жылап алдым. 
Ленинградқа кетіп бара жатқанымда 
не үшін қимай қоштасқанын сол кезде 
түсіндім. Өзінің мен келгенше өмірмен 
қоштасатынын білген екен ғой, жарықтық!

Изали Земцовскийдің сахнада не 
айтқанын кейін Алмас ағадан естідім. 
Изекең сахнаға шығып көрермендерге:

– Бүгін Қазақстаннан жайсыз хабар 
келді. Қызылорда облысының Қармақшы 
ауданы, Ленин кеңшарында тұратын біздің 
талантты өнерпазымыз жырау Қуандық 
Бүрлібаев мезгілсіз өмірден өтіпті. Бүгінгі 
қазалы күнде концерт өткізу жырауға 
құрметсіздік болар. Концерт ертең осы 
уақытқа шегеріледі, – деп хабарлаған екен. 
Еңсесі түскен тілеулес жандар бір күннен 
кейін өнер көрсетіп, елге қайтыпты.

Бір аптадан соң Санкт-Петербургтен 
өнертану ғалымдарының докторы, 
профессор Алма Құнанбаева, Орта 
Азия мен Қазақстан эпосын зерттеуші, 
Пенсельвания (США) университетінің 
профессоры, Жапонияда әкемді Америкаға 
шақырған Уолтер Зеф Фельдман мырза, 
жырау, профессор Алмас Нұрмаханұлы 
бастаған өнердің бір топ жанашырлары 
ауылдағы біздің отбасымызға келіп, анама 
көңіл айтты. Сол уақытта Алмас ағаның 
әкем Қуандықтың қазасына қайғырып 
жазған көңіл-қосы: 

Білгенге ажал – мирас, арман – қиғаш,
Пенденің екі ортаға басы сыймас.
Қайтпас жол, қараңғылық қадам басып,
Уа, дарих, кетіп жатыр небір қимас.
Қуандық – Құлыс Кете, дүлдүл жырау,
Әрі аға, әрі дос ед басы сыйлас.
Сал көңіл, жұмсақ мінез, сұңқар дауыс,
Егіліп естіген жан жасын тыймас.
Сыпайы, сілкіп қанат көтермейтін,
Туымың талантыңа келетін маш.
Теңселтіп дүниені тербеп жырмен,
Алып ең абыройды әркім жимас.
Ақ бұлақ қайнап аққан аталы жыр,
Ізі бар зерттесе, ол да тынбас.
Бақұл бол, дегдар аға, туымың зор,
Бұйрық сол, күні бітпей көзе сынбас, – 

деп айтқаны еді. 
Алмас аға сол аманаттың жүгін 

арқалап, мені Қызылорда педагогикалық 
институтының «Халық әні» кафедрасына 
оқуға түсірді. Қиналсам жәрдемдесіп, әке 
орнында әкедей қамқор болды. Оқуымды 
тәмамдағаннан кейін университетте қалып, 
ұстаздан алған үлгіні жас шәкірттерге 
үйретіп, он алты жыл оқытушы қызметінде 
болдым. Әкемнің аманатына адалдық 
танытқан адам – Алмас аға мен Мира 
жеңгеме Алладан разылық болсын!

«Ағаш ағаштан сәнін алады, адам 
адамнан тәлім алады» дейді ғой. Адами 
құндылықтың еңсесі түссе де, кісілік 
келбетін бұзбаған ұстазымның жанында 
қосшылығын жегіп жүріп, көптеген 
жақсы амалдар үйренгеніме қуанамын. 
Үйренгенім өміріме жақсы өзгерістер 
алып келді. Анам марқұм да Алмас ағаның 
азаматтығына шексіз риза болып кетіп еді. 
Алекеңнің мені: «Сатпайтын, сатылмайтын 
досым» деп айтатын сөзінен маған 
деген үлкен сенім мен жауапкершілікті 
сезінетінмін. Әңгіме арасында: «Бір нәрсені 
ұмыт, біреуге жасаған жақсылығыңды 
ұмыт. Бір нәрсені ұмытпа, біреуден көрген 
жақсылығыңды ұмытпа» деп отыратын. 
Көрген жақсылықты «ыдысыңдағы» зат 
қурап кетпесе, қалай ұмытарсың?! 

Амандық ҚУАНДЫҚҰЛЫ,
облыстық филармония 

басшысының орынбасары

Жыр – аманат

Ұлт руханиятының асыл қазынасы жыраулық дәстүрді тұнық тұмадай сақтап, бүгінге дейін 
жеткізген тарихи-мәдени елді мекеннің бірі жүз жырауын жүзіктеген Тұрмағамбет ауылында 
туып өстім. 

Әкем Қуандық Бүрлібайұлы – жыраулық өнердің ақ бесігі атанған қасиетті мекенде 
өз заманының рухани көшбасшылары болған Ешнияз сал, Тұрмағамбет, Омар, Тасберген, 
Рүстембек, Мұзарап, т.б. Сыр сүлейлерінің асыл мұраларын әлемдік сахналарда орындап, 
жыраулық өнердің кең қанат жаюына өзіндік мол үлесін қосқан жан. Бойындағы жыраулық 
өнердің қадір-қасиеті бізден айналып өтпей, жыршылық өнер жүрегімізге ұя салды. Бала 
жасымнан жыршылыққа баулып мақам-саз, орындаушылық шеберліктің қыр-сырын үйретіп 
барынша жол көрсетті. 

1990 жылы әкем Қуандық жырау Жапон елінің астанасы Токио қаласында өткен бүкіл 
дүниежүзілік «Оцейк» және «Исейши» фестиваліне қатысып, өз дауысын әлемдік өнердің алтын 
қорына жаздырды. Көрнекті тұлға сол сапардан елге науқастанып келген еді. Таңның атысы, 
күннің батысы жұмыстан қол үзбейтін тынымсыз адамның төсек тартып жатып қалуы жаныма 
бататын. Жанында шай-суын дайындап жүріп науқасының осал емес екенін сезетінмін. Бір күні 
киіз үйдің түндігін ашып, іргелілігін түріп жатқанымда:

САУАБЫ 
МОЛ 
СӨЗ

Ұстаз Алмас Алматов жайлы 
айтсақ, арғы тегі мен ата-анасы туралы 

сөз қозғамау мүмкін емес. Қандай да 
бір басқосу болмасын, Алмас ағамыз 

ата-бабасының тарихына бір тоқталмай 
өтпейді. 

Кешегі қазақ үшін қиын-қыстау 
заманда бүтін бір ауылды діншіл деп 
таныған белсенділер алақұйын әре­
кетімен әй-шәйға қаратпай қырып сал­
ған екен. Шолақ белсенділер ойына 
келген ылаңды салғанын естігенде 
қайран жүрек дүрсілін баса алмай қа­
лады... Міне, осы дүрбелең кезеңде Ал­
мат қожаның тоғыз баласынан Нұрма­
хан ғана түрлі қақтығыс-соқтығыстың 
арасынан арпалысып, құдай сақтап аман 
қалады. Алмас ағамыз осы жайттар 
жайлы қысқаша айтқанның өзінде бір 
нүктеге ұзақтау қарап, көзінің жиектері 
қызара сөзін жалғастырады. 

Жылдар өте Нұрмахан қожа Төлеу 
апамызбен бас қосады. Ол кісі атақты 
Төремұрат палуанның қызы болатын. 
Алмас ағамыз нағашылары жайлы айт­
қан уақытта жан-жақты тарихпен өре 
әңгімелеп, еріксіз басқа әлемге енгізіп 
жібереді. Нұрмахан қожа мен Төлеу 
апамыздан Серік, Алмасбек, Болатбек, 
Оразбек, Шырынкүл атты ұл-қыздар 
өрбіп, өніп-өседі. Төлеу апа көкірегі 
көмбе, қазына кісі ғой, әкесі Алмасжан­
нан үлкен үміт күтетінін үнемі айтып 
отырады екен. 

Бір күні бала Алмас сабағына да­
йындалып жатып, сол кездегі мектеп 
берген кітаптардан жаттаған: «Ленин – 
ата, біз – ұлан, Сенен туған шат көңіл. 
Сенің нұрлы шұғылаң – бізге әперген 
жақсы өмір» деген тақпақты айтып 
берген сәтте, әкесі Нұрмахан шамалы 
кідіріп, «Шырағым, бұның орнына са­
уабы мол өлең жаттау керек қой» дейді. 
Бала Алмас «Сонда бұл қандай өлең?» 
деген ойда қалады.  

«Ата балаға сыншы» деген, әкесі 
баласының өлең жаттауға талабы бар 
екенін сол кезде байқап жүрген екен. 
Өздерін қырып салған солақай сая­
саттың ырқына ермей, қазақтың ескіден 
келе жатқан ақын-жырауларының өлең, 
жыр-қиссаларын жаттағанын жөн көр­
ген екен ғой, жарықтық. Көп ұзамай 
ұлын Олжабай жырауға әкеліп, «Сауабы 
мол сөздеріңізден біздің Алмасжанға 
берсеңіз» деп қолқа салады. Сол күннен 
бастап Алмас ағамыз сауабы мол сөзге 
ден қойып, сүлейлер сүрлеуіне түскен 
еді. 

Алмас ағамыздың жыраулық өнер­
ге келуінің өзі Жаратқанның жарыл­
қауы, ата-анасының қалауы деп түсі­
немін. Ізінен шәкірт болып еруіме 
марқұм әкем Орынбек Шәріпұлы мен 
анам Тұрды Құдайбергенқызы ықпал 
етті. Бір ауылдан шыққан Шәріп ата­
мыз бен Дәріш әжеміз Нұрмахан қожа 
атамызбен, Төлеу әжемізбен заман­
дас, сыйлас жандар болған. Одан өр­
біген Алмас ағамыздың ұлдары Дәулет, 
Бағдат, Шахмардан, Зейнолла, Ғай­
нолла інілеріміз – ізгілігі мол, өнегелі, 
өсіп-өнген әулеттің жалғасы. 

Алмас ағаймен әріптес болып, 
Қорқыт ата атындағы Қызылорда уни­
верситетінде «Дәстүрлі өнер – жыр» 
кафедрасында Жұмабек Аққұлов, 
Амандық Бүрлібаев, Шолпан Биім­
бетова, Руслан Ахметов, Ақмарал Но­
ғайбаева сынды өнер өкілдері бірге 
қызмет еттік. Керемет уақыт еді. Жұ­
мыстан шығып Төле би көшесімен 
ағайдың үй жағына жаяу қайтамыз. 
Үйге келгесін кішкентай Зейнолла мен 
Ғайнолла маған еркелеп, тәтті алуға 
аз-маз тиын-тебен сұрайды. Бір күні 
былай дедім: «Егер терме жаттасаңдар, 
ақша беремін». Сол-ақ екен екі-үш күн 
өте түсте ағаймен үйге келсек, екеуі 
жарыса Базар жыраудың толғау-тер­
мелерін төгілдіріп бара жатыр. Мен 
қарыз боп қалмайын деп, жаттаған 
жыр жолдарына алдын ала келіскен 
пұлымды төледім. Сонда Алмас ағай: 
«Кезінде әкем «сауабы мол сөз» деп 
маған осы өлеңдерді жаттатып еді, 
Серікжан. Бұл әдісті балаларға жақсы 
қолдандың» деп ризашылығын білдірді.

Мерейтойы қарсаңында жырауға 
Мемлекет басшысы ІІІ дәрежелі «Ба­
рыс» орденін табыстағаны ұлттық 
өнердің көш басында жүрген ағамызға 
берілген лайықты баға деп білеміз. 
Одан қалды, ел-жұрттың ыстық ықы­
ласының көрінісі. Дәстүрлі өнер жо­
лында қаншама шәкірт тәрбиелеп, 
даңғыл жол ашып берген Алмасбек 
Нұрмаханұлындай ұстаздың салиқалы 
сөзі, саңлақ өнері тарихта қалды. 

Серік ЖАҚСЫҒҰЛОВ, 
Мәдениет саласының үздігі 

КӘСІП

– Алдымен Kyzylorda 
Hub-тың атқаратын қызме
тіне тоқталсақ... Өңір үшін 
бұл орталықтың маңызы 
қандай?

– Kyzylorda Hub – бұл тек 
іс-шаралар өткізетін алаң ғана 
емес, өңірдегі толыққанды 
инновациялық экожүйені қа
лыптастыруға бағытталған 
орталық. Біздің басты мақ
сатымыз – облыста техноло
гиялық кәсіпкерлікті дамыту, 
жастарды IT саласына тарту 
және цифрлық шешімдерді 
нақты секторға енгізу.

Хаб өз жұмысын бастаған 
уақыттан бері көп нәтижеге 
қол жеткізді. Бүгінгі күнге 
дейін 389 іс-шара өткізіліп, 
13994 қатысушы қамтылды. 
Бұл өңір тұрғындарының ин
новацияға деген қызығушы
лығының артқанын көрсе
теді. Соның ішінде жасанды 
интеллект бағыты бойынша 
93 іс-шара ұйымдастырылып, 
1752 адам қатысқанын ерек
ше атап өткім келеді. Хаб 
аясында жүзеге асқан жоба
ларға тартылған инвестиция 
көлемі 42,2 млн теңге.

– Осы жыл Kyzylorda 
Hub үшін қандай басым
дықтармен ерекшеленбек?

– Басты стратегиялық ба
ғыт – жасанды интеллект. 
Бүгінде ЖИ барлық саланың 
даму драйверіне айналып ке
леді. Сондықтан біз өңірде 
«AI-Movement» концепция
сын іске асыруды жоспарлап 
отырмыз.

Осы бастама аясында 
мемлекеттік мекемелерге, 
әлеуметтік қызмет көрсету 
орталықтарына және кәсіп
керлерге арналған арнайы AI 
Bootcamp бағдарламалары 
ұйымдастырылады. Бұл – 4 
күндік интенсивті оқыту 
форматы. Қатысушылар ге
неративті жасанды интел
лекттің негізгі құралдарын 
меңгеріп, оны өз күнделікті 
жұмысында тиімді қолдануды 
үйренеді. Нәтижесінде қыз
меттік процестерді автомат
тандыруға, уақыт пен ре
сурсты үнемдеуге мүмкіндік 
туады.

– Өңірлік стартаптарды 
қолдау бағытында қандай 
нақты бағдарламалар жү
зеге асырылады?

– Биыл стартаптарды қол
дауға арналған екі ірі бағ
дарламаға басымдық беріліп 
отыр. Біріншісі – Startup 
Joly преинкубация бағдар
ламасы. Бұл бағдарлама 
технологиялық кәсіпкерлікке 
алғашқы қадам жасағысы 
келетін, 16 жастан асқан кез 
келген азаматқа арналған. 
Бағдарлама идея сатысын
дағы жобаларды MVP, яғни 
минималды өміршең өнім 
деңгейіне дейін жеткізуге ба
ғытталған.

Екіншісі – Startup Orda 
инкубация бағдарламасы. 
Бұл – MVP сатысындағы жо
баларды нарықтағы алғашқы 
сатылымға дейін жеткізетін 
2 айлық бағдарлама. Қаты
сушылар 10 апта бойы се
минарлардан өтіп, тәжі
рибелі трекерлерден тегін 
консультация алады. Үздік 
деп танылған жобалар рес
публикалық венчурлық қор
лар алдында таныстырылып, 
инвестиция тарту мүмкін
дігіне ие болады. Айта кету 
керек, бұл бағдарлама Astana 
Hub халықаралық технопар
кінің жетекшілігімен еліміз
дің барлық өңірлерінде өтеді.

– Инновациялық са
йыстар, яғни хакатондар 
өңір үшін қандай мүмкіндік 
береді?

– Хакатон – нақты мәсе

лелерге жедел әрі тиімді IT 
шешім табудың ең ұтымды 
форматы. Биыл Kyzylorda 
Hub аясында 4 хакатон өт
кізу жоспарланып отыр. Әр
қайсысының тақырыбы мен 
нақты тапсырмалары болады. 

Бұл шаралар арқылы 
өңірдің үздік технологиялық 
шешімдері әзірленіп, жергі
лікті мекемелер мен кәсіп
орындарға жасанды интел
лект құралдарын енгізуге 
мүмкіндік туады. Кәсіп
орындар өздеріне қажетті IT 
шешімдерді Kyzylorda Hub 
арқылы тапсырыс беріп, ха
катон нәтижесінде дайын 
өнім алуға қол жеткізе алады.

– Жаңа «HUB TASKS» 
платформасының ерекше
лігі неде?

– «HUB TASKS» – өңір
лік IT компаниялар мен фри
лансерлерге арналған арнайы 
платформа. Бұл платформа 
Қызылорда облысындағы 
тапсырыс берушілердің тех
нологиялық тапсырмаларын 
орындауға бағытталған.

IT шешімге мұқтаж кәсіп
орындар мен мекемелер өз 
қажеттілігін сауалнама арқы
лы жолдайды. Ал өңірдегі ең 
үздік әзірлеушілер сол тап
сырмаларға өз ұсыныстарын 
береді. Осылайша келісім-
шарт жасау мәдениеті қалып
тасып, жергілікті IT нарық
тың дамуына серпін беріледі.

– IT білім беру бағытын
да қандай жұмыстар ат
қарылуда?

– IT саласына қызығушы
лық танытқан жастар үшін 
Tech Orda бағдарламасы өз 
жалғасын табады. Бағдарлама 
аясында облыстың кез келген 
жас тұрғыны еліміздегі ак
кредиттелген жеке IT мек
тептерінде грант негізінде 
білім ала алады. Қызылор
далықтар өңірлік мектеп
термен қатар, Астана және 
Алматы қалаларындағы IT 
мектептерде онлайн формат
та оқуға мүмкіндік алады.

Сонымен қатар, қазіргі 
таңда IT білім берудің үздік 
үлгілері саналатын Tomorrow 
School және TUMO School 
мектептерін ашу бойынша 
облыс әкімдігі мен Қорқыт 
ата атындағы Қызылорда 
университетінің қолдауымен 
жұмыстар жүргізілуде. Бұ
дан бөлек, хабта тұрақты 
түрде воркшоптар, буткемп
тер мен кездесулер ұйымдас
тырылады. Ал LUPIC ха
лықаралық бағдарламасы 
аясындағы 3 айлық 4 білім 
беру бағдарламасы қыркүйек 
айынан бастап іске қосылады.

– Стартаптар мен IT 
компанияларына қандай 
қолдау көрсетіледі?

– Өңірдегі IT стартаптар 
мен компаниялар Astana Hub 
қатысушысы атанып, са
лықтық преференцияларға 
ие бола алады. Ең бастысы 
Kyzylorda Hub аясында көр
сетілетін барлық қызметтер 
стартаптар үшін тегін. Бұл – 
жас кәсіпкерлер үшін үлкен 
мүмкіндік.

– Сыр жастарына айтар 
ойыңыз?

– Инновация мен техно
логия – өңірдің болашағы. 
Біз барша жастарды, кәсіп
керлерді және жаңа идеясы 
бар азаматтарды Kyzylorda 
Hub алаңына белсенді қаты
суға шақырамыз. Барлық 
анонстар мен жаңалықтар    
@kyzylordahub әлеуметтік 
желідегі парақшамызда тұ
рақты жарияланады.

Сұхбаттасқан
Айсәуле ҚАРАПАЕВА, 

«Сыр бойы»

Өңірде инновациялық 
жобаларды дамыту 
бағытында жүйелі жұмыс 
жүргізіліп келеді. Осы 
үдерістің негізгі қозғаушы 
күштерінің бірі – Kyzylorda 
Hub бизнес-инкубаторы. Ол 
өңір жастарын, кәсіпкерлерді 
және мемлекеттік секторды 
заманауи технологияларға, 
әсіресе жасанды интеллектке 
бейімдеуді басты мақсат 
етіп отыр. Kyzylorda Hub-
тың бүгінгі жетістігі мен 
биылғы жоспары туралы 
орталық жетекшісі Жанарыс 
Түбекбаевпен әңгімелескен 
едік. 

ИННОВАЦИЯҒА ИННОВАЦИЯҒА 
ҚЫЗЫҒУШЫЛЫҚ ҚЫЗЫҒУШЫЛЫҚ 
АРТЫП АРТЫП 
КЕЛЕДІКЕЛЕДІ

Өздеріңіз көргендей сыртта жиналған 
әйнек мұнда келгеннен кейін  кесу 
станогына түседі. Тұтынушының тапсы
рысы бойынша размері бағдарламаға бері
леді де, бірнеше бөліктерге бөлінеді. Тіпті 
технология әйнектің бір бұрышына жеке 
кәсіпкердің белгісі мен сатып алушының 
есімі жазылған жапсырма жабыстырады. 
Бұл станок күніне 1000 шаршы метр әйнекті 
кеседі. Келесі станок қапталған шыны 
арасына салынатын алюминий рамкасын 
жасайды. Ол да ұқыптылықпен жүзеге 
асырылады. Одан әрі кесілген әйнек жуу 
құралына жіберіледі. Онда фильтірленген 
су пайдаланылады. Қайта-қайта жуылған 
әйнек кептіріліп, мұнтаздай таза етіп 
шығады. Енді алюминий рамканың ішіне 
түйіршіктелген зат салынады. Ол рамка 
ішінде ауа, ылғал болмауын алдын алады. 
Мұны робот атқарады. Келесі станокта 
жуылған таза әйнектің шетіне герметикті 
робот айналдырып жағады. Екі қабат 
әйнек осылай дайын өнімге айналады. 
Оны жинауға да техника қолданылады. 
Әрі қарай бір күн тұрады да  келесі күні 
тапсырыс беруші алып кетеді. Негізінен 
бұл шыны терезе, есікке және өзге де 
құрылысқа қолданылады. Сондай-ақ 
әйнек қалдықтарын да ысырап етуге жол 
бермейміз. Оны қайта шыны зауытына 
жібереміз. Өйткені қайта өңделуге 
жарамды, – дейді Жасұлан Пржанов. 

Қапталған шыны өндіру цехының 
жұмысын көргеннен кейін келесі цехқа 
бардық. Онда ламинация жасауға арналған 
станок орналасқан. Терезеге арналған 
пластик профильдер тақтайдай жиналған. 
Алдымен профиль көлеміне қарай кесіліп, 
станокқа жіберіледі де, түрлі-түсті пленка 
жабыстырылады. Кәсіпкер ламинация 
жасайтын технологияны Түркиядан ал
дырған. Құны 30 млн теңге. Сапасы өте 
жоғары. Ламинатталған пленка жапсырыл
ғаннан кейін, профиль 6 данадан жиналады. 
Дайын өнімді буып-түюді де техника 
атқарады. Пленка түсін тапсырыс беруші 
өзі таңдайды. Негізінен пленка Алматыдан 
әкелінеді. Кореялық өнім. Желімді тікелей 
Германиядан алдырады. Бұл цех былтыр 
толық іске қосылыпты. 

Кәсіпкерден кадр жайын да сұрадық. 
– Мұнда жұмыс істейтіндердің ба

сым бөлігі жастар. Көпшілігі осында ке
ліп тәжірибе жинайды. Мәселен жаңа ла
минация цехындағы екі маман бастапқы 
кезде жүк түсіруші болып қабылданған. 
Елгезек, ынталы болғаннан кейін, техни
каның тілін арнайы мамандар үйретті. Тез 
меңгеріп алды. Қазір олар нағыз маманға 
айналды. Сондықтан мұнда келгендер 
істі практика барысында үйренеді. Қап
талған шыны өндіру цехындағы жастар
ды да бастапқы кезде баулыдық. Авто
маттандырылған техниканы үйреніп, 
жұмыстарын ұқыпты атқаруда. Маман 
таңдауда мәселе жоқ. Сондай-ақ жұмыс
шыларға барлық жағдай жасалған. Асхана 

жұмыс істейді. Ыстық тамақпен қам
тылған, – дейді ол.  

Бұл аумақтың жұмысын көргеннен 
кейін шағын қоймаларды араладық. Онда 
қажетті техникалар, желімдер мен терезеге 
қажетті тордан бастап, барлық бұйымдар 
бар. Сапалы шикізаттың басым бөлігі 
сырт елдерден әкелінеді. Олармен арнайы 
келісімшарт жасалған.

– Жаңадан салынған қоймаларда 
тауар сақталады. Ең үлкенінің ұзындығы 
100 метр. Әлі де атқарылатын жұмыс 
көп. Осы қойманың қабатына биыл жаңа 
қойма саламыз. Ал бұл жерге барлық 
цехты топтастырамыз. Қапталған шыны 
өндіру цехы да жаңадан салынған. Нысан 
соңғы жабдықтармен бой көтерді. Ыстық, 
суыққа төзімді материалды қолдандық. 
Шүкір, қыста бірқалыпты жылу ұстап тұр. 
Жұмысшылар үшін де арнайы бөлмесі 
бар. Киім ауыстырып, тынығуға болады, – 
дейді цех басшысы.

Соңғы нысанда заманауи үлгідегі екі 
станок орналасыпты. Станок есік бұрыш
тарын қысуға арналған. Мәселен жұмысшы 
тапсырысқа қарай есіктің қаңқасын 
жасаса, станок бұрышын берік етіп 
қысып береді. Бұл жоғары технологиямен 
жасалғандықтан қателік жіберілмейді. 
Бастапқы кезде кәсіпкер профильді кесіп, 
бұрышын қысуды ғана жасайтын, кейін 
тұтынушылардың талабын ескеріп, өздері 
жинауға кірісіпті. Қазір дайын есікке 
тапсырыс беруші көп. 

Цех жұмысын көру барысында кәсіп
кердің ең алдымен сапаға мән беретінін 
аңғардық.

– Бұл салаға 2005 жылдары келдім. 
Жай жұмысшы болдым. Ол тұста Алма
ты қаласында едім. Терезеге қажетті мате
риалдарды саттық. Кейін Астана қаласы
нан филиалы ашылып, сонда ауыстым. 
Бір жылдан кейін Қызылордада ашылып, 
мені жауапты маман етіп жіберді. Уақыт 
өте, мекеме жабылып қалды. Қайта 
Алматыға оралып, түрік компаниясында 
жұмыс істедім. 2011 жылы компанияның 
Қызылордада филиалы ашылып, осында 
келдім. Кішкентай кеңседе 4-5 адам 
еңбек еттік. Пластик профильдерін сата 
бастадық. 2013 жылы түрік компаниясы 
еліміз бойынша жабылды. Сол кезде маған 
ой келді. Бір жағынан бұл салада әжептеуір 
тәжірибе жинадым. Кеңсені өзім ашып, 
тұрақты тұтынушыларды ұстап қалу керек 
болды. Түріктермен келісіп, қоймадағы 
затты алып, ісімді бастап кеттім. Қаражат 
жеткіліксіз болса да, тәуекел еттік. Несие 
алдым. Тапқан ақшаның бәрін айналымға 
құйдым, – дейді Жасұлан Пржанов. 

Ол ісі алға басу үшін табандылықпен 
еңбек етті. Сауда саласының қыр-сырын 
меңгерді. Бастапқы кезде терезеге 
қажетті барлық өнім түрлерін алдырып, 
цехтарға өткізді. 2015 жылдан бастап 
пластик профильдерін де сата бастады. 
Оны Шымкент қаласынан алдыратын. 
Кейін тікелей Ташкентке тапсырыс берді. 
Пластиктен бөлек алюминий профильдерін 
де қосты. Осылайша тұтынушының 

сұранысына сай тауар түрлерін көбейтті. 
2021 жылы база ашу үшін қолайлы орын 
қарастырды. Қараусыз қалған жерді сатып 
алды. Оған «Даму» қоры арқылы қаражат 
алып, қойма мен кеңсені заман талабына 
сай етіп салды.

– Жаңа орынға көшіп келгеннен кейін 
аллюминийден терезе, есік құрастыратын 
цех аштық. Былтыр ақ профильдің бетіне 
пленка жапсыратын цехты қостық. Ол жай 
пленка емес күннен, суықтан қорғайтын 
қасиетке ие. Түрлі-түсті болады. Станокты 
Түркия елінен алдырдық. Осылайша 
станокты 2025 жылдың маусым айында 
қолдана бастадық. Арнайы мамандар 
орнатып, қалай жұмыс істейтінін өзіміздің 
жұмысшыларға үйретті. Ламинация цехы 
іске қосылған күннен бастап-ақ нәтиже 
берді. Қапталған шыны өндіру цехын 
салу үшін қосымша жер алып, нысан ау
мағын кеңейттік. Алюминий профильді 
құрастыруды бастадық. Бұны жеке адам
дарға емес, ірілі-ұсақты цехтарға жасай
мыз. Өйткені бұрышын қысуға тек арнайы 
құрылғыны қолданамыз. Станокты «Да
му» қоры арқылы  сатып алдық, – дейді 
кәсіпкер.  

Қапталған шыны өндірісіне қажетті 
әйнекті жергілікті  шыны зауытынан 
алдырады. 

– Айта кету керек, қапталған шыны 
өндірісін кәсіп етіп отырғандар процес
тің бәрін қол еңбегімен атқарады. Ал біз 
мұны жаңа технология, яғни автомат
тандырылған құрылғылар арқылы жүзеге 
асырамыз. Бұл өңірдегі алғашқы қапталған 
шыны өндіру цехы десек те болады. Жалпы, 
бұл оңай іс емес. Аса ұқыптылықты қажет 
етеді. Себебі, шыны өте нәзік бұйым. 
Қолданыс барысында қате кетпеуі керек – 
дейді цех басшысы. 

Маман ретінде терезенің сапасы ең 
маңызды дүние екенін түсіндірді. Оның 
айтуынша, терезе үйдің негізгі көзі әрі 
жарық, жылу қабылдайды. Шаң-тозаңнан 
қорғайды.

–Үйді заман талабына сай етіп соғып, 
бірақ арзан терезе қоятындар да бар. Сол 
себепті көпшілік пластик терезелердің бу
ланып,  көгеріп кететініне шағымданады. Ол 
сапасына әрі тұрғынның өзінің пайдалану 
әдісіне де байланысты. Терезе таңдағанда 
әрбір деталіне мән берген дұрыс. Мысалы 
менен сапалы тауар алғанымен кәсіпкер 
оны дұрыс құрастыра алмауы мүмкін. Со
дан сапасы төмен терезе қойылады. Оның 
жарамдылығы да сын көтермейді. Осыны 
ескере келе енді терезені де құрастыруды 
қолға аламын. Жаңа жоғарыда атап өттім, 
осы жылы жаңа қойма салып, қазіргі 
қойманы цехқа айналдырамын. Сол жерге 
жылжымалы, автоматтандырылған лента 
технологиясы қойылады. Сонда шикізат 
бір лента бойында дайын дүниеге айналып 
шығады, – дейді біз болған кәсіпорын 
басшысы.

Сара АДАЙБАЕВА,
«Сыр бойы»1-бет

Ән-ағаң сонау 1946 жылы ақ қайраңда 
сары сазаны тулаған, ақ шағалалары 
шулаған Арал теңіз жағасындағы 
Қарақалпақ АССР-нің Мойнақ ауданына 
қарасты Үшсай портында өмір есігін 
ашқан. Мектеп бітірісімен балықшылар 
кемесінің матросы болуы оны Арал 
теңізімен тамырлас та тағдырлас еткен. 
Содан болар, теңіздің тумасы әке 
жолымен жүруді мұрат тұтып, Арал 
қаласына қоныс тебеді.

1972 жылы еңбек жолын №177 мек
тепте мұғалім болудан бастаған. Бертін 
келе мектеп директорының тәрбие ісі 
жөніндегі орынбасары, аудандық білім 
бөлімінде әдіскер, мектеп инспекторы 
болған Ән-ағаң білім саласында қолтаңба 
қалдырған. 

Конфуцийдің «Жаңаны түсінген, ес
кіні қастерлеген адам ғана ұстаз бола 
алады» дегеніндей, Әнекең Арал айма
ғында ұстаздықтың қадір-қасиетін 
асқақтатып, ел мақтанышына айналды. 
«Шәкіртсіз ұстаз тұл» демекші, небір 
айтулы азаматтарға сапалы білім, саналы 
тәрбие береді. Жоғары санатты ұстаздың 
ерен еңбегі ескерусіз қалмай, лайықты 
бағасын алған. Кезінде «Қазақ ССР 
Халық ағарту ісінің озық қызметкері» 
атағын, Қазақ ССР Оқу министрлігі мен 
оқу-ағарту, жоғары мектеп және ғылыми 
мекемелер қызметкерлері кәсіподағы 
республикалық комитетінің «Құрмет 
грамотасын» иеленді.

Арал аудандық партия комитетіне 
нұсқаушылық қызметке келгенде билік 
басындағылардың ғана емес, көптің кө
кейіндегісін дөп басты. Содан болар, сан 
алуан қызметке сатылай өсті. Саралап 
айтар болсам, аудандық партия комите
тінің бөлім меңгерушісі, халық депутат
тары аудандық кеңесі төрағасының 
орынбасары, аудан әкімшілігінің іс 
басқарушысы, аудандық тіл бөлімінің 
бастығы, тағы басқа қызметті абыроймен 
атқарады.

Сөз орайы келгенде Ән-ағаңның 1999-
2012 жылдары екінші, үшінші, төртінші 
шақырылымдағы аудандық мәслихаттың 
хатшысы болғанына тоқталайын. Бір 
емес, үш шақырылым бойы ел-халықтың 
аманатын арқалап, талап-тілектері мен 
ұсыныс-пікірлерін таразыға салып ғұмыр 
кешу екі адамның бірінің басына бұйыра 
бермейтін бақ болар.

Он үш жыл бойы «Аманат арқалаған 
азамат» атанды. Өйткені, ол елмен етене 
араласып, халықтың мұң-мұқтажын құ
зырлы орындарға жеткізіп, халық пен би
ліктің арасына алтын көпір салды десем, 
асыра айтқандығым болмас. Сайлаушы
лар алдындағы жауапкершілігіне баса мән 
беріп, тұрғындардың талап-тілектерін 
орындау мақсатын көздейтін. Арал қала
сында жылдар бойы қордаланып қалған 
аяқсу мен ауызсу, жол жөндеу, комму
налдық қызметтер, көркейту-көгалдан
дыру бағытындағы толғақты мәселелерді 
биліктің алдына батыл қойып, оң шешім 
табуына өз үлесін қосты. Сондай-ақ 
оқу-ағарту, мәдениет, денсаулық сақтау 
салаларының мәселелерін шешу ісінде 
өзіндік қолтаңбасы бар. Адамдармен 
қарым-қатынастағы қарапайымдылығы, 
әр азаматтың жеке мәселесіне баса мән 
беріп, дарқандық танытатын кең пейілі 
ұлағат боларлық асыл қасиет.

Ән-ағаңның аудандық мәслихат хат
шысы кезінде атқарған қызметі өз баға
сын алып, марапаттар иеленді. «Қазақ
стан Республикасы Парламентіне 10 
жыл», «Қазақстан Республикасы Консти

туциясына 10 жыл» медальдарымен 
марапатталып, Қазақстан Республикасы 
Президенті мен облыстық мәслихаттың 
Алғыс хатын алды. «Арал ауданының 
құрметті азаматы» атанды.

Әнекең 2009 жылы зейнет демалы
сына шықты. Десе де, үшінші шақы
рылған аудандық мәслихаттағы хатшы
лық өкілеттігі аяқталғанша төрт жыл, 
яғни 2013 жылға дейін міндетін мінсіз 
атқарады. Еңбек десе ішер асын жерге 
қоятын жаратылысы жайлы том-том 
етіп жазуға әбден болар еді. Ол – уақыт 
еншісінде. 

Иә, жоғарыда айтқандай, Әнекең сегіз 
қырлы, бір сырлы азаматтық қалпынан 
бүгінге дейін айнымаған. Алтын уақытын 
босқа өткізбейді. Тамылжыта ән салады, 
күмбірлете күй шертеді. Тұрдықылыш 
Ізтайдың әні «Нұрикамалды», Ілия Жақан
овтың әні «Еділ мен Жайықты», халық әні 
«Алқоңырды» домбырамен тамылжыта 
орындайды. Кезінде Аралдың Қазанғап 
атындағы оркестрінің құрамында Мәс
кеуге барып, Бүкілодақтық халық шаруа
шылығы жетістіктер көрмесі сахнасында 
қарақалпақ әні «О, Мария, Мария» әнін 
шырқағаны бар. Қызметте жүрсе де айна
ласын әсем әнге бөлеп, қазақ әндерін 
ғана емес, өзбек, қарақалпақ әндерін де 
тамылжыта орындайды.

Тағы бір қыры – бағбандығы. Оның 
ауласына енгенде еңсең көтеріліп сала 
береді. Жарыса жайқалған жасыл желек 
пен жеміс ағаштары көз жауын алады. 
Аяқсуы жоқ аймақта Әнекеңнің берекелі 
бағбандығынан алма, алмұрт, өрік, жүзім, 
шие, жиде, тағы басқа ондаған ағаш 
жемісін төгіп беріп отырады. 

Қазақстан Журналистер одағының мү
шесі Әнекеңнің тағы бір қыры – қарымды 
қаламгерлігі. Оның жазбалары мен ой-
толғамдары аудандық, облыстық қана 
емес, республикалық басылымдарда жа
рыса жарияланып жатады. Өткен жылы 
«Адам – керуен, өмір – жол» атты деректі 
хикаяты жарық көрген.

Ән-ағаң зейнет демалысына шықса да 
қол қусырып қарап отыруды қаламайды. 
Бүгінде аудандық ардагерлер кеңесінің 
алқа мүшесі. Жоғарыда айтқандай, таң 
білінер-білінбесте қолына кетпен-күрегін 
алады. Жүрек жазбаларын ақ қағаз бетіне 
төгілте түсіреді. Асылында зерделі жанға 
әр күнін босқа өткізбеу тағдырдың берген 
сыйы болса керек.

Бүгінде төңірегінде болып жатқан 
сан алуан құбылыстарға жай ғана қызы
ғушылықпен емес, зерделі ой тоқтатқан 
азамат көзімен қарайды. Құдай қосқан 
қосағы Күләш жеңгеміз екеуі өмірге екі 
ұл мен екі қыз әкеліп, бүгінде солардан 
тараған немере-шөберенің қызығына ке
неліп отыр. Атам қазақ: «Әке көрген оқ 
жонар, ана көрген тон пішер» дегендей, 
балалары ата-ана жолымен жүріп келеді. 
Бәрі дерлік жоғары білім алып, сан алуан 
салаларда қызмет етеді.

Адам деген ардақты ат – шын мә
ніндегі адамға ғана лайық. Еліне, жеріне, 
халқына қолдан келер қамқорлығын, 
ізгілік-ілтипатын дарытпаса, оны адам 
деуге бола ма? 

Лайым осылай жүре бергейсің, текті 
әулеттің тұяғы, еменнің иір бұтағы, 
Аралдың ақиық азаматы – Ән-аға!

Еркін ӘБІЛ,
Қазақстан Жазушылар 

одағының мүшесі,
Қазақстанның құрметті журналисі

Елі үшін еткен еңбегін, 
төккен маңдай терін 

пұлдамайтын, күннен 
жұмыс, түннен тыныс 

сұрайтын, барға қанағат, 
жоққа салауат айтатын бала 

көңілді азаматтар тасада 
қала береді. Осындай айтулы 

азамат, бүгінде 80 жасқа 
келген Аралдың ақиық 

азаматы Ән-ағам.
Ән-ағаның шын есімі – 

Әнес, тегі – Әуезов. Бұлай 
атауымның да өзіндік бір 
сыры бар. Өйткені, сегіз 

қырлы, бір сырлы азамат 
білікті басшы бола жүріп, 

күмбірлете күй төгетін, 
асқақтата ән салатын. 

Айтқандай, оның қарымды 
қаламынан туған жазбалары 

аудандық, облыстық қана 
емес, республикалық 

басылымдарда жарыса 
жарияланып та жүр. 

МЕРЕЙМЕРЕЙ

АРАЛДЫҢ 
АҚИЫҚ
АЗАМАТЫ

Хабарландыру
Қызылорда облыстық сотының азаматтық 

істер жөніндегі сот алқасында талап қою
шылар Ақшонтаев Мұхит Халеловичтің, Жа
дилов Кенжехан Абдрахманұлының, Баймы
ратов Ерболат Аманұлының және Азмаханов 
Болатбек Алмешовичтің апелляциялық 
шағымының қаралуы 2026 жылы 24 ақпан 
күніне тағайындалғанын хабарлайды.

 «Аққұм Жер» ЖШС әкімшілігі

«Қорқыт елі» Кредиттік серік
тестігі» ЖШС қатысушыларының 
жалпы жиналысы 2026 жылдың  
02 наурыз  күні сағат 11:00-де Қы
зылорда облысы, Қармақшы ауда
ны, Жосалы қыстағы, Тұрар Рыс
құлов көшесі, №35 мекенжайда 
өткізілетінін хабарлайды.  

Күн тәртібінде:
1. Серіктестіктің 2025 жылғы 

атқарылған жұмыстарының қо
рытындысын және серіктестік ре
визорының тексеру қорытынды  
есебін талқылау,  бекіту туралы.

2. Серіктестіктің 2026 жылдың 
1 қаңтарынан бастап бюджет пен 
штат кестесін бекіту туралы.

3. Серіктестіктің органдарын 
бекіту туралы.

4. «АНК» АҚ  арқылы несие 
рәсімдеу шарты мен ережелерін, 
серіктестіктің жарғылық қорынан 
берілетін ережелеріне өзгерістер 
мен толықтыруларын бекіту тура
лы, сонымен қатар жарнама жүргізу 
мақсатында акция жариялау.

5. Серіктестіктің қатысушылар 
құрамына өзгеріс енгізу, жаңадан 
қабылдау/шығару, үлестерін азайту/
көбейту, нәтижесінде серіктестіктің 
Жарғысына, Құрылтай шартына 
өзгерістер мен толықтыруларды 
бекіту туралы. Сондай-ақ соңғы 
қарыз алушылардың кредиттік 
желілерін қайта есептеу туралы.

Хабарландыру

ҚР Мәдениет және ақпарат 
министрлігі мен Қазақстан Жазу
шылар одағы «Қазақстанның әдеби-
танымдық панорамасы» жобасын 
жүзеге асырып келеді. Ауқымды әде
би жоба жас қаламгерлерді қолдау, 
Қазақстанның әр аймағының тарихы 
мен мәдениетін бүгінгі күнмен ұш
тастыра отырып, Қазақстанның әде
би-танымдық панорамасын жасауды 
мақсат тұтады. 

Ақын Әділет Шопеннің «Түсіме 
салынған үй» атты кітабына поэмалар 
мен пәлсапалық һәм лирикалық 
бағыттағы өлеңдер топтамасы, ой-
толғамдар енгізілген.

Ақын Ділда Уәлибектің «Деге
лең» атты жыр жинағы төрт бөлімнен 
тұрады. Бірінші бөлімде Абай туған 
Шыңғыстау өңірінің аңыздары мен 
бүгінгі тынысы, сол топырақтан түле
ген тұлғалар туралы өлеңдер мен бал
ладалар топтастырылса, екінші бөлім 
«Дегелеңде» ядролық сынақ, оның 
кесапаты, аймақ халқының тағдыры 
жырланған. Үшінші бөлімде циклды 
өлеңдер топтамасы жинақталса, төр
тінші бөлімге еркін тақырыптағы 
өлеңдер мен лирикалық толғамдар 
енген. 

Ақын, Қазақстан Жазушылар ода
ғының мүшесі Дәурен Тілеуханның 
«Нәзік түндегі ноктюрн» атты кі
табына Жетісу өңірінің киелі орын
дары мен көркем табиғатын арқау 
еткен өлеңдер, сондай-ақ тарихи оқи
ғалар негізге алынған поэмалар мен 
циклдар енген.

Жас жазушы Биболат Сәтжанның 
«Күзкүткен» шығармасында қазіргі 
қала өмірі, адамның ішкі әлемі мен 
жалғыздық сезімі көркем тілмен бей
неленген. Автор қарапайым адамдар
дың тағдыры арқылы рухани ізденіс, 
өткен мен бүгіннің байланысы, ма
хаббат пен өкініш тақырыптарын 
қозғайды. 

Ақын Батырхан Сәрсенханның 
«Жасыл құс» атты жинағына өлеңдері 
мен поэмалары топтастырылған.

Жас ақын Айзада Рахымжано

ваның «Сарыарқаның жаңбыры» 
жыр жинағы – туған жер мен ата-
анаға деген сүйіспеншілік, достық 
пен махаббат, тұмса табиғат пен тіл 
құдіреті жайлы сыр шертетін нәзік 
туынды.

Жазушы Нұрбек Нұржанұлының 
«Бесінші қабаттағы үй» – адамның 
ішкі әлемін, жастықтың күресін, 
еркіндік пен ізгілікке ұмтылысты 
бейнелейтін психологиялық роман.

«Аспаны жақын ауылдың...» деп 
аталатын кітапта жас жазушы-дра
матург Жақсылық Мұратбектің өзі 
куә болған көрнекті оқиғалар мен 
Шымкент, жалпы оңтүстік өңірінің 
кешегісі мен бүгіні, өткен дәуірдегі 
көшпелі қазақтың кескін-келбеті, 
ұлттық дәстүрі мен терең тарихи та
нымы толық суреттеледі.

Жазушы Феруза Мәдениеттің 
«Аққалқам» атты кітабында халқы
мыздың ғасыр бұрынғы қилы кезең
деріндегі оқиғалар қарапайым адам
дардың тағдыры арқылы баяндалған. 
Сарыарқаның қойнауына қоныс теп
кен, кесек тарихтың бөлшегі болған 
аядай ғана Ағанас ауылының тұрғын
дары, соның ішінде жастай жетім 
қалған Қаныш есімді кейіпкердің 
қилы тағдыры шытырман оқиғалар 
арқылы суреттелген.

«Кешіккен көктем» атты жинақ
қа ақын Меңдібек Лұқпанның Ақ 
Жайық өңірінің тарихына, белгілі 
тұлғаларына, таңғажайып табиғатына 
қатысты өлең-жырлары, циклдары, 
балладалары, сондай-ақ поэмалары 
енгізілген.

Темірлан Қылышбектің «Тырна
лар мекені» атты кітабы – балалық 
пен тағдыр тауқыметін қатар көтер
ген жанның ішкі әлемін суреттейтін 
көркем проза. Сағыныш пен мұң, 
өмір мен үміт астасқан әр жолдан ерте 
есейген ұрпақтың жан дірілі сезіледі. 

Қаламгер Асылан Қуанышұлы
ның «Кішкентай» атты жинағына по
весі және әңгімелері мен новелласы, 
этюдтері мен балаларға арналған 

ертегілері, эсселері мен өлеңдері 
енген.

Ақын Еламан Қабділәшімнің 
«Болмысымның бояуы» кітабы – Қа
рағанды облысына жасаған шығарма
шылық сапарының жемісі. Ақын 
бұл жинақта өзінің ойын, сезімін, 
танымын, түсінігін, жанын дала 
дидарымен, қала бедерімен, табиғат 
көрінісімен астастыра жырлайды. 

Ақын Қарлығаш Қабайдың «Кө
леңкесіне кез болған кесіртке» атты 
поэтикалық жыр жинағы екі бөлімнен 
тұрады: «Аса» бөлімінде сопылық 
таным мен Маңғыстау әулиелерінің 
рухани болмысы көрініс тапса, 
«Терісқақпай» бөлімінде жаңа ырғақ 
пен символикалық жаңғыру айқын 
сезіледі. Бұл кітаптағы туындыларда 
Маңғыстау өңірімен қатар адам мен 
кеңістіктің, рух пен табиғаттың, 
тарих пен бүгіннің арасындағы нәзік 
байланыс поэтикалық тілмен бейне
ленген. 

Мұхтар Күмісбектің «Жанардағы 
жан бояуы» атты жинағына Алматы 
облысының бүгінгі келбетін, белгілі 
тұлғалардың ғұмыр жолын, көркем 
өлкенің тыныс-тіршілігін бейнелеген 
өлеңдері мен махаббат жырлары топ
тастырылған. 

Жас ақын Еділбек Дүйсеннің 
«Алматы аспаны» атты кітабына әр
түрлі тақырыптағы туындылары 
топтастырылған. Алғашқы бөлімде 
философиялық өлеңдер, поэма бе
рілсе, екінші бөлім балаларға арнал
ған өлеңдер мен жаңылтпаш, жұм
бақтардан құралған.

Тілеубек Батыстың «Сал Көкше» 
атты кітабына поэма мен дастандары 
енген. Ақын Азамат Әбілқайырдың 
«Құдірет» атты поэзиялық жинағы 
– Ақтөбе облысының тарихи-мә
дени мұрасы мен табиғатын, еңбек 
адамдары мен ел бейнесінің кең ты
нысын шебер ашқан көркем туынды. 
Бұл кітапта өңірдің 12 ауданы мен 
қала келбеті, көрнекті тұлғалары, қа
рапайым халықтың тұрмыс-тіршілігі 
мен тағдыры бір арнаға тоғысып, 
ұлттық әдебиеттің жаңа тынысын 
ашады.

Жазушы Абай Аймағамбет «Тол
қынды күткен бала» атты туындысына 
Арал теңізінің қасіретті тағдырын 
арқау еткен. Автор өткен ғасырдың 
60-80 жылдары аралығында өрбіген 
оқиғаларды өзі межелеп алған уақыт 
шеңберіне сыйғыза бейнелейді. Бас 
кейіпкер – баланың басынан кешкен 
ғұмыры арқылы Арал бойында бол
ған жағдайлар, теңіз бен сол өлкеге 
қатысы бар оқиғалар мен аңыздарды 
астастыра үйлестіріп, өмір шынды
ғын туғызады. 

Жазушы Сафина Ақтайдың 
«Ганин» атты романы өткен ғасырда 
Қазақстанға депортацияланып, Пав
лодар өңіріне қоныстанған Еділ бойы 
немістерінің өмірінен сыр шертеді. 

Әдебиет сүйер қауым! «Қазақ
станның әдеби-танымдық панора
масы» сериясымен жарық көрген 
кітаптармен танысып, оқуға шақы
рамыз!

«СБ» ақпарат

«Адамдар бір-біріне тек кітап 
сыйлап қана қоймай, әлеуметтік 
желіде кітаптардың тарихын әңгі
мелеп, суреттерін бөліседі. Осы
лайша жылдан-жылға жобаны қол
даушылар қатары артып келеді» 
деп жазыпты жоба авторы.

Иә, расында ең әуелі балаларға 
кітап сыйлап, қуантуды мақсат 

еткен бұл жоба осылайша он бес 
жылға таяу мерзім ішінде жалпыға 
ортақ сипат алды. «Кітап сыйлау 
күні» әлемнің әр түкпірінде  аталып 
өткен сайын қаншама туынды өз 
оқырманын тауып, көңілдерге қуа
ныш ұялатады. 

Балалар үшін кітап оқудың қан
шалықты маңызды екенін алысқа 

ұзамай-ақ, өз өмір жолымыздан 
баяндасақ, біздің ой-санамыздың 
қалыптасуына Алпамыс, Қобы
ланды, ер Тарғын батырлар жайлы 
жазылған эпостық жырлардың әсері 
ерекше болды. Қалай дейсіз бе? 
Айталық, армандауды, қиялдауды 
үйретті, жақсылыққа ұмтылып, 
әділдікті қолдап, қиындықты жеңе 
білуге жетеледі.

Халықаралық кітап сыйлау 
күнінде жыл сайын облыстағы 
Ә.Тәжібаев ғылыми кітапханасы 
бастаған барлық кітапханаларда 
арнайы іс-шаралар ұйымдастыры
лып, кітап сыйлау қарқынды жүр
гізіледі. Іс-шараға жалпы көпшілік 
қатысады.

Ғазиза ӘБІЛДА,
«Сыр бойы»

14 АҚПАН – ХАЛЫҚАРАЛЫҚ КІТАП СЫЙЛАУ КҮНІ14 АҚПАН – ХАЛЫҚАРАЛЫҚ КІТАП СЫЙЛАУ КҮНІ

СЫЙДЫҢ БАҒАЛЫСЫ – КІТАП
АҚШ-тың қарапайым тұрғыны, 

үш баланың анасы, белсенді 
әлеуметтік желі қолданушысы, 

балалар сайтының негізін қалаушы 
Эмми Бродмур балаларға кітап 

сыйлау бастамасын көтерген екен. 
Көп ұзамай бұл бастама көпшілік 

арасында қызу қолдау тауып, 
Халықаралық кітап сыйлау күні 

пайда болды.

ОҚЫРМАН ОЛЖАСЫОҚЫРМАН ОЛЖАСЫ

ҚОР ЖАҢА СЕРИЯМЕН ТОЛЫҚТЫ

Ә.Тәжібаев атындағы облыстық әмбебап ғылыми кітапханасының кітап 
қоры «Қазақстанның әдеби-танымдық панорамасы» сериясымен жарық 

көрген кітаптармен толықты.


